
MINUTI
Il-Minuti tas-Seduta Nru. 257 li saret fl-4 ta’ Ottubru, 2010 ġew konfermati.

MISTOQSIJIET - TWEĠIBIET ORALI

QASAM TAS-SAĦĦA – PROBLEMA TAD-DIMENTIA
18142. L-ONOR. NOEL FARRUGIA (f’isem l-Onor. Anthony Agius Decelis)  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jispjegali l-anomalija bejn ir-risposta li tani fuq in-National Dementia Strategy Group, fejn qed jgħid li dan għadu fi stat bikri u intervista li ta ċ-chairperson tal-grupp lil Alzheimer’s Europe u li qiegħda online fuq il-website tal-Alzheimer Europe, fejn dan qed jgħid li l-istrategija ġiet ippreżentata lill-awtoritajiet tas-saħħa f’Jannar 2010, u f’intervista lil Cynthia Busuttil ta’ “The Times” u li ġiet ippubblikata fis-17 ta’ Marzu, 2010 jgħid li waħda mill-għaxar rakkmandazzjonijiet ta' grupp hija li tingħata l-kura b’xejn għall-Alzheimer’s?

ONOR. JOSEPH CASSAR (Ministru tas-Saħħa, l-Anzjani u l-Kura fil-Komunità):  Jien informat li n-National Dementia Strategy Group issottometta dokument bi proposti li ġew ippreżentati lill-awtoritajiet tas-saħħa f’Jannar 2010. Dawn il-proposti qed jiġu kkonsidrati u evalwati bil-għan li jiġu inkorporati fi strateġija u pjan ta’ implimentazzjoni nazzjonali.
MR SPEAKER (Onor. Michael Frendo): L-Onor. Farrugia, mistoqsija supplimentari. 

ONOR. NOEL FARRUGIA: Il-Ministru qalilna li s-sottomissjonijiet u l-evalwazzjonijiet saru u ilhom għaddejjin minn Jannar ta’ din is-sena.  Jista’ jgħidilna x’inhu t-time frame u jagħtina wkoll rendikont ta’ x’evalwazzjoni finalment saret u cioè jekk l-għaxar proposti humiex se jiġu inkorporati jew se mai jekk hemmx xi diskussjoni dwar dawn il-punti u allura liema huma l-punti li dwarhom għadna qed nagħmlu l-evalwazzjoni? 

MR SPEAKER: Il-Ministru.

ONOR. JOSEPH CASSAR: Kif għedna kemm-il darba, sfortunatament id-dementia qiegħda tiżdied għax l-anzjani tagħna għall-grazzja t’Alla qegħdin jgħixu aktar u dħalna fl-età li issa qed insejħulha “l-anzjan anzjan” jew “the old old”. Dak ifisser li aktar ma jgħaddi żmien, aktar hemm ċans li aħna nbatu  bil-problema tad-dementia li mhijiex relatata biss mal-fatt li xi ħadd jinsa. Il-problema tad-dementia fiha nnifisha ġġib magħha problemi kbar ta’ imġiba u problemi li fl-aħħar mill-aħħar ikunu relatati anke ma’ komunikazzjoni u mal-mod kif il-bniedem jieħu ħsieb lilu nnifsu. Dan ifisser li meta int tiġi biex tagħmel strateġija nazzjonali, ma tridx tħares lejn qasam wieħed, iżda lejn diversi aspetti, li ħafna drabi jinvolvu livelli ta’ familja, istituzzjonijiet, sptarijiet u mediċini li jimpattaw sostanzjalment fuq il-pajjiż kollu, kemm fuq livell operazzjonali kif ukoll fuq livell ta’ kif tqassam il-finanzi f’dan ir-rigward. 

Il-gvern diġà qiegħed jaħseb fuq din il-problema u dan qed jagħmlu billi qed iħares lejn diversi istituzzjonijiet fil-privat.  Barra minn hekk, is-swali Ġwanni Pawlu II, li għadna kif ftaħna f’St Vincent de Paule, huma kollha dementia friendly.  Dan ifisser li sar investiment biex l-istruttura ta’ dawn is-swali jkunu magħmula b’tali mod li tkun adattata għal nies li jbatu b’din il-kondizzjoni. Fil-fatt diġà qed naraw progress u suċċess kbir għal dawk il-familjari li għandhom il-familjari tagħhom f’dawn is-swali.  Kif għedt, in-National Dementia Strategy Group, bħala grupp strateġiku ta qafas, ta skeletru fuq xiex il-gvern irid ilaħħam u jmexxi strateġija nazzjonali.  
Jiġifieri l-evalwazzjoni għal-livell ta’ strateġija nazzjonali qed isir bil-mod il-mod, qed isir fuq diversi oqsma u bażikament qed iħares lejn l-oqsma kollha. Ir-realtà hi li rridu nipproġettaw in-numru ta’ nies li se jbatu bid-dementia fl-20 sena li ġejjin, in-numru ta’ familjari li se jkunu involuti mal-pazjenti li se jbatu biha u flimkien nagħmlu strateġija biex il-pajjiż ikun jista’ jimxi ’l quddiem biex jgħin lil dawn il-pazjenti li fl-aħħar mill-aħħar jistgħu anke jkunu jiġu minna.

MR SPEAKER: L-Onor. Charló Bonnici, mistoqsija supplimentari. 

ONOR. CHARLÒ BONNICI: Jista’ l-Ministru jgħidilna kif inhi mqabbla s-sitwazzjoni ta’ pajjiżna fejn tidħol id-dementia mal-pajjiżi l-oħra tal-Unjoni Ewropea u kif qegħdin isiru t-tħejjijiet tagħna biex nilqgħu għas-sitwazzjoni? 

MR SPEAKER: Il-Ministru.

ONOR. JOSEPH CASSAR: F’Malta għandna l-vantaġġ kbir li aħna poplu żgħir u kulħadd jaf lil xulxin.  Barra minn Malta, sfortunatament, ħafna nies li jkollhom din il-kondizzjoni, mhux dejjem jinqabdu fix-xibka ta’ network soċjali li hemm madwarhom.  Allura huwa faċli li tara numru ta’ tramps jiġru barra – kif naraw aħna stess meta nsiefru - li ma jkunux kapaċi jieħdu ħsieb lilhom infushom għax in-network soċjali tagħhom ikun sfaxxa. Fortunatament f’pajjiżna n-network soċjali huwa b’saħħtu, il-familja hija b’saħħitha ħafna u allura ftit li xejn – anzi ngħid li xejn – huma dawk in-nies li b’xi mod m’humiex maqbudin f’din ix-xibka ta’ network. 

Jiġifieri l-istatistika ta’ kemm hawn nies ibatu bid-dementia hija l-istess bħall-maġġor parti tal-pajjiżi l-oħra tal-Unjoni Ewropa, m’hemm l-ebda pajjiż li juri xi varjanzi speċjali aktar minn ieħor bħala kondizzjoni però meta niġu għall-kura, meta niġu għall-mod kif nieħdu ħsieb l-anzjani tagħna, ix-xibka soċjali f’pajjiżna hija b’saħħitha ħafna.  Dan ovvjament għax għandna l-vantaġġ li kulħadd jaf lil xulxin u l-familji tagħna huma supportive ħafna lejn persuni li jbatu b’din il-kondizzjoni.  Kif għedt, mhijiex dejjem faċli u wieħed hawnhekk irid jieħu din l-okkażjoni biex anke jfaħħar ix-xogħol kollu li l-familjari jagħmlu, ħafna drabi b’mod sieket, ma’ dawn il-pazjenti għax verament trid iġġarrab biex tkun taf x’jiġifieri tieħu ħsieb lil xi ħadd li jbati b’din il-kondizzjoni. 

MR SPEAKER: L-Onor. Farrugia.

ONOR. NOEL FARRUGIA: Lil hinn mill-informazzjoni li ta l-ministru, li wieħed japprezza, dwar l-istrateġija nazzjonali, hawnhekk qed nirriferu għall-mistoqsija speċifika li tittratta dwar għaxar rakkmandazzjonijiet li saru. Dawn l-għaxar rakkmandazzjonijiet li saru, apparti l-evalwazzjoni, ġew implimentati jew għadhom le? Jekk iva, liema huma dawk li ġew implimentati u liema għadhom pendenti? 

Jiġifieri filwaqt li jien napprezza u m’għandix dubju li l-Ministru għandu qalbu kbira biex iġib ’il quddiem din l-istrateġija u nawguralu, imma hawnhekk qegħdin nitkellmu fuq proposti li saru biex jinċentivaw u jistimulaw aktar is-servizz u l-qafas tal-istrateġija nazzjonali. Hemm għaxar punti. Dawn in-nies għamlu l-evalwazzjoni tagħhom fid-dawl ta’ dak li qed jipproġetta l-gvern. Hu, hands-on, għandu din l-informazzjoni, iva jew le?

MR SPEAKER: Il-Ministru.

ONOR. JOSEPH CASSAR: In-National Dementia Strategy Group għamel diversi rakkmandazzjonjiet u kif diġà għedt, dawn ir-rakkmandazzjonijiet huma qafas biex aħna nibnu strateġija nazzjonali. Fil-fatt l-istess rakkmandazzjoni tgħid li issa rridu nagħmlu strateġija nazzjonali.  Ir-rakkmandazzjoni fiha nnifisha, mingħajr ma ddaħħalha f’kontest imlaħħam ta’ sistema nazzjonali, ma tistax teħodha out of context. 
Jiġifieri x-xogħol li sar kien siewi u siewi ħafna u hawnhekk nirringrazzjaw lil dawn in-nies li ddedikaw ħafna ħin għalihom.  Il-konsultazzjoni ta’ dak il-livell sar u issa qegħdin naħdmu biex tinkiteb strateġija ta’ livell nazzjonali. Jiġifieri ma ħarġux l-għaxar punti minn dik l-istrateġija u aħna qegħdin naħdmu fuqhom.  Din kienet konsultazzjoni fejn l-istrategy group indika liema huma l-affarijiet li rridu naħdmu fuqhom biex minnhom toħroġ strateġija.  U  aħna qegħdin naħdmu biex noħorġu dik l-istrateġija. 

MR SPEAKER:  Il-Kap tal-Oppożizzjoni.

ONOR. JOSEPH MUSCAT (Kap tal-Oppożizzjoni): Nagħmel premessa li se nallaċċja ma’ biċċa żgħira biss minn dak li wieġeb il-ministru u bil-permess tiegħu nixtieq nagħmel din il-mistoqsija li hija marġinali għas-suġġett proprju u napprezza jekk ma jkollux l-informazzjoni relatata. 

Illum fuq il-mezzi tax-xandir kien hemm avviżi rigward l-Ispiżerija tal-Għażla Tiegħek, fil-każ tar-residenti ta’ Birkirkara u akkwati simili fejn dawn ir-residenti qegħdin jintalbu jerġgħu jagħtu l-applikazzjoni għax intqal lilhom li dik li għamlu sentejn ilu m’għadhiex valida.  Il-Ministru huwa f’pożizzjoni li jgħidilna x’inhi r-raġuni u x’ġara eżatt?

MR SPEAKER: Onor. Muscat, naturalment ir-ruling tal-ex Speaker Louis Galea għadu japplika imma nħalli f’idejn il-Ministru biex jekk inhu f’pożizzjoni li jirrispondi, fl-interess tal-question time,  jirrispondi.

ONOR. JOSEPH CASSAR: Informazzjoni at hand m’għandix però nissuspetta li peress li f’sentejn il-mediċini tal-pazjenti kif ukoll id-dożi jista’ jkun li nbiddlulhom, bilfors irid ikun hemm tiġdid ta’ dik il-formula.  Jista’ jkun li d-demographic data tkun għadha tajba imma ħafna drabi l-mediċini anke f’sitt xhur jinbidlu.  
Ta’ min jgħid lil din il-Kamra li l-POYC kif inhi bħala sistema llum, ladarba ssir l-applikazzjoni, kull darba li lill-pazjent tinbidillu l-mediċina jew id-doża, irid idaħħalha fuq formola apposta biex l-informazzjoni tinbidel fuq il-computer ċentrali.  Nassumi li biex il-biċċa xogħol issir tajjeb, talbu għall-informazzjoni biex tkun eżatta mill-ewwel rather milli jdaħħlu informazzjoni ta’ sentejn ilu u mbagħad jerġgħu jagħmlu upgrading tagħha.  Però niċċekkja u lill-Kap tal-Oppożizzjoni ninformah bid-dettalji aktar ’il quddiem.  

QASAM TAS-SAĦĦA - SCREENING TESTS

18143. L-ONOR. NOEL FARRUGIA (f’isem l-Onor. Anthony Agius Decelis)  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid kemm qed isiru screening tests permezz tal-X-ray machines bħal mammografija u jsemmi xi testijiet oħrajn, jekk isiru u għalhekk kemm saru matul Jannar, Frar, Marzu, u Mejju tal-2010? 
ONOR. JOSEPH CASSAR:  Ninsab informat li l-figuri huma kif jidhru hawn taħt. Testijiet oħra jinkludu Paddle Views u X-rays addizzjonali, testijiet tal-ultrasound, testijiet bil-labar għas-cytology jew għall-core biopsy, kemm bil-mammografija u kemm bl-ultrasound. Dawn il-proċeduri jsiru fil-Breast Screening Centre, Lascaris u jintagħżlu fuq bażi individwali skont il-ġudizzju tal-esperti professjonali u l-consensus li jintlaħaq mit-tim multi-dixxiplinarju.

	2010
	Numru ta’ Mammografiji

(L-ewwel vista)
	Persentagg ta’ nisa li kellhom bżonn testijiet oħra

	Jannar
	488
	8.4%

	Frar
	453
	8.6%

	Marzu
	221
	19.9%

	April
	454
	12.7%

	Mejju
	586
	9.6%


QASAM TAS-SAĦĦA: SCREENING TESTS – ĦLAS LIR-RADJOLOĠISTI
18144. L-ONOR. NOEL FARRUGIA (f’isem l-Onor. Anthony Agius Decelis)  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid min qed jirrapporta t-testijiet tal-iscreening bħal mammografija jekk huwiex jitħallas bil-każ jew jekk għandux paga fissa? Jista' jgħid jekk min jagħmel dan ix-xogħol huwiex impjegat mad-Dipartiment tas-Saħħa jew jekk dawn humiex qed isiru minn tobba fil-privat?
ONOR. JOSEPH CASSAR:  Ir-radjoloġisti li jirrapportaw it-testijiet tal-iscreening (mammografija) jitħallsu fuq bażi ta’ sessjonijiet bħalma hu indikat fl-Agreement tal-2007 bejn il-gvern u l-Assoċjazzjoni Medika Maltija.  Ir-radjoloġisti mpjegati biex jagħmlu dan ix-xogħol jistgħu jiġu minn kwalunkwe qasam sakemm ikollhom il-kwalifiki u t-taħriġ speċjalizzat li jipprovdi l-gvern tramite l-Programm Nazzjonali għall-Breast Screening. Bħalissa dan is-servizz qed jingħata minn radjoloġisti li huma wkoll impjegati mad-Dipartiment tas-Saħħa.
MR SPEAKER: L-Onor. Charlò Bonnici, mistoqsija supplimentari. 

ONOR. CHARLO’ BONNICI: Il-gvern jinsab sodisfatt bil-konkorrenza ta’ nisa li qegħdin jattendu għal dawn it-testijiet?

MR SPEAKER:  Il-Ministru.

ONOR. JOSEPH CASSAR:  Dan il-programm fetaħ f’Ottubru tas-sena l-oħra u fil-bidu kellna konkorrenza ta’ madwar 50%, liema konkorrenza diversi pajjiżi tal-Unjoni Ewropea damu ma laħqu u f’ċerti każijiet kien hemm min dam għaxar snin biex laħaqha.  Bi pjaċir ngħid li diġà wasalna għal 66% tal-konkorrenza u qegħdin nipproġettaw li s-sena li ġejja l-konkorrenza titla’ għal aktar minn 75%. Il-gvern huwa sodisfatt ħafna għax verament ilħaqna dak li xtaqna. Dan ma jfissirx li l-gvern ma jridx jilħaq il-mija fil-mija ta’ konkorrenza, għalkemm ovvjament dan mhuwiex faċli, però jekk inkomplu sejrin b’dak li qed nagħmlu u n-nisa jkomplu jxerrdu l-kelma dwar is-sodisfazzjon kbir li qed jirċievu minn dan il-proġett, il-konkorrenza tkompli tiżdied.

Kif għedt anke f’okkażjonijiet oħra, din is-sena minn dan il-proġett kollu 35 mara f’dan il-pajjiż instabilha kanċer bikri ħafna, liema kanċer żgur li ma kienx jinstabilhom li kieku ma kellniex dan il-proġett nazzjonali u dawn in-nisa issa qed jingħataw il-kura totali.  Anke li kieku kellna persuna waħda biss ibbenefikat, ukoll konna nkunu sodisfatti, aħseb u ara l-fatt li kellna 35 mara li f’inqas minn sena salvajnielha ħajjitha!  Għax ma’ dawn hemm ukoll il-ħajja tal-familjari tagħhom u jien ċert li dan il-programm qed jagħmel suċċess kbir f’dan il-pajjiż. 

MR SPEAKER: L-Onor. David Agius, mistoqsija supplimentari. 

ONOR. DAVID AGIUS: F’dawk il-każi fejn fil-familja jkun hemm l-omm li diġà tkun għaddiet minn din il-problema, ma jħossx il-ministru li l-familjari down the line għandhom jingħataw preferenza biex isirilhom it-test ta’ screening malajr kemm jista’ jkun, anke jekk l-età tagħhom ma tkunx dik stabbilita? 

MR SPEAKER:  Il-Ministru.

ONOR. JOSEPH CASSAR: Din hija domanda importanti li jagħmluha ħafna nies. Ir-realtà hi li l-iscreening kollha għandhom cut-off li rridu nimxu miegħu. Il-cut-off f’dan il-pajjiż, anke fuq rakkmandazzjonijiet internazzjonali, bdejnih minn età ta’ bejn il-50 u 60 sena.  Dan ma jfissirx li jekk ikun hemm mara ta’ età differenti li jkollha xi sintomi jew xi storja fil-familja u t-tabib ikun irid li ssirilha mammografija, dan ma jsirilhiex.  F’dak il-każ it-test isirlha fl-Isptar Mater Dei.  Però rridu nagħmlu distinzjoni bejn tabib li għandu suspett fuq pazjenta tiegħu ta’ kwalunkwe età u allura jibgħatha tagħmel dan it-test ġewwa l-Isptar Mater Dei u l-iscreening. L-iscreening isir lill-popolazzjoni b’saħħitha, fejn m’hemmx suspetti li jista’ jkun hemm farka kanċer għax la jħossu xejn u lanqas ikollhom storja.

Normalment f’dawk il-każijiet fejn ikun hemm storja jew xi ħadd li jkollu l-età li rriferejt għaliha imma t-tabib tal-familja jħoss li dik il-mara għandha bżonn mammografija, huwa ovvju li mhux se joqgħod jistenna sakemm jibagħtu għaliha biex tagħmel l-iscreening għax għandu l-fakultà li jagħmlilha l-karta tal-isptar u tmur tagħmel il-mammografija fl-isptar. Dak jgħidulu symptomatic breast mammography li hu differenti minn breast screening. 

SPTAR MATER DEI – ĦALSIJIET GĦAL SERVIZZI
18145. L-ONOR. NOEL FARRUGIA (f’isem l-Onor. Anthony Agius Decelis)  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jiċċara x'politika għandu dwar il-kiri ta' apparat, sodod u interventi mediċi fuq pazjenti privati li jsiru fl-isptar pubbliku? Veru se jibdew isiru operazzjonijiet fuq pazjenti privati u jintuża l-isptar pubbliku? Veru dawk il-pazjenti li jkunu ġejjin anke minn barra l-pajjiż jibdew iħallsu għal dan is-servizz li se jibda jingħata?  Veru li allura biex isiru dawn l-interventi jkun hemm iktar xogħol fit-teatri u swali tal-operazzjonijiet? Allura veru li dan is-servizz se jiftaħ it-triq għat-turisti mediċi u permezz ta' hekk jibda jkun hawn dħul ta' flus barranin fl-ekonomija tagħna?
ONOR. JOSEPH CASSAR:  Informat li fl-Isptar Mater Dei mhuwiex applikabbli t-terminu “pazjent privat”. Issir distinzjoni bejn pazjenti li huma intitolati li jieħdu s-servizzi b’xejn u pazjenti li m’humiex intitolati.  Il-pazjenti li m’humiex intitolati, iħallsu għas-servizzi li jingħataw skont l-iskeda tat-tariffii uffiċjali maħruġa fl-Avviż Legali Nru. 201/2004. Meta jkun hemm domanda minn pazjenti minn barra l-pajjiż biex jagħmlu intervent bi ħlas ġewwa l-Isptar Mater Dei, dan isir biss jekk ma jkunx hemm lista ta’ stennija għal dak l-intervent.

BAJJA TAL-FEKRUNA: ORGANISED MOORING AREAS - SIDIEN TA’ OPRI TAL-BAĦAR 
18348. L-ONOR. NOEL FARRUGIA (f’isem l-Onor. Anthony Agius Decelis)  staqsa lill-Ministru għall-Infrastruttura, Trasport u Komunikazzjoni: Jaf il-Ministru kemm se jħallsu d-dilettanti li għandhom il-qxur tal-baħar fil-bajja tal-Fekruna, ix-Xemxija, li issa se tittieħed mill-privat? Jista' jagħti l-prezzijiet ta' kemm se jħallas kull sid ta' kull qoxra skont il-kobor tal-qoxra tal-baħar tiegħu u għal kemm żmien?

ONOR. AUSTIN GATT (Ministru għall-Infrastrutta, Trasport u Komunikazzjoni):  Nirriferi lill-Onor Interpellant għat-tweġiba li ngħatat għal mistoqsija parlamentari numru 18793. 

ORGANISED MOORING AREAS – GĦAŻLA TAL-OPERATURI
18349. L-ONOR. NOEL FARRUGIA (f’isem l-Onor. Anthony Agius Decelis)  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid kif qed jintgħażlu l-operaturi l-ġodda li qed jingħataw bajjiet sħaħ biex jorganizzaw u fl-aħħar mill-aħħar jekk ma tkunx miktub magħhom biex torbot id-dgħajsa jew qoxra tal-baħar tiegħek mhux se tingħata l-opportunità li tagħmel dan?
ONOR. AUSTIN GATT:  Ninsab informat li l-operaturi tas-siti għall-irmiġġ temporanju qegħdin jintgħażlu wara li saru sejħiet pubbliċi għall-offerti.  Ta’ min jinnota li dawn is-sejħiet qegħdin isiru għall-operat ta’ siti żgħar ġewwa xi bajjiet u mhux għall-operat ta’ bajjiet sħaħ kif ġie indikat fil-mistoqsija. L-operaturi magħżula se jkunu responsabbli miż-żona indikata lilhom u irmiġġi mhux awtorizzati mhux se jitħallew jitqiegħdu. 

ENEMALTA: STALLAZZJONI TA’ INTERCONNECTOR – KUMPANIJI LI TEFGĦU L-OFFERTA

19027. L-ONOR. NOEL FARRUGIA (f’isem l-Onor. Evarist Bartolo)  staqsa lill-Ministru tal-Finanzi, l-Ekonomija u Investiment: Jista’ l-Ministru jwieġeb mistoqsija parlamentari 18585 u jgħid liema huma l-kumpaniji differenti li wrew interess u tefgħu l-offerta biex jagħmlu l-interconnector bejn Sqallija u Malta għall-Korporazzjoni Enemalta?
ONOR. TONIO FENECH (Ministeru tal-Finanzi, l-Ekonomija u Investiment):  Nirriferi lill-Onor. Interpellant għat-tweġiba mogħtija għall-mistoqsija parlamentari numru 18585.

ENEMALTA: STALLAZZJONI TA’ INTERCONNECTOR – KUMPANIJI LI TEFGĦU L-OFFERTA

19028. L-ONOR. NOEL FARRUGIA (f’isem l-Onor. Evarist Bartolo)  staqsa lill-Ministru tal-Finanzi, l-Ekonomija u Investiment: Jista’ l-Ministru jwieġeb mistoqsija parlamentari 18586 u jgħid jekk il-kumpaniji li wrew interess u tefgħu offerta biex jagħmlu l-interconnector bejn Sqallija u Malta għall-Korporazzjoni Enemalta ddikjarawx li kienu nvoluti f’każijiet ta’ korruzzjoni, tixħim, ħasil ta’ flus jew grave professional misconduct? X’verifiki saru mill-ministeru tiegħu, mill-Korporazzjoni Enemalta u mill-Kumitat tal-Kuntratti biex jaraw jekk id-dikjarazzjonijiet li għamlu humiex veri jew le?
ONOR. TONIO FENECH:  Nirriferi lill-Onor. Interpellant għat-tweġiba mogħtija għall-mistoqsija parlamentari numru 18586.

KUMMISSJONI EWROPEA – KAŻ KONTRA MALTA DWAR EMISSJONIJIET MILL- POWER STATION
19029. L-ONOR. NOEL FARRUGIA (f’isem l-Onor. Evarist Bartolo)  staqsa lill-Prim Ministru: Jista’ l-Prim Ministru jwieġeb mistoqsija parlamentari 18588 u jgħid fejn wasal il-każ li qajmet il-Kummissjoni Ewropea kontra Malta dwar it-tħaddim tal-power station f’Delimara dwar kemm u jekk hijiex iżżomm mal-livell ta’ emissjonijiet fl-arja permessi mid-direttiva tal-Unjoni Ewropea dwar impjanti kbar ta’ kombustjoni?
ONOR. MARIO DE MARCO (Segretarju Parlamentari) (f’isem il-Prim Ministru):  Dan il-każ wasal fl-istadju tal-ittra ta’ avviż formali taħt l-Artiklu 260 tat-Trattat dwar il-Funzjonament tal-Unjoni Ewropea.  Malta, wara li kienet ittieħdet id-deċiżjoni fil-Qorti Ewropea, ipprovdiet pjan ta’ azzjoni lill-Kummissjoni Ewropea li jispjega kif Malta se taderixxi mad-deċiżjoni tal-Qorti Ewropea.  Fuq numru ta’ aspetti, Malta diġà qed taderixxi mad-deċiżjoni tal-Qorti Ewropea, fuq aspetti oħrajn qed isiru numru ta’ modifiki, filwaqt li qed jittieħdu miżuri u qed isiru testijiet biex il-livelli ta’ emissjonijiet fl-arja li joħorġu mill-impjant ta’ Delimara jkomplu jitjiebu.  
Il-miżuri u t-testijiet li saru s’issa qegħdin jindikaw riżultati pożittivi.  Dawn it-testijiet għad iridu jitkomplew biex wieħed ikun ċert li l-miżuri huma effettivi għal tul ta’ żmien u li l-emissjonijiet jinżammu taħt il-livelli stipulati mid-Direttiva 2001/80/KE.  Sadanittant, Malta u l-Kummissjoni qed ikomplu d-djalogu bejniethom dwar dawn il-miżuri għat-titjib ta’ emissjonijiet fl-arja.
MR SPEAKER:  Grazzi.  Il-ħin tal-mistoqsijiet għadda.  Ngħaddu għal Tqegħid ta’ Karti u nsejjaħ lill-Ministru għall-Infrastruttura, Trasport u Komunikazzjoni.


TQEGĦID TA’ KARTI

ONOR. AUSTIN GATT: Sur President, inqiegħed fuq il-Mejda tal-Kamra:

Lista tal-cruise liners li daħlu f’Malta bejn Jannar u Awwissu 2010, bi tweġiba għall-mistoqsija parlamentari 19747.

MR SPEAKER:  Grazzi.  Il-Ministru tal-Finanzi, l-Ekonomija u Investiment. 

ONOR. TONIO FENECH:  Sur President, inqiegħed fuq il-Mejda tal-Kamra:
Tagħrif dwar dħul minn servizz ta’ konsulenza legali mogħti minn kandidat Nazzjonalista jew il-kumpanija tiegħu, bejn l-2004 u l-2007, bi tweġiba għall-mistoqsija parlamentari 19408;

Lista tal-ftehim kollettiv li kienu ffirmati bejn entitajiet pubbliċi u unions, bi tweġiba għall-mistoqsija parlamentari 19683; u

Tabella li turi l-ammont ta’ VAT li nġabret minn Għawdex bejn l-1999 u l-2010, bi tweġiba għall-mistoqsija parlamentari 19829.

MR SPEAKER:  Grazzi.  Il-Ministru tal-Ġustizzja u l-Intern.  

ONOR. CARMELO MIFSUD BONNICI (Ministru tal-Ġustizzja u l-Intern):  Sur President, f’isem il-Ministru tas-Saħħa, l-Anzjani u Kura fil-Komunità nqiegħed fuq il-Mejda tal-Kamra:

Lista ta’ mediċini li ddaħħlu għall-ewwel darba fil-formolarju nazzjonali bejn l-2008 u l-2010, bi tweġiba għall-mistoqsija parlamentari 19718.

MR SPEAKER: Grazzi. L-Onor. Mario de Marco.

ONOR. MARIO DE MARCO:  Sur President, f’isem il-Prim Ministru nqiegħed fuq il-Mejda tal-Kamra:
Tabella dwar kunsilli lokali li kellhom fondi addizzjonali, għajr għal dawk pubbliċi, b’rabta mal-attivitajiet tal-karnival, bi tweġiba għall-mistoqsija parlamentari 19304;

Tagħrif dwar kunsilli lokali li ħadu xi miżura jew li għamlu taxxa jew liċenzja b’rabta ma’ barbeques organizzati fil-lokal tagħhom, bi tweġiba għall-mistoqsija parlamentari 19305;

Lista ta’ entitajiet pubbliċi li jaqgħu fid-dekasteru li għalih hu responsabbli l-Prim Ministu li għandhom policy dwar kif ikunu trattati allegazzjonijiet ta’ fastidju sesswali, bi tweġiba għall-mistoqsija parlamentari 19380; 

Tabella li turi l-għadd ta’ talbiet għal reduced hours minn impjegati fid-dekasteru li għalih hu responsabbli l-Prim Ministru, bejn Marzu u Awwissu 2010, bi tweġiba għall-mistoqsija parlamentari 19476;

Lista ta’ ftehim settorjali ffirmati bejn il-Gvern u l-unions, bi tweġiba għall-mistoqsija parlamentari 19680; 

Tabella li turi l-għadd ta’ turisti li ġew Malta bil-cruiseliners bejn Jannar u Awwissu tal-2009 u tal-2010, bi tweġiba għall-mistoqsija parlamentari 19746;

Tabella li turi l-għadd ta’ ħaddiema Għawdxin residenti f’Għawdex li jaħdmu fis-Servizz Pubbliku f’Malta, maqsuma skont il-grad, bi tweġiba għall-mistoqsija parlamentari 19828;  

Tagħrif dwar in-nefqa fuq reklamar li sar mid-dekasteru li għalih hu responsabbli l-Prim Ministru bejn l-2004 u l-2010 maqsuma skont it-tip ta’ media, bi tweġiba għall-mistoqsija parlamentari W80; 

Lista tal-kunsilli lokali li għandhom restrizzjonijiet fuq id-dħul ta’ heavy vehicles fil-lokal tagħhom, bi tweġiba għall-mistoqsija parlamentari W93; 

Tagħrif dwar l-għadd ta’ nisa fis-Servizz Pubbliku li kienu fuq maternity leave bi ħlas bejn Novembru 2006 u Novembru 2009, bi tweġiba għall-mistoqsija parlamentari W97; u 

f’isem il-Viċi Prim Ministru u Ministru tal-Affarijiet Barranin inqiegħed fuq il-Mejda tal-Kamra:

Lista li turi l-għadd ta’ uffiċjali, kemm mis-Settur Pubbliku u kemm minn barra s-Settur Pubbliku, fis-segretarjat tal-Viċi Prim Ministru u Ministru tal-Affarijiet Barranin maqsuma skont il-grad, bi tweġiba għall-mistoqsija parlamentari 19387; u

Kopja tal-ftehim kulturali bejn il-Gvern ta’ Malta u l-Gvern Taljan datat it-28 ta’ Lulju 1967, bi tweġiba għall-mistoqsija parlamentari 19334.

MR SPEAKER:  Grazzi.  L-Onor. Clyde Puli.

ONOR. CLYDE PULI (Segretarju Parlamentari):  Sur President,  f’isem il-Ministru tal-Edukazzjoni, Xogħol u l-Familja nqiegħed fuq il-Mejda tal-Kamra:

Lista li turi l-għadd ta’ uffiċjali, kemm mis-Settur Pubbliku u kemm minn barra s-Settur Pubbliku, fis-segretarjat tal-Ministru tal-Edukazzjoni, Xogħol u l-Familja maqsuma skont il-grad u r-remunerazzjoni li jirċievu, bi tweġiba għall-mistoqsija parlamentari 19389; u

Tagħrif dwar persuni li għadhom jibbenefikaw minn pensjoni tas-servizzi Ingliżi, maqsuma skont il-lokalità, bi tweġiba għall-mistoqsija parlamentari 19719.


INFORMAZZJONI

MR SPEAKER: Skont paragrafu (4) tal-artiklu 120B tal-Ordnijiet Permanenti tal-Kamra, fil-laqgħa tal-Kumitat Permanenti dwar il-Kontijiet Pubbliċi ta’ nhar l-Erbgħa, 6 ta’ Ottubru, 2010 l-Onor. Charlò Bonnici se jissostitwixxi lill-Onor. Tonio Fenech u mhux lill-Onor. Austin Gatt kif avżat fis-seduta preċedenti.  


KUMITATI PERMANENTI

MR SPEAKER: L-Onor. Francis Zammit Dimech.

ONOR. FRANCIS ZAMMIT DIMECH (President tal-Kumitat Permanenti dwar l-Affarijiet Barranin u Ewropej):  Sur President, nixtieq nirrapportalek li l-Mozzjoni Nru. 169 ippreżentata mill-Prim Ministru kienet ġiet diskussa mill-istess Kumitat fil-laqgħa li saret fit-30 ta’ Settembru 2010 u se nqiegħed fuq il-Mejda tal-Kamra:

Rapport mill-President tal-Kumitat Permanenti dwar l-Affarijiet Barranin u Ewropej fuq id-diskussjoni li saret fl-istess Kumitat fit-30 ta’ Settembru, 2010, rigward il-Mozzjoni dwar il-ħruġ ta’ Ordni fuq il-Protokoll li jemenda Protokoll Nru. 36 fuq il-Disposizzjonijiet Transitorji. 

Fil-qosor, f’dan ir-rapport qegħdin nindikaw - fid-dawl tal-iżvilupp pożittiv fil-konfront ta’ Malta fuq l-issue magħrufa popolarment bħala dik tas-Sitt Siġġu -  li l-Kumitat Permanenti dwar l-Affarijiet Barranin u Ewropej unanimament qabel li l-Parlament japprova l-Abbozz ta’ Ordni tal-2010 dwar il-Protokoll li jemenda l-Protokoll Nru. 36 fuq dispożizzjonijiet transitorji u nifhem li se jkun hemm diskussjoni - anke jekk fil-qosor -  f’dan il-Parlament il-ġimgħa d-dieħla.

MR SPEAKER:  Grazzi.  L-Onor. David Agius.

ONOR. DAVID AGIUS:  Biex nikkjarifika ftit rigward il-PAC għal għada, il-bieraħ intqal li se jkun hemm tibdil u tneħħa l-Ministru Austin Gatt, għax kien se jkun indispost.  Kif fhimt illum jiena, l-Onor. Charlò Bonnici mhuwiex se jissostitwixxi lill-Ministru Austin Gatt.  L-erba’ membri tagħna se jkunu l-Ministru Austin Gatt, l-Onor. Charlò Bonnici, l-Onor. Robert Arrigo u l-Onor. Chris Said.  Nispera li dawk huma l-erba’ membri li għandna aħna. Qed ngħid dan biex nikkjarifika ftit l-affarijiet.

MR SPEAKER: Iva.  Is-sostituzzjoni llum kienet għall-Ministru Tonio Fenech. Stqarrijiet Ministerjali.  Ordnijiet tal-Ġurnata.


ORDNIJIET TAL-ĠURNATA 

ABBOZZ TA' LIĠI LI JEMENDA L-ATT DWAR GWARDJANI PRIVATI U LOKALI 

PRIVATE GUARDS AND LOCAL WARDENS (AMENDMENT) BILL

L-ordni għat-Tieni Qari ġie moqri.

Ikompli mill-4 ta’ Ottubru, 2010. 
Il-mistoqsija reġgħet tqiegħdet.

MR SPEAKER: Rimarki? L-Onor. Stefan Buontempo.

ONOR. STEFAN BUONTEMPO: Illum qegħdin niddiskutu l-Abbozz ta’ Liġi li  jemenda l-Att dwar il-Gwardjani Privati u Lokali u l-għan hu sabiex jingħataw ċerti setgħat u jiġu imposti ċerti obbligi fuq il-gwardjani privati speċjalizzati. Kull soċjetà għandha kontinwament taħdem sabiex issaħħaħ it-tessut tagħha fl-interess ta’ kull membru li jagħmel parti minn tali soċjetà. Il-Parlament huwa kolonna importanti fil-proċess demokratiku li jixpruna din il-ħidma fl-interess nazzjonali u għandu jirrappreżenta firxa wiesgħa ta’ interessi biex b’hekk kull inizjattiva ssib l-aħjar bilanċ fl-interess aħħari tas-soċjetà Maltija u Għawdxija.  Dan l-abbozz ta’ liġi li għandna quddiemna huwa ħolqa ċkejkna, iżda importanti biex insaħħu t-tessut tas-soċjetà Maltija.  
It-tessut ta’ kull soċjetà hu mibni fuq sensiela ta’ valuri li flimkien jagħmluna dak li aħna llum.  L-isbaħ ipotesi hi li kull individwu jkun kapaċi jifhem in-natura tiegħu, dak li hu tajjeb u ħażin f’din in-natura u b’hekk b’inizjattiva tiegħu stess u bla bżonn ta’ liġijiet, japplika biss dak li hu tajjeb biex b’hekk joħloq l-isbaħ ambjent kemm għalih innifsu kif ukoll għas-soċjetà li tagħha jagħmel parti.  L-isfortuna hija li ta’ spiss l-istint negattiv tal-individwu jinfaqa’ fuq is-soċjetà bħal bajda mħassra li tnawwar dik l-istess soċjetà u għalhekk, l-istituzzjoni tal-Parlament, minn żmien għal żmien ikun jeħtiġilha ssaħħaħ l-infrastruttura legali nazzjonali biex tassigura l-aħjar livell possibbli ta’ ordni fl-interess tar-residenti, tal-ħaddiema u ta’ dawk kollha li joffru servizz kummerċjali.  

Is-soċjetà Maltija rat tibdil kbir tul dawn l-aħħar 50 sena. Minn soċjetà bbażata fuq ekonomija agrarja u militari għaddejna għal waħda bbażata fuq attività fil-manifattura u servizzi. Il-karattru Malti jilgħab parti importanti fl-iżvilupp soċjali, kulturali u ekonomiku tagħna.  Għal mijiet ta’ snin aħna konna kburin bil-karattru intrinsikament fabbli tagħna l-Maltin, bqajna niftaħru b’din il-karatteristika tagħna wkoll meta s-soċjetà tagħna bdiet tesperjenza bidliet kbar, kemm fl-attitudni kif ukoll fl-aspettattivi tagħna.  Bqajna nirrepetu sal-lum din il-clichè ta’ kemm aħna nies fabbli bla ma forsi evalwajna kif aħna bdejna ninbidlu u kif inbdilna tul dan il-proċess.  Naħseb li dan huwa aspett li ta’ min wieħed jiddiskutih b’serjetà u b’mod studjat għax il-mod kif qegħdin ninbidlu għandu effett kbir fuq il-kwalità ta’ ħajjitna u fuq il-kompetittività tal-ekonomija tagħna, l-aktar fis-settur tas-servizzi. 

Irridu niflu wkoll kemm aħna l-membri parlamentari f’din l-istituzzjoni fundamentali tas-soċjetà tagħna qegħdin inkunu reattivi għall-imġiba reattiva ta’ kull individwu u kemm min-naħa l-oħra qegħdin inkunu mexxejja ta’ soċjetà li għandna bżonn ta’ bażi mibnija fuq valuri ċari u li jirrispettaw tabilħaqq espressjoni wiesgħa iżda responsabbli ta’ soċjetà moderna u aġġornata.  Tajjeb li wieħed jistaqsi kif din is-soċjetà ħanina u taf tħobb u li tilqa’ lil kulħadd b’idejn miftuħa laqgħet l-isfida ta’ konsumiżmu. Tajjeb li naraw kif inġibu ruħna ma’ xulxin fl-isfida ta’ ftuħ lejn tant kulturi oħrajn li issa waslu f’pajjiżna. Naħseb li fil-verità ġibna ruħna kif ġabu ruħhom soċjetajiet oħra fl-istess ċirkostanzi tagħna.  La lqajna din l-isfida b’xi turija unika ta’ merħba liema bħalha u lanqas ma konna xi ġens ostili. Urejna ħniena daqskemm urejna ostilità, ħassejna biżgħa daqskemm ħassejna opportunità għax fuq kollox din l-esperjenza għadha waħda fi stadju ta’ dibattitu perpetwu fejn il-qagħda ekonomika, personali u kollettiva jkollha effett fuq l-aċċent li nagħtu lil dan id-dibattitu minn żmien għall-ieħor.  

L-isfidi ekonomiċi tagħna, kemm qabel il-kriżi ekonomika meta l-ekonomija tagħna kienet għadha qed tfittex li tilħaq livell aċċettat ta’ attività produttiva kif ukoll matul din il-kriżi li qiegħda tittestja l-fundamentali ekonomiċi tagħna bil-qawwi, għandhom iħeġġu lill-gvern ċentrali li jnaqqas kemm jista’ jkun mil-logħba politika li ma tixraqx għal dawn iż-żmenijiet ta’ sfida u jimpenja ruħu biex iwettaq politika li għandha saqajha mal-art u mhux ambizzjoni għall-poter mis-sema għas-sema. Jien naħseb li llum wasal iż-żmien li nikkonsidraw dan l-abbozz ta’ liġi għax sfortunatament jeħtieġ li l-kultura tagħna jkollha servizz speċjalizzat ta’ gwardjani biex jaraw li jiġu osservati elementi fil-ħajja tagħna ta’ kuljum. Huwa importanti li dawn il-gwardjani jkunu verament speċjalizzati iżda llum nifhem iktar minn qatt qabel illi li taqbel ma’ liġi ma jfissirx li dik il-liġi se tiġi applikata fl-ispirtu kollu tagħha jew li se tiġi applikata f’qafas ta’ impenn wiesa’. Għalhekk nixtieq nagħmel osservazzjonijiet speċifiċi biex b’hekk inkun qed nagħti l-kontribut tiegħi biex din il-liġi twelled kultura kemm jista’ jkun armonjuża fl-interess tas-soċjetà Maltija.  

L-ewwel punt hu li x-xandir tal-Istat għandu jimpenja ruħu biex ikun mezz effettiv kif valuri ta’ integrazzjoni umana għandhom jiġu applikati biex b’hekk is-soċjetà tagħna mhux biss tħares l-identità tagħha iżda tissaħħaħ ukoll billi tnaqqas il-preġudizzji, tneħħi l-abbuż minn fuq persuna umana bħala għodda fil-proċess ekonomiku, tikseb  għarfien ġenwin tar-realtajiet li jinfluwenzawha u b’hekk tara li kull azzjoni tkun waħda informata soġġetta għall-iskrutinju sod u fl-istess ħin ġust.  It-tieni punt, wieħed mill-ikbar nuqqasijiet ta’ dan il-gvern huwa l-falliment ta’ tmexxija ta’ numru ta’ aġenziji li għandhom responsabbiltajiet kbar fl-interess tas-soċjetà Maltija, bħal per eżempju, l-Enemalta. Din l-aġenzija ma rnexxilhiex tħares l-interessi tal-Maltin u l-Għawdxin fuq materja tant importanti  bħas-saħħa tagħna.  Għalhekk, dan l-abbozz ta’ liġi jista’ biss iħalli effett pożittiv fuqna mhux jekk jgħaddi mill-Parlament biss iżda kif il-gvern se jamministra l-provvedimenti li hemm fih.  Dan l-abbozz ta’ liġi jista’ biss ikun produttiv jekk il-proċess jikseb ir-rispett u l-fiduċja tal-istakeholders  kollha.  Ikun inutli li noqogħdu nwaħħlu fl-oppożizzjoni li tagħmel xogħolha u tikkritika l-amministrazzjoni dubjuża jekk wara li jkun approvat dan l-abbozz ta’ liġi jkun hemm xi opportunità għal xi interessi li bħalissa żgur li minn hawn ma jkunux jidhru.  Għalhekk il-proċessi għandhom ikunu viżibbli u jfittxu li joffru l-aħjar servizz lil pajjiżna.  

It-tielet punt, il-proċess għandu jwassal biex ikun hemm id soda iżda wkoll ġusta.  Din il-liġi għandha aspetti li jippermettu azzjoni suġġettiva.  Nifhem li l-ħidma tal-gwardjani titlob għal spazju iżda dan l-ispazju għandu jintuża bil-galbu u minn persuni professjonali. Għalhekk, biex din l-inizjattiva tħalli frott soċjali u ekonomiku pożittiv il-proċess ta’ speċjalizzazzjoni huwa fundamentali.  Dan il-proċess għandu jkun marbut ukoll ma’ valuri ta’ spiritwalità fis-sens wiesgħa tagħha.  Ir-raba’ punt, il-proċess għandu jżomm quddiem għajnejh l-interess tal-komunitajiet tagħna. Irridu nsibu l-aħjar bilanċ bejn l-interessi residenzjali u dawk kummerċjali biex mhux biss tintlaħaq l-armonija iżda biex kemm is-settur residenzjali kif ukoll dak kummerċjali jifhmu li t-tnejn jiddependu fuq xulxin għall-iżvilupp tal-komunità li jagħmlu parti minnha. B’mod speċjali kull prattikant fil-proċess ta’ servizz tal-gwardjani għandu jħoss li hu qed jagħti servizz importanti lill-pajjiż u mhux qed jipprattika xi delizzju li jagħtih xi forma ta’ poter, pjaċiri u sodisfazzjon. L-ikbar ċertifikat għal kull prattikant huwa li ma jkollu għalfejn japplika l-ebda aspett mill-ħiliet tiegħu għax b’ġudizzju tajjeb ikun kapaċi jevita kull sitwazzjoni skabruża.  

Fuq dawn il-punti nixtieq naqsam magħkom esperjenza ta’ żagħżugħ li ġie jkellimni fuq problema li nqalgħetlu fix-xhur tas-sajf meta hu ffrekwenta Paceville.  Dan iż-żagħżugħ fil-11.00 p.m. mar Paceville u wara ħafna ħin ifittex sab post fejn jipparkja li ma kienx jindika li hija proprjetà privata.  Wara li dan iż-żagħżugħ kellimni ddeċidejt miegħu li mmur nara jekk hux qed jgħid il-verità. Hawnhekk qed nirreferi għal biċċa fetħa li hemm wara l-Wembley Garage. Hemmhekk hemm biċċa proprjetà li hija privata li min-naħa turi li hemm sinjali li hija art privata, imma jekk tidħol minn triq oħra - u ma tkunx dieħel wrong way - ma juri xejn li dik l-art hija privata.  Dan iż-żagħżugħ daħal minn fejn ma kienx hemm sinjali u pparkja fil-ġenb ta’ din is-site u meta mar biex jerġa’ lura nduna li l-karozza tiegħu mhijiex hemmhekk. Tistgħu timmaġinaw kemm inkwieta meta ma sabx il-karozza ġdida li kien għadu kif xtara ftit tax-xhur ilu.  

Niżel l-għassa ta’ San Ġiljan biex jagħmel ir-rapport li serqulu l-karozza u l-pulizija hemmhekk staqsietu jekk il-karozza kenitx ipparkjata ħdejn id-Dean Hamlet.  Hu qalilha li kien ipparkjat hemm u l-pulizija qaltlu li l-karozza tiegħu ġiet towed.  Hu beda jikkontesta u beda jgħid li minn fejn daħal ma kien jirriżulta xejn li din kienet art privata.  Imbagħad il-pulizija għamlet kuntatt x’imkien u dan iż-żagħżugħ semagħha tgħid minn fuq it-telefon:  Imisskom avżajtuni, mhux qbadtu u ħadtu din il-karozza. Hu reġa’ mexa lura mill-għassa tal-pulizija ta’ San Ġiljan għal fejn hemm id-Dean Hamlet jiġifieri wara l-Wembley’s Garage u daħal ikellem lis-sid ta’ din il-lukanda.  
Jien mhux se nidħol fil-mod kif is-sid tkellem ma’ dan iż-żagħżugħ però mhuwiex sew li dan is-sid ta’ Dean Hamlet m’avżax lill-pulizija. Dan kemm għamel kuntatt mal-aġenzija, il-warden fl-ebda ħin ma mar on site, qabdu din il-karozza illegalment, għax ma tistax taqbad tieħu xi ħaġa li mhijiex tiegħek, bil-konsegwenza li nħolqu ċerti ħsarat f’din il-karozza. Din l-istess karozza ttieħdet ġewwa għalqa f’Ħal Tarxien b’ħafna klieb jiġru u biex iġibha lura dan iż-żagħżugħ kellu jħallas €130. Mela tajjeb, il-pulizija ma jagħtux kas, il-warden lanqas biss mar on site biex jara jekk huwiex minnu li din il-karozza kenitx ipparkjata sew jew le, u l-flus imorru għand l-aġenzija, għand is-sid ta’ Dean Hamlet u għand min jieħu ħsieb it-towing.  
Issa jien informat li wara li ġara dan il-każ u wara li dħalt jien biex nara x’ġara u ma ġarax, is-sid iddeċieda li jagħmel “private property” miż-żewġ naħat imma qabel dan ittieħdu mijiet ta’ karozzi a skapitu tan-nies u sempliċement għax is-sid ta’ Dean Hamlet minflok javża l-pulizija jew minflok l-aġenzija tibgħat il-gwardjan lokal, jaqbad u jieħu l-liġi b’idejh, jieħu din il-karozza f’yard f’Ħal Tarxien.  Ta’ min jgħid li din il-yard  mhijiex ċertifikata kif suppost għax hija fil-miftuħ, fiha hemm jiġru klieb ta’ ċertu daqs u ta’ ċertu periklu u dan iż-żagħżugħ qal ukoll li l-karozza sab li kellha xi daqqiet ta’ ġebel. Meta naraw dawn l-affarijiet nieħdu gost li għandna dan l-abbozz ta liġi imma mbagħad ir-realtà hija differenti, jiġifieri huwa importanti li mhux biss niddiskutu u napprovaw dan l-abbozz ta’ liġi imma rridu nsegwuh ukoll u rridu naraw li verament dawn l-aġenziji, il-gwardjani privati u lokali jaqdu verament is-servizz li aħna qegħdin nivvotaw għalih.  

Sur President, nikkonkludi billi nħeġġeġ lill-gvern biex iħares b’mod ħolistiku lejn iċ-ċirkostanzi li wassluna għal din il-ħidma llum u b’impenn biex jitkattar is-sens ta’ dibattitu veru lil hinn minn retorika popolari biex b’hekk is-soċjetà tagħna tkun tista’ tabilħaqq tħares lejna bħala qaddejja u mexxejja denji ta’ dan il-pajjiż li lkoll ngħożżu.  Nirringrazzjak.

MR SPEAKER:  Grazzi.  Aktar rimarki?  L-Onor. Ċensu Galea.  

ONOR. ĊENSU GALEA:  Sur President, fil-ħin li ġej se nipprova nagħmel riflessjonijiet dwar dan l-abbozz ta’ liġi li għandna quddiemna.  Il-bieraħ filgħaxija smajt lill-Onor. Michael Falzon jitkellem, issa smajt lill-Onor. Stefan Buontempo jitkellem, sfortunatament ma smajtx id-diskorsi l-oħrajn għalkemm qrajt kif ġew irrapportati fil-media kemm l-introduzzjoni tal-Ministru Mifsud Bonnici kif ukoll ir-replika tal-Onor. Joseph Sammut. 

Wieħed jista’ jillimita ħafna d-diskors dwar dan l-abbozz ta’ liġi però fl-istess ħin wieħed jista’ jwessa’ kemm irid.  Onestament inħoss ftit tad-diffikultà jekk għandix ngħid erba’ kelmiet u nieqaf nitkellem għax dan l-abbozz ta’ liġi fih innifsu huwa wieħed sempliċi u qed idaħħal kategoriji differenti ta’ gwardjani privati li jridu jkunu liċenzjati. Aħna f’pajjiżna għandna gwardjani privati, għandna wkoll il-gwardjani lokali, u għandna wkoll il-pulizija li mhumiex parti minn din il-liġi li qegħdin niddiskutu għalkemm dawn ukoll għandhom rwol ta’ enforcement. 

Sur President, b’dan l-abbozz ta’ liġi se jkollna aktar kategoriji ta’ gwardjani privati li huma liċenzjati.  Imbagħad hemm x’inhuma l-funzjonijiet ta’ dawn il-kategoriji differenti u hemm ukoll x’jista’ jiġri lil dawn il-gwardjani privati jekk kemm-il darba huma - u bħala bnedmin huma suxxettibbli – jmorru lil hinn mill-parametri tal-liġi f’dak li huwa l-qadi tal-funzjonijiet tagħhom. Bħal f’kull ċirkostanza oħra min jaqbeż il-limitu, min imur lil hinn mill-obbligi tiegħu, il-liġi għandha tagħti l-possibbiltà li jkun hemm miżuri ta’ dixxiplina fil-konfront tiegħu.  

Meta qegħdin nitkellmu dwar il-mod kif isir l-enforcement f’pajjiżna, meta għandek ċirkostanzi f’dan il-pajjiż li hemm diversi kategoriji ta’ persuni li huma responsabbli għas-setturi differenti ta’ enforcement u meta għandek numru ta’ ilmenti nkun qed nonqos mir-responsabbilitajjiet u mid-doveri tiegħi jekk kemm-il darba nieqaf nitkellem f’dan id-dibattitu.  F’dawn il-minuti li ġejjin se nipprova nwessa’ ftit is-suġġett u nipprova nagħti perspettivi forsi mhux daqshekk dettaljati kif għamel l-Onor. Buontempo qabli.

Irrid ngħid li hemm id-diffikultà, forsi kultant il-frustrazzjonijiet li wieħed iħabbat wiċċu magħhom meta dak li jkun jidhirlu, mhux bilfors bir-raġun, li min suppost qed jagħmel l-enforcement ikun qed imur lil hinn mil-liġi. Hemm ukoll il-frustrazzjoni l-oħra ta’ kategoriji differenti ta’ persuni li huma responsabbli mill-enforcement f’pajjiżna meta jaraw li ċ-ċittadini li jgħixu f’dan il-pajjiż jew il-persuni li jżuru dan il-pajjiż ikunu qegħdin jaqgħu u jqumu mill-obbligi tagħhom u jiksru r-regoli. Hemm ukoll il-ħtieġa li l-uffiċjali u l-gwardjani privati jkunu speċjalizzati, jirrispekkjaw l-entità ta’ ħidma li jkunu qegħdin jagħmlu u r-responsabbilità partikolari tagħhom.  

Sur President, huwa veru li dawn il-persuni li qegħdin nitkellmu dwarhom għandhom responsabilità li jżommu xi forma ta’ kontroll fuqna l-kumplament tas-soċjetà però rrid ngħid li kull wieħed minna għandu r-responsabilità li jara li fil-verità nkunu qegħdin nosservaw ir-regoli li għandna f’pajjiżna. Kull wieħed minna għandu r-responsabilità li jara li ma jkunx is-sors ta’ dwejjaq għal persuni oħrajn.  Fuq kollox ir-regoli, fl-opinjoni tiegħi, lanqas hemm bżonn ikunu miktubin għax wieħed għandu jkun jaf li m’għandux joħloq storbju jew ġlied f’postijiet pubbliċi.  Bħalma kull wieħed minna jippretendi li jkollu rispett għal dak li jagħmel, kull wieħed u waħda minna għandna nirrispettaw dak li jkun qed jagħmel ħaddieħor.  Biex nirrispettaw dak li jkun qed jagħmel ħaddieħor m’hemmx bżonn ikun hemm liġi miktuba. 
Għandu jkollna fil-fond ta’ qalbna dak is-sens ta’ responsabilità li aħna bħala bnedmin naġixxu bl-istess mod kif nippretendu li ħaddieħor jaġixxi fil-konfront tagħna. Kieku kull wieħed u waħda minna jerfa’ din ir-responsabilità m’għandix dubju li la jkollna bżonn gwardjani lokali, la jkollna bżonn gwardjani privati u lanqas ikollna bżonn il-gwardjani speċjalizzati, imma din mhijiex sitwazzjoni reali għax il-mod kif aħna l-bnedmin inġibu ruħna ma’ xulxin, ħafna drabi leaves much to be desired fil-konfront ta’ xulxin. Dan iwassal għal sitwazzjoni fejn ikun hemm diversi ħteġijiet marbutin ma’ azzjonijiet ta’ dixxiplina u ta’ kontroll.  Mhuwiex faċli li tilħaq sitwazzjoni fejn ma jkollokx bżonn l-enforcement għax anke f’toroq differenti f’pajjiżna jew f’postijiet ta’ divertiment, anke żgħar, tiltaqa’ ma’ diversi okkażjonijiet fejn xi ħadd joħloq id-diżgwid jew l-inkwiet.  

Sur President, l-Onor. Buontempo fost l-oħrajn għamel riferenza għas-sitwazzjonijiet li qegħdin jirriżultaw minn taħlit etniku u soċjali li qed ikun hawn f’pajjiżna. Jien mhux se nidħol fir-raġunijiet għaliex għandna dan it-taħlit illum però f’pajjiżna għandna wkoll sitwazzjonijiet ta’ inkwiet li qegħdin jirriżultaw minħabba l-fatt li m’aħniex kapaċi naċċettaw li hemm ħaddieħor li għandu twemmin jew tradizzjoni li hija għal kollox differenti minn tagħna. Hemm ukoll sitwazzjonijiet bħal dawk li għamel riferenza għalihom l-Onor. Buontempo fejn forsi kien hemm esaġerazzjoni fil-konfront taż-żagħżugħ li kellu l-karozza towed, imma mbagħad kemm minna anke li qegħdin f’din il-Kamra, meta mmorru x’imkien, niġu naqgħu u nqumu mir-regoli tal-lokalitajiet u nipprovaw nagħmlu dak li jfettlilna?   

Il-bieraħ tkellimt fl-Aġġornament dwar x’jiġri f’ċirkostanzi partikolari wara ż-żmien tas-sajf. Per eżempju, kemm minna meta ma nkunux qegħdin ngħixu fil-villeġġjatura - u hawnhekk irrid nagħmilha ċara li mhux qed nitkellem għal kull min ikollu villeġġjatura għax inkella nkun irresponsabbli – jimpurtana minn dak li jkun qed jiġri fil-lokalità? Ikun hemm regoli li jiġu mibdula mhux skont il-ħteġijiet tal-lokal imma skont kif jaħsbu li huma l-ħteġijiet partikolari tal-individwu u jipprova jimponihom fuq il-kumplament tas-soċjetà. Dan minflok bil-maqlub, li s-soċjetà timponi fuq kull wieħed u waħda minna mod kif ngħixu u kif għandna nosservaw ir-regoli ta’ pajjiżna. Dawn il-persuni jippretendu li huma jkollhom regoli tagħhom u jimponuhom fuq il-kumplament tas-soċjetà.  
Hawnhekk ukoll hawn il-ħtieġa li jittieħdu l-miżuri li huma importanti fil-konfront tal-kumplament tas-soċjetà. It-tipi differenti ta’ gwardjani qegħdin hemmhekk biex jipprovaw isibu dak il-bilanċ neċessarju bejn il-ħteġijiet differenti tal-indivdiwi u l-ħteġijiet globali tas-soċjetà.  Il-ħteġijiet ta’ kull wieħed minna meta mqiegħda f’dan il-kontest għandhom isibu r-rispett tagħna lkoll għax inkella jkun inutli li noqogħdu nilmentaw kontra dak is-settur jew kontra dik il-kategorija ta’ persuni li huma responsabbli mill-enforcement fil-pajjiż. Ilkoll kemm aħna għandna nosservaw ir-regoli li fuqhom is-soċjetà tiddependi.  Biex dan nagħmluh irridu individwalment u miġbura flimkien inħarsu lejn il-ħteġijiet mhux individwali imma l-ħteġijiet kollettivi tas-soċjetà.  

Matul is-sajf li għadda f’aktar minn okkażjoni waħda kien hemm kontroversji dwar ċerti affarijiet li wieħed jista’ jqishom żgħar. Per eżempju, f’okkażjoni minnhom xi ħadd kisser telephone booth. F’dan il-każ partikolari kien barrani u l-ispejjeż ma kenux kbar imma din il-persuna xorta ttellgħet il-qorti u minħabba f’hekk kien hemm ħafna reazzjonijiet fuq l-internet. Dan minflok il-persuni li kienu qegħdin jagħmlu l-enforcement ġew imfaħħra għall-azzjoni tagħhom.  Fil-fatt kien hemm numru sostanzjali ta’ persuni li tkażaw li l-pulizija qagħdu jaħlu ħinhom itellgħu din il-persuna l-qorti u li l-qorti kellha tinħela biex tipproċessa din il-persuna li m’għamlitx xi ħaġa ta’ barra minn hawn u affarijiet bħal dawn. 

Wieħed jista’ jħares ukoll lejn il-mod kif ċerti affarijiet jingħataw prominenza fil-media ta’ pajjiżna.  Jekk xi ħadd ikisser bankina u jħalliha mkissra l-kunsill lokali jiġi mgħajjar fuqha. Jekk xi ħadd iwaddab l-iskart tiegħu fejn mhux suppost jew mhux fil-ħin allokat il-kunsill lokali jiġi mgħajjar talli ma ġabarx iż-żibel. Mill-banda l-oħra, jekk ikun hemm azzjonijiet li jittieħdu fil-konfront ta’ persuni li jabbużaw, il-kunsill lokali jew il-gvern skont iċ-ċirkostanzi jiġu akkużati li qed ikunu severi.  Dak is-suppost miskin fil-verità jkun wieħed minn dawk li apposta u b’mod perpetwat ikun qed jikkawża dannu lill-ambjent kollettiv ta’ dik il-lokalità. Ġieli jkollok nies li ġimgħa wara oħra tinġibdilhom l-attenzjoni għall-fatt li jkun kisser bankina waqt li kien qed jagħmel kostruzzjoni imma dan jiġi jaqa’ u jqum li numru ta’ persuni oħrajn jistgħu jweġġgħu b’dik l-azzjoni partikolari. Imbagħad ikun hemm ilmenti u kummenti fil-konfront tal-awtoritajiet lokali jew nazzjonali. Dan qed ngħidu għax filwaqt li ħafna drabi nisimgħu stejjer ta’ ilmenti ta’ kemm persuna hija iebsa jew stretta fil-mod ta’ kif tapplika r-regoli jekk dik l-istess persuna ma tapplikax ir-regoli jkun hemm min jilmenta għax dak ma jkunx qed ikun iebes biżżejjed.  

Sur President, irrid insemmi wkoll diffikultà prinċipali f’dak li huwa enforcement f’pajjiż żgħir bħalma huwa  tagħna. F’pajjiż żgħir bħal tagħna dak li jkun qed jipprova jagħmel l-enforcement ħafna drabi jsib ruħu f’qagħda li jaf il-persuna li tkun qed tikser ir-regoli u dak li jkun qed jikser ir-regoli jippretendi li dan ma jeħux il-passi neċessarji.  Issib ukoll individwi li jibdew jippontaw subgħajhom lejn min ikun ħa l-passi fil-konfront tagħhom u jgħidu li dawk ikun ħadu passi b’sens ta’ vendikazzjoni.  Irridu nħarsu lejn id-dixxiplina b’mod differenti. Ma nistgħux nippretendu li jkun hemm dixxiplina dejjem fuq ħaddieħor u qatt ma nixtequha fuqna. Għandu jkollna d-diċenza li nippretendu li dik l-istess dixxiplina li nippretendu fuq ħaddieħor tkun applikata fil-konfront tagħna wkoll. 
Għandna nippretendu dixxiplina anke jekk in-nuqqasijiet huma żgħar, għax iż-żgħir meta miġbur flimkien, jirnexxielu jagħmel xi ħaġa li hija kbira kemm jekk dik tkun pożittiva kif ukoll jekk tkun negattiva.  Meta numru ta’ snin ilu nfetaħ każin politiku tad-distrett fejn nikkontesta kien hemm iskrizzjoni li kienet tgħid: “Bil-ftit tal-ħafna sar dan kollu”.  F’dan il-każ dan huwa messaġġ pożittiv, però anke l-ftit ħażin ta’ kull wieħed u waħda minna, meta niġbruh b’mod kollettiv insibu li bil-ftit tal-ħafna jkun sar dan il-ħażin kollu.  Irridu noqogħdu attenti biex nipprovaw nevitaw il-ftit ħażin li kull wieħed minna jista’ jikkommetti. Huwa b’hekk li jirnexxielna ntejbu anke l-livell tas-soċjetà li fiha ngħixu. Irridu nipprovaw naraw ukoll kif se ndaħħlu s-sens ta’ irġulija magħna nfusna li meta xi ħadd jiġbdilna l-attenzjoni, meta xi ħadd forsi anke jispiċċa jagħtina ċitazzjoni, anke meta xi ħadd forsi jispiċċa jtellagħna l-qorti għal dak li nkunu għamilna b’mod żbaljat, ma noqogħdux nippontaw subgħajna lejn min ikun qiegħed jagħmel affarijiet simili li m’għandhomx ikunu tollerati.  

Naturalment b’riferenza għal dak li qal l-Onor. Michael Falzon il-bieraħ filgħaxija u anke b’riferenza għal dak li qal l-Onor. Stefan Buontempo aktar kmieni llejla, wieħed jista’ jgħid ukoll li hawnhekk imbagħad irridu naraw li min ikollu s-saħħa, min ikollu l-poter li jipprova jġegħelna lkoll kemm aħna nosservaw ir-regolamenti, hu nnifsu ma jiksirx ir-regoli bażiċi li fihom u li bihom għandu jwettaq id-doveri tiegħu.  Li bniedem ikollu beritta jew uniformi ma jfissirx li jista’ jagħmel li jfettillu.  Ma jfissirx li l-bniedem b’din l-uniformi jista’ jittratta lilna lkoll b’mod żbaljat.  F’dan ir-rigward m’għandix dubju li kull wieħed minna jista’ hu stess jislet eżempji ta’ persuni li qabżu l-limiti anke tad-diċenza u tal-poteri tagħhom.

Hemm imbagħad sitwazzjoni oħra li rridu nipprovaw kemm jista’ jkun nevitaw anke f’pajjiżna. Forsi għandna sitwazzjonijiet fejn diversi awtoritajiet ta’ enforcement jimpikaw bejniethom biex juru kemm huma tajbin jew kemm huma aħjar biex jagħmlu enforcement minn ħaddieħor. Hawnhekk wieħed irid jipprova jara li kemm jista’, ikun hemm is-sens komun. Minjaf kemm-il darba smajna nies li jkunu qalgħu ċitazzjoni li dak li jkun seta’ ġibdilhom l-attenzjoni jew informahom minn qabel li kienu qed jagħmlu xi ħaġa ħażina. Per eżempju, wieħed seta’ ma ħalliex lil ċerti nies jipparkjaw f’post fejn mhux suppost jipparkjaw anke jekk forsi s-sinjal ma jkunx jidher biex jevitaw ċitazzjoni.   agħar minn hekk ġieli tistaqsi lil dak li jkun jekk tistax tipparkja f’post partikolari, ir-risposta tkun x’imkien bejn iva u bejn le imbagħad x’ħin tirritorna ssib li tkun dabbart ċitazzjoni. 

Sur President, ma rridux lanqas immorru għall-estrem l-ieħor li ngħidu li l-cameras ta’ pajjiżna ma jaħdmux. L-ispeed cameras ta’ pajjiżna huma għodda li tintuża fid-dinja kollha u allura ma nistgħux ngħidu li f’pajjiżna ma jaħdmux tajjeb forsi minħabba li tkun is-sħana u allura tmexxi l-arloġġ tal-camera ‘l quddiem, jew inkella forsi tkun il-kesħa fix-xitwa u dak l-arloġġ jiġġammja.  Irridu noqogħdu attenti li ma mmorrux għal dan l-estrem u jekk għodda partikolari ilha tintuża għal snin twal b’mod tajjeb u b’mod korrett f’pajjiżi oħra, allura ma nistgħux ngħidu li ma jistgħux jiġu applikati għal pajjiżna. 

Kif għedt fil-bidu, stajt għedt żewġ kelmiet biss fuq din il-liġi. Stajt għedt biss li issa b’din il-liġi se jkollna kategoriji oħrajn ta’ persuni li jista’ jkollhom il-liċenzja jew l-awtorità li jaħdmu ta’ gwardjani privati però ma ridtx nagħmel dan għax ridt nipprova nwessa’ ftit l-argumenti li jistgħu jiġu applikati għaċ-ċirkostanzi li fihom taħdem din il-liġi. Nistgħu nibqgħu sejrin bid-diskussjoni kemm irridu. Nista’ nibqa’ nsemmi eżempji dwar l-osservanza o meno tar-regoli ta’ pajjiżna għal ħin twil għax wara kollox kulħadd jirrakkontalna l-esperjenzi pożittivi u negattivi tiegħu, fil-mod ta’ kif kienu trattati minn min suppost qed josserva ċerti regolamenti f’pajjiżna. Minn dawn huma ftit ħafna dawk li jkunu lesti li jammettu li jkunu żbaljaw meta nġibditilhom l-attenzjoni. 
Hemm ukoll min ir-reazzjoni tiegħu ma tkunx waħda pożittiva u nafu bi stejjer fejn persuni li għandhom id-dover u r-responsabilità li jġiegħlu lil kull wieħed u waħda minna biex josserva r-regoli kienu mhedda talli fil-verità għamlu d-dover tagħhom. Almenu jien nista’ nirrakkonta aktar minn esperjenza waħda fejn persuni li pprovajt nispjegalhom bil-kelma t-tajba li mhux suppost jagħmlu ċertu affarijiet, spiċċaw jheddu u jgħidu ħafna paroli fil-vojt. Fil-fatt mhux l-ewwel darba li spiċċajt kelli mmur b’mod uffiċjali nagħmel rapporti dwarhom fl-għassa tal-pulizija imbagħad jittieħdu l-passi legali. U jittieħdu passi mhux daqstant għax ikunu parlaw fil-vojt jew għax ikunu heddew lil xi wieħed jew waħda minna, imma għax ikunu ġew jaqgħu u jqumu mir-responsabilitajiet tagħhom. Jalla f’dan l-abbozz ta’ liġi jirnexxielu jkollna aktar persuni li jirrealizzaw li għandhom josservaw ir-regoli. Jalla dawk li se jkunu qegħdin jiġu liċenzjati biex jaqdu d-doveri tagħhom bħala gwardjani privati kif ukoll dawk li diġà huma liċenzjati biex jaqdu d-doveri tagħhom ta’ gwardjani privati jifhmu li filwaqt li għandhom id-dover li jiddixxiplinaw, għandhom ukoll id-dover li l-ewwel u qabel kollox ikunu diliġenti mal-persuni anke jekk ikunu qegħdin jiksru l-liġijiet ta’ pajjiżna. 

Jalla permezz ta’ dan l-abbozz ta’ liġi li qegħdin ngħaddu minn dan il-Parlament jirnexxielna noħolqu kuxjenza aktar wiesgħa u aktar tajba dwar x’inhuma r-responsabilitajiet tagħna u jalla wkoll jirnexxielna noħolqu kuxjenza akbar fil-moħħ ta’ min suppost josserva dawn ir-regoli proprju biex imbagħad jintlaħaq dak il-bilanċ li huwa meħtieġ bejn min qed jobdi r-regoli u min qed jara li r-regoli jiġu osservati. Naturalment konxju li m’aħna se naslu qatt għal sitwazzjoni fejn il-bnedmin isiru anġli però fl-istess ħin nispera li permezz ta’ din il-liġi jirnexxielna nagħmlu pass żgħir ieħor ‘il quddiem f’dik li hija dixxiplina magħna nfusna u fis-soċjetà tagħna. Nirringrazzjak. 

MR SPEAKER: Grazzi. Aktar rimarki? L-Onor. Noel Farrugia. 

ONOR. NOEL FARRUGIA: Mr Speaker, illum il-Kamra għandha quddiemha l-abbozz ta’ liġi sabiex jiġi emendat l-Att dwar il-Gwardjani Privati u Lokali.  Bla dubju kulma jmur il-pajjiż qiegħed dejjem jipprova jtejjeb l-operat amministrattiv tiegħu u jien nemmen li kull kisba għal dan il-għan hija ta’ garanzija biex pajjiżna jkollu kwalità ta’ ħajja aħjar.  Jien f’dan il-qafas nixtieq nitkellem ftit dwar aspetti li forsi ma tantx tlaħħmu f’dan id-dibattitu, fosthom, per eżempju, il-pjan ta’ kontinġenza. Dan l-att jaqa’ taħt il-Ministru tal-Ġustizzja u l-Intern u allura f’eventwalità ta’ kontinġenza nifhem li l-istess ministeru għandu pjan sabiex ikunu koordinati dawn in-nies li f’pajjiżna huma responsabbli minn ċerti liġijiet.  Ħalli nispjega fi kliem prattiku x’qed nipprova ngħid.    

Sur President, illum hija prattika li meta għandek attività tal-kostruzzjoni għaddejja nsibu gwardjan fuq il-post jara li tiġi osservata l-liġi biex jipproteġi l-pedestrians u jippermetti li jibqa’ jkun hemm flow tat-traffiku. Dan huwa sewwa u hekk għandu jkun.  Fl-istess ħin dawn għandhom ikunu inklużi fi pjan ta’ kontinġenza.  Per eżempju, ħafna drabi l-provvista tad-dawl tkun sospiża minħabba xi xogħlijiet jew minħabba ħsarat tal-power station, u b’riżultat ta’ dan f’ċerti lokalitajiet ikun maqtugħ anke d-dawl tat-traffic lights.  Dan jgħodd ukoll għad-dawl taż-zebra crossings. Jiena għandi nifhem li għandu jkun hemm pjan ta’ kontinġenza biex sakemm tiġi lura l-provvista tad-dawl ikun hemm min jirregola on spot il-pedestrian kif ukoll il-flow tat-traffiku.  Dan qed ngħidu għax aħna rridu naraw ukoll kif nistgħu ntejbu l-operat ħalli kemm jista’ jkun niffaċilitaw aktar ordni fil-pajjiż.  F’sitwazzjoni fejn għal numru ta’ sigħat ċerti toroq ikollhom il-provvista tad-dawl sospiża u kawża ta’ dan allura it-traffic lights ma jkunux qegħdin jiffunzjonaw, għandu jkun hemm aġenzija apposta li tkun tista’ toffri dan is-servizz malajr.  

Dan qed ngħidu għax xi ħaġa nieqsa f’dan l-abbozz hija l-pjan ta’ kontinġenza għall-gwardjani lokali. Issa jien hawnhekk semmejt każ wieħed biss, jiġifieri l-flow tat-traffiku waqt li t-traffic lights ma jkunux qed jiffunzjonaw.  It-traffic light isiru biex jiġi protett il-pedestrian u jekk dawn ma jiffunzjonawx lill-pedestrian ma tistax tgħidlu biex jitlaq l’ hemm, biex imur il-polyclinic jekk tajruh jew biex imur għand tal-insurance jekk kisser il-karozza.  Jiġifieri ejja tabilħaqq naraw li dan il-pajjiż dejjem imur għall-aħjar. Ħafna drabi ċerti nuqqasijiet inkunu nafu bihom, ikollna konoxxenza tagħhom imma nħalluhom għaddejjin, imma issa ħalli nġib eżempju żgħir ieħor.

Nixtieq ngħid xi ħaġa dwar il-kwestjonijiet li jkun hemm bejn id-drivers u l-kunsilli lokali dwar is-sleeping policemen. Ikollok kunsilli li jagħmlu sleeping policemen li tkun għolja sew u ħafna drabi ma tantx ikun hemm dawl fit-triq u pjuttost ma tarahiex.  Nista’ nsemmi wkoll xi ħaġa li fl-opinjoni tiegħi ftit ingħatat importanza, u din hi pjan ta’ kontinġenza għall-gvernijiet lokali rigward il-bajjiet li jinsabu mdawrin mal-lokalitajiet kollha.  Qed nirriferi għat-tniġġis fil-baħar u mhux biss fuq l-art jew fl-arja.  Hawnhekk qegħdin naraw li rridu nżidu l-enforcement u nagħtu iktar responsabbiltà lil min għandu rwol biex isostni dan l-enforcement għax qed inkunu limitati f’dak li hu progress li jinħass fis-soċjetà tagħna. Ħalli nġib eżempju ċkejken. Per eżempju, Buġibba, San Pawl il-Baħar, ir-Rabat u l-Qawra huma lokalitajiet li f’ċerti żmenijiet tas-sena jkun hemm influss ta’ turisti u nies li jiġu minn lokalitajiet oħrajn.  Fil-każ tar-Rabat l-aktar li jitilgħu fix-xitwa, fil-ħarifa u fir-rebbiegħa u fis-sajf jonqsu ftit għax imorru iktar lejn San Pawl il-Baħar,

Buġibba, il-Qawra, ix-Xemxija, il-Mellieħa, il-Manikata u Għajn Tuffieħa.  F’dawn l-inħawi hemm bypass u traffic lights, u kultant saħansitra anke d-dawl tat-triq jinqata’ kompletament. Jekk jibda jkollna attenzjoni partikolari għal dawn iċ-ċirkostanzi l-ewwel nett inkunu qed nuru li dan il-pajjiż huwa ċivilizzat u organizzat u mhux kollox fejn laqat laqat u barra minn hekk inkun qed nipproteġi s-sewwieqa jew il-pedestrians li jiffrekwentaw dik it-triq. Filwaqt li nkunu kuntenti bil-pożizzjoni li għandna llum irridu nifhmu wkoll li rridu nagħmlu iktar biex inkunu aħjar.  

L-ewwel appell tiegħi lill-Ministru  - nixtieq li fil-winding up jitkellem dwar dan - huwa li jagħmel sens li jibda jkollna pjan ta’ kontinġenza f’dan ir-rigward li jkun jappartjeni l-gvernijiet lokali ħalli ntejbu l-operat amministrattiv f’ċirkostanzi straordinarji.  Ħafna drabi jkun hemm ħsarat u forsi f’raħal jew f’żona partikolari, minħabba ċerti xogħlijiet li jistgħu jinqalgħu, ikun hemm jumejn fejn ma jkunx hemm provvista tad-dawl. F’dawk il-jumejn m’għandniex nippermettu li jkun hemm periklu kemm għas-sewieqa kif ukoll għall-pedestrians. Sur President, naħseb li f’abbozz ta’ liġi ta’ din ix-xorta rridu nsemmu dawn il-problemi biex ikollna iktar kontroll.  Li tagħmel pjan ta’ kontinġenza għall-gvern ċentrali hija ħaġa u li tagħmel pjan għall-gvern lokali hija ħaġa però jeħtieġ li nkunu iktar ċari li s-servizz irid jingħata kuljum, l-organizzazzjoni trid tkun sostnuta kuljum u l-ħarsien taċ-ċittadin kemm jekk hu pedestrian jew sewwieq iridu jkunu garantiti.  

Ħafna drabi niltaqa’ ma’ wardens li juru dixxiplina, serjetà u anke prattika umana. Dawn jifhmu li lilek iridu jiggwidawk imma mbagħad tara wardens oħrajn b’attitudni li jinsew li huma umani bħalek. Kieku jkollhom l-awtorità li jagħmlulek revolver ma’ rasek ibqa’ fuq kliemi li jagħmluhulek.  Qed ngħid hekk mhux b’disprezz lejhom imma biex nispjega ċerti karattri. Min għandu attitudni li hija daqsxejn imxammra iktar minn ta’ ħaddieħor għandi nifhem li għandu jkun hu li jitgħabba b’dawn ir-responsabbilitajiet ta’ kontinġenza ħalli min iħossu li hu raġel iktar minn ħaddieħor ikun qed jagħmel dik il-biċċa ta’ raġel iktar minn ħaddieħor.  Nerġa’ ngħid li m’hemmx dubju li hemm wardens li huma responsabbli u li tieħu gost tarahom iwettqu d-doveri tagħhom imma hemm oħrajn li mhux talli jabbużaw, talli jipprovaw jirredikolaw u anke jinstigawk.  Fil-ħajja tiltaqa’ ma’ kollox u biex tirregola kollox diffiċli wkoll għax illum dak li jkun anke xagħru jbiddel. Filli tarah tarah xagħru isfar u l-għada jiżbgħu iswed, jekk ikollu. L-importanti huwa li dejjem nagħmlu assessment tar-rwol li għandhom ċerti gwardjani u f’dan ir-rigward nagħtuhom diversi responsabilitajiet.  

Per eżempju, jkollok wardens li għandhom obbligu li jiffrekwentaw il-ġonna.  Sal-lum għadu mhuwiex stabbilit li warden, apparti milli jħarrek individwu, jista’ wkoll jibgħat notifika lill-kunsill lokali dwar irregolaritajiet u perikli li jeżistu. Għandha tkun ikkonsidrata din is-sitwazzjoni? Il-warden jista’ jħarrikni minħabba parking ħażin, allura għax m’għandux iħarrek ukoll lill-kunsill lokali fuq nuqqasijiet? Wara kollox dan jopera mit-taxxi tiegħi imma fejn jidħol l-interess pubbliku, l-interess ġenerali hemmhekk ma jimpurtax. Jekk warden jaqbdek mingħajr seatbelt iħarrkek imma l-istess warden ma jħarrikx lill-kunsill meta jarak għaddej minn triq u kważi tkun kissirt il-karozza u qsamt tyre minħabba l-istat tal-istess triq. Allura l-istat ħażin tat-toroq ma jistax joħloq skomdu, nuqqas ta’ direzzjoni u perikli fit-traffiku? 
Irridu nifhmu wkoll li jekk irridu nagħmlu enforcement tal-liġijiet f’pajjiżna ma rridux nillimitaw ruħna biss li nagħtu drittijiet speċifiċi u iktar obbligi lill-gwardjani privati u lokali imma rridu nħarsu wkoll lejn ċerta prattika li hemm bżonn intejbu f’pajjiżna.  Ma rridx ngħid li ma sarx titjib fit-toroq imma ġieli tgħaddi minn ċerti toroq li jkun fihom l-isleeping policemen u Allaħares ikollok dahrek jew għonqok juġgħek għax il-Bambin irid jiffrankalek milli tmur xi erba’ sigħat Mater Dei biex toqgħod tieħu l-X-rays jew biex jordnawlek xi mediċini partikolari. Dawn huma affarijiet li forsi nies tal-età tiegħi u tal-età tal-Ministru ma tantx niltaqgħu magħhom imma jkun hemm anzjani li saħħithom tkun rikbithom ftit u lil dawn qed niskomodawhom b’mod kapriċċjuż.  

Sur President, qed nilleġislaw xi ħaġa biex nagħtu aktar obbligi lill-gwardjani lokali u privati u f’livell speċjalizzat imbagħad f’dak li huwa pjan ta’ kontinġenza lokali għall-gvern lokali lanqas għandna strateġija. Din la tkun ikkoordinata bejn il-kummissjoni  tat-traffiku u d-Dipartiment tal-Kunsilli Lokali u lanqas tkun ikkoordinata fil-każ fejn ikun hemm il-provvista tad-dawl sospiża jew xi inċident f’xi triq.  Dawn huma ħwejjeġ li ma jridux xi riżors uman partikolari jew xi finanzjament partikolari. Kulma rridu hu li nifhmu li eventwalment irridu nipprovdu servizz aħjar biex il-kwalità f’kull sens tal-ħajja taċ-ċittadini tagħna dejjem tkun l-ogħla.  

Dan li qed ngħid ma japplikax biss għall-Ministeru tal-Ġustizzja u Intern imma japplika wkoll għal numru ta’ ministeri oħrajn li jridu jikkoordinaw ma’ dan il-ministeru. Illum għandna ħafna mezzi, fosthom dak tal-analisi li nagħmlu fil-bajjiet rigward taħlit tad-drenaġġ.  Għandna naraw kif, mhux nallarmaw lin-nies imma nikkontrollaw aħjar dawn iż-żoni u nkunu qegħdin hemmhekk b’mod aktar organizzat inħarsu liċ-ċittadin u nħarsu l-obbligi tagħna biex ikun hemm inqas impatt.  Id-Dipartiment tal-Kunsilli Lokali qatt xi darba laqqa’ l-kunsilli lokali f’Malta u f’Għawdex fl-eventwalità ta’ kontinġenza?  Jien ngħidlek li lanqas tgħaddilhom minn rashom. Dawn jaħsbuha li jekk jinqata’ d-dawl allura t-tort ikun tal-Enemalta imbagħad nispiċċaw bl-oppożizzjoni tikkritika, il-gvern jiddefendi u n-nies iħallsu l-kontijiet għax ħadd ma jirċievi xi skont għax il-provista tad-dawl tkun inqatgħet.  
Jekk restaurant kellu jixgħel generator u kellu jeħel id-diesel, ħadd ma jingħata kumpens f’dan il-pajjiż. Ħalli ma nidħlux f’dan il-mertu għax mhuwiex is-suġġett tal-abbozz ta’ liġi li qed niddiskutu llum imma xi tip ta’ kontinġenza trid tibda ddaħħal u minn x’imkien trid tibda. Jekk irridu nimbottaw ‘il quddiem l-enforcement fl-istess ħin irridu nimbottaw il-kontinġenza għax mhux sew li kulma nagħmlu hu li ndaħħlu l-flus tal-multi biss.  Huwa tajjeb u importanti li ndaħħlu l-flus mill-multi, hekk għandu jkun.  Jekk bniedem għamel xi ħaġa ħażina tagħtih ċitazzjoni, hekk hija r-responsabbilità u hekk id-dover imma mbagħad hemm doveri oħrajn.  Allura kif dawn id-doveri oħra ma nagħtux kashom?  

Jien se nagħlaq billi ngħid li aħna qed nifhmu li din il-liġi se ġġib ‘il quddiem ċertu enforcement li s-soċjetà tagħna teħtieġ, nifhmu li se ġġib ċerti obbligi u drittijiet li l-gwardjani privati jew lokali jeħtieġu biex isostnu d-dixxiplina li l-pajjiż jeħtieġ però daqstant ieħor irridu naħsbu fil-weak points tagħna. Jekk għandek sena li fiha 365 jum li inti obbligat li żżomm għassa tal-pulizija miftuħa, f’każ li għal xi raġunijiet jew oħra dak l-obbligu mhux qiegħed hemm, ikun jeħtieġ kontinġenza u allura hemm bżonn ta’ preżenza ta’ aktar gwardjani f’dak il-lokal anke għal meta għandek traffic lights li s-servizz tiegħu jkun sospiż għal ftit sigħat.  Jekk dak is-servizz huwa sospiż għal sitt sigħat, għal jumejn, għal ġurnata, għal siegħa, ara li tkun organizzat biżżejjed biex il-ħarsien u l-protezzjoni lill-pedestrian u lis-sewwieqa tkun hemm.  

Dawn huma affarijiet li ma rridux nagħmlu budgets għalihom. Huma affarijiet li kulma jrid ikollna huwa aktar responsabilità li nifhmu eżattament li rridu nagħtu servizz aħjar. Irridu nifhmu li bħalma aħna qed nintaxxaw lill-poplu hekk ukoll irridu nagħtuh servizzi aħjar. U titkexkex jekk tara kemm il-poplu llum sar jikkontribwixxi għat-taxxi, għall-commitments tal-ħajja ta’ kuljum, għall-għoli tal-ħajja u għal ħafna servizzi. Kull fejn tmur qisek qed tieħu x-xokkijiet meta tara l-prezzijiet.  Meta jkollok sitwazzjoni fejn se tagħti poter biex ikun hemm iktar dixxiplina ara li s-servizz ikun iktar sostnut u garantit għal kwalunkwe eventwalità. Allura nerġa’ ngħid, ejja nirriflettu ftit fuq il-pjan ta’ kontinġenza għal dik li hija l-amministrazzjoni tal-gvernijiet lokali vis-à-vis ċ-ċittadini ħalli nkomplu nipprovaw nagħmlu iktar b’inqas.

Ikun aħjar jekk nagħmlu hekk minflok nagħmlu ħafna affarijiet biex noħolqu multi ġodda għal min jikser ir-responsabilitajiet.  Huwa importanti li dak li nilleġislaw ikun qed jindirizza l-vojt li hemm illum f’każijiet ta’ kontinġenza li lokal partikolari jkun qed jiffaċċja.   Nirringrazzjak.

MR SPEAKER:  Grazzi.  Nitlob lill-Ministru tal-Ġustizzja u Intern biex, jekk jogħġbu, jagħmel il-winding up.  

ONOR. CARMELO MIFSUD BONNICI:  Sur President, l-ewwel nett irrid nirringrazzja lill-Membri Parlamentari taż-żewġ naħat tal-Kamra li kemm il-bieraħ kif ukoll illum taw il-kontribuzzzjoni tagħhom għal dan id-dibattitu.  Dak li ngħad se nidħlu f’aktar dettall tiegħu fl-istadju ta’ Kumitat u minn hemmhekk inkunu nistgħu niddeċiedu dwar ftit mis-suġġerimenti li saru miż-żewġ naħat ta’ x’għandna ndaħħlu jew le fl-abbozz ta’ liġi li għandna quddiemna.  Xtaqt inwieġeb ftit għal dak li jidher apparentement kritika. Qed ngħid “apparentement” għax huwa ċar li n-naħa tal-oppożizzjoni qed taqbel mal-gvern fuq dan l-abbozz ta’ liġi u se tivvota favur tiegħu.

Irrid inserraħ moħħ kulħadd - u l-bieraħ dan il-punt ħareġ min-naħa tal-oppożizzjoni anke jekk kont tkellimt fuqu oriġinarjament – li dan l-abbozz ta’ liġi mhux qed jipprova jieħu xi poteri ta’ xi ħadd.  Dan l-abbozz ta’ liġi kulma qed jagħmel huwa li jagħti għodda ġodda biex wieħed iżomm l-ordni u l-paċi pubblika.  Dak li ngħad min-naħa l-oħra rigward il-koordinament mal-pulizija huwa parti mil-liġi. Anzi l-liġi qed tagħti aktar saħħa lill-Kummissarju tal-Pulizija għax huwa l-Kummissarju tal-Pulizija li jrid jistabbilixxi liema huma l-postijiet ta’ divertiment li ħaqqhom ikollhom dawn it-tip ta’ gwardjani. Il-pulizija mhijiex qed titlef xi poter.  Il-pulizija qed issib għodda ġdida li tgħinha biex taħdem b’aktar koordinazzjoni.  Ir-realtà hija li f’dawn l-istabbilimenti jkollok persuni li ilhom jaħdmu bħala gwardjani u allura jkun tajjeb li ndaħħlu r-regolamentazzjoni neċessarja sabiex inġibu iktar saħħa bejn il-forza tal-Korp tal-Pulizija u dan il-korp ta’ persuni li huma persuni li se jkollhom f’idejhom iż-żamma ta’ ordni fil-postijiet interni ta’ divertiment.  

Dak li qed tgħid l-oppożizzjoni diġà huwa salvagwardat fil-liġi u allura kif qegħdin nemendaw il-liġi qegħdin nagħtu saħħa akbar lill-pulizija sabiex jirregolaw ukoll lil dan is-settur tal-bouncers. Is-settur l-ieħor, dak ta’ nies speċjalizzati, daħal fih il-kollega tiegħi l-Onor. Michael Falzon biss. Aħna naqblu li dawn ittellagħhom ‘il fuq però għandek id-diffikultà sabiex tistabbilixxilhom gradi ogħla minn dak li għandna preżentement. Madankollu xorta għandna nagħmlu differenza bejn gwardjan privat li jagħmel xogħol ġenerali u dawn li se jagħmlu xogħol speċjali.  Jidhrilna li dawk li se jagħmlu xogħol speċjali hemm bżonn li jkollhom aktar saħħa fil-mod ta’ kif jaħdmu mill-aspett legali, sabiex jidħlu fil-qafas legali, u ma jkollniex sitwazzjoni fejn ikollna persuni li qed jagħmlu xogħol li mhumiex ippreparati għalih.  
Ma jistax ikun li fil-pajjiż ikollna min qed jagħmilha ta’ gwardjan f’dawn il-postijiet ta’ divertiment jew ta’ gwardjan ma’ trasportazzjoni u ma’ dawn il-postijiet tal-flus mingħajr ma jkollhom requirements  legali.  Għalhekk ried isir ċertu xogħol f’din id-direzzjoni.  Jien hawnhekk nixtieq nitlob aktar responsabilità,  aktar preparazzjoni u edukazzjoni però jrid ikun hemm ukoll livell ogħla u aħjar minn dak tal-kategorija ġenerali ta’ gwardjani privati. Jekk ma nagħmlux hekk inkunu qegħdin niżbaljaw, inkunu qegħdin nibagħtu l-messaġġ li m’hemmx differenza u allura l-fatt li għandek din il-liċenzja ma jfisser xejn. Dak ikun żbaljat għax fl-opinjoni tagħna aktar ma żżid fis-sustanza u fil-kontenut ta’ dak li bniedem irid jiġi trained  u ppreparat għalih, iktar jirnexxilek iġġib l-ordni u dixxiplina b’mod faċli u tgħolli aktar il-livelli ta’ dak il-gwardjan privat.  

Jien ħadt pjaċir nisma’ lill-Onor. Ċensu Galea li għamel diversi suġġerimenti.  L-Onor. Galea huwa Membru Parlamentari ta’ esperjenza kbira u allura dak li qal fuq diversi sitwazzjonijiet naħseb li rridu nidħlu iktar fil-fond dwaru. Irridu napprezzaw il-mod ta’ kif jaħdem il-gwardjan privat, kif jaħdem il-gwardjan fis-settur kollu għax hemm bżonn li dan is-settur nimbottawh ‘il fuq u nagħtuh iktar dinjità.  Kultant wieħed ikollu l-impressjoni li dan huwa settur li mhuwiex mogħti biżżejjed importanza u kultant ninnotaw li ma jkunx hemm biżżejjed attenzjoni għall-kondizzjonijiet li dawn il-persuni jadħmu fihom. In line ma’ dak li qal l-Onor. Ċensu Galea rrid ngħid ukoll  li rridu nħarsu ‘l quddiem. Irrid nirrignrazzja wkoll lil dawk l-organizzazzjonijiet differenti li kitbulna fosthom il-General Workers Union, il-UĦM u d-diversi persuni li għandhom interess fis-settur sabiex inħarsu f’iktar dettall ħalli meta nagħmlu l-avviżi legali għal dak li għandu x’jaqsam mad-diversi tibdiliet li hemm bżonn f’dan is-settur, kemm jista’ jkun nutilizzaw is-suġġerimenti kollha li għaddewlna.  

Sur President, għandna l-intenzjoni u impenjati sabiex nassiguraw li l-poplu Malti jkompli jgawdi minn dan is-servizz billi ngħollu l-istess servizz, billi nagħtuh aktar saħħa u billi nassiguraw li jiġi regolat.  Il-kollega tiegħi l-Onor. Noel Farrugia tkellem fuq dan il-punt ukoll.  Hawn irrid ngħid li lill-Onor. Noel Farrugia ammirajtu dwar kemm għandu fiduċja fil-gwardjani privati biex idaħħalhom fi pjan ta’ kontinġenza. Qed ikun ambizzjuż ħafna li jitlob il-kunsilli lokali li jibnu pjan ta’ kontinġenza permezz tal-gwardjani privati għal ċerti sitwazzjonijiet li jinqalgħu.  Hu semma diversi. Ovvjament dawn jimmeritaw attenzjoni mill-kunsilli lokali. Il-livell ta’ pjan ta’ kontinġenza li jieħu ħsieb l-istat huwa għal meta jkollok sitwazzjonijiet ta’ natura straordinarja però l-każijiet li semma l-Onor. Membru ma jaqbżux l-istraordinarju. Jistgħu jkunu barra min-normal imma mhumiex straordinarji.  Ikun tajjeb li hu jaqbad dan id-dibattitu mal-Assoċjazzjoni tal-Kunsilli Lokali, jiktbilhom fuq dan il-punt u forsi jġib miegħu lill-Onor. Stefan Buontempo li llum għamel diskors indirizzat fuq il-gwardjani lokali.

Irrid ngħid li l-gwardjani lokali mhux qegħdin isiru emendi għalihom hawnhekk però ovvjament dak li qal l-Onor. Buontempo nirriferih għall-attenzjoni. Irridu ngħidu li jkun tajjeb li l-pjan ta’ kontinġenza li tkellem fuqu l-Onor. Noel Farrugia, il-kunsilli lokali jarawh iktar fid-dettall speċjalment fejn jidħlu l-affarijiet ta’ kuljum tagħhom.  Però rrid ngħid li dan qabad il-kwestjoni tal-multi ħażin.  Ara ma jmurx xi ħadd jaħseb li l-gvern jieħu pjaċir idaħħal il-multi. Il-multi jidħlu proprju għax ikun hemm il-bżonn tagħhom.  Inti semmejt il-multi fil-kontest tat-traffiku. Jien inħoss li l-multi għandhom jidħlu u għandhom ikunu ebsin biex jipproteġu lil dawk is-sewwieqa li jsuqu tajjeb. Ma jistax ikun li nibqgħu f’soċjetà fejn meta xi ħadd isuq irid jieħu ħsieb mhux kif qed isuq hu imma kif qegħdin isuqu l-oħrajn. Sfortunatament ngħidu x’ngħidu u nagħmlu x’nagħmlu r-realtà hija li jekk ma żżidx il-multi, jekk ma żżidx il-pieni, ċerti nies qatt ma jitgħallmu.  Iċ-ċittadin it-tajjeb qatt mhu se jmiss magħhom. Iċ-ċittadin li jieħu ħsieb isuq tajjeb, iċ-ċittadin li josserva l-liġi, serraħ moħħok li qatt mhu se jingidem minn dawn il-multi imma n-nies li ma jeħdux ħsieb li josservaw ir-regolamenti għandhom iħallsu l-multi. 

Sur President, il-multi li hawn fil-liġi huma multi indirizzati għal żewġ sitwazzjonijiet.  L-ewwel meta min qed tagħtih liċenzja speċjalizzata jabbuża minnha. Inti hawnhekk qed tagħti poter lill-gwardjani f’postijiet tad-divertiment li jkunu jistgħu jżommu lin-nies milli jidħlu. Jekk dawn jabbużaw jew inkella jekk jaħdmu ħażin allura hemm bżonn li jkun hemm il-multi. Jekk ma jkunx hemm deterrent kulħadd jispiċċa jagħmel li jrid.  Min qiegħed jingħata l-poter irid ikun hemm ukoll ħaddieħor li jikkontrollalu dak il-poter. U l-kontroll ta’ dak il-poter qiegħed hawnhekk fil-liġi.  

It-tieni multa li daħħalna hija meta inti għandek sitwazzjoni fejn xi ħadd illi huwa liċenzjat bħala gwardjan tal-kategoriji speċjalizzati jsib lilu nnifsu attakkat minn ħaddieħor għax qiegħed jagħmel dmiru. Hemmhekk għandi wkoll nippenalizza lil ħaddieħor talli jkun ikkalpesta persuna li tkun qed tagħmel ix-xogħol u d-dmir tagħha.  Hawnhekk qegħdin nirrimedjaw is-sitwazzjoni f’żewġ branki li waħda minnhom hija tal-bouncers, li s-soċjetà talbet li jkun hemm regolamentazzjoni tagħha. Fortunatament matul dan is-sajf ma jidhirx li kien hemm każijiet li kienu ta’ ċerta gravità u entità però l-poplu ried li ssir din il-ħaġa.  U jekk taqra l-gazzetti u taqra l-ittri għal dawn l-aħħar xhur issib li kien hemm din id-drive.  
Issa apparti dan il-bżonn, aħna ħassejna l-bżonn ukoll li ndaħħlu l-kategorija l-oħra li nagħmlu gwardjani privati li għandhom liċenzja speċjali rigward il-postijiet li hemm influss fihom.  Hemmhekk  jidhrilna li għandna nagħmlu differenza għax ir-responsabbiltà li qed tagħti lill-gwardjan hija ferm ikbar.  U mhux biss.  Per eżempju, jekk jien qiegħed nipproteġi tractor jew qed nagħmilha biss ta’ receptionist, hemmhekk hemm ċerta responsabbiltà imma mbagħad jekk jien qiegħed ġo vettura fejn hemm il-flus,  deheb jew affarijiet ta’ valur, ir-riskju tiegħi huwa ferm akbar. Allura l-preparazzjoni tiegħi għandha tkun ogħla biex inkun ippreparat għal diversi eventwalitajiet, il-poteri li jingħatawli mill-Istat għandhom ikunu superjuri u anke r-responsabbiltà tiegħi fil-konfront tal-klijent u fil-konfront tal-pubbliku għandhom ikunu aħjar. 

Sur President, dawn iż-żewġ kategoriji se jaħdmu aktar id f’id mal-pulizija jiġifieri rrid inserraħ moħħ kulħadd li dawn huma passi ‘l quddiem li se jgħinu fil-forza tal-ordni u naħseb li l-esperjenza li kellna tul dawn l-aħħar snin serviet sabiex turi kemm il-gwardjani privati ma kenux esperiment żbaljat imma esperiment li ħadem tajjeb.  Issa minħabba l-ħidma tiegħu, ħareġ il-bżonn li aħna nirregolamentawh rigward il-postijiet tad-divertiment u anke għat-trasport ta’ oġġetti ta’ valur.  Huwa tajjeb li aħna nimxu ‘l quddiem u nirregolamentaw, għax hemm bżonn kwalità aħjar, hemm bżonn aktar dixxiplina u hemm bżonn aktar għarfien.  Fl-aħħar mill-aħħar din hija biċċa għodda importanti għax l-ordni fis-soċjetà huwa bżonn. Dawn in-nies qed jaqdu funzjoni ta’ bżonn u fl-istess ħin huwa importanti li dawn in-nies jieħdu l-affarijiet aktar bis-serjetà. 

Irrid ngħid ukoll li anke min jagħżel lil dawn in-nies irid jieħu ħsieb li jkollu skrutinju akbar billi issa, wara li tgħaddi l-liġi, ma jkunx permess li xi ħadd jimpjega miegħu persuna li ma jkollhiex il-liċenzja. Għax jekk jien nippermetti lil xi ħadd li jimpjega persuna li m’għandhiex liċenzja f’post tad-divertiment bħala bouncer jew inkella nippermetti lil xi ħadd li jsuq vettura li fiha hemm il-flus jew ikun ma’ x’imkien fejn ikun hemm il-flus u ma jkollux liċenzja, allura jien, bħala l-persuna li nkun qed nimpjegah, nidħol fir-responsabilità.   

Fil-bidu tad-diskussjoni l-Onor. Joseph Sammut - u rrid nirringrazzjah - għamel il-punt li dawn il-gwardjani privati qegħdin hemmhekk f’isem il-persuna li qed timpjegahom. Ir-realtà llum hija li din il-liġi se tassigura aktar li min qed jiffunzjona bħala gwardjan privat għal postijiet tad-divertiment jew għal dan it-trasport, issa se jkollu indipendenza ferm akbar milli kellu qabel. Dan għax hu issa għandu l-liċenzja f’idejh u allura min jimpjegah jagħraf li għandu valur ferm akbar. B’dan il-mod dak li jkun mhux se jkun jista’ jiddetta ċerta sitwazzjoni.

Sur President, irrid ngħid li meta jien kelli l-opportunità li niltaqa’ ma’ numru ta’ nies li jaħdmu f’dan is-settur il-linja tagħhom kienet pożittiva fis-sens li qed jaraw vantaġġ għalihom kemm bil-poteri, kif ukoll bit-training li jingħataw. Qed jaraw vantaġġ għax ikollhom moħħhom mistrieħ fuq żewġ binarji. Moħħhom mistrieħ li fil-post tagħhom l-affarijiet qed isiru skont il-liġi. L-ebda persuna li għandha restaurant, disco jew post fejn jixorbu n-nies ma tieħu pjaċir li jinqala’ inċident u jkun hemm it-tkissir, it-tifrik u l-ġlied.  Minbarra l-isem ħażin li jieħu dak il-post, fejn in-nies jibdew jiskartawh għax jgħidu li hemmhekk jinqala’ l-inkwiet, għandek ukoll il-ħsara materjali u l-ħsara għall-persuni. Int tidħol responsabbli għal dak li jista’ jiġri hemm ġew, u dan hu inkwiet li nies li jaħdmu f’dan is-settur iridu jaħarbu. Kulħadd fil-pajjiż tagħna jrid jaqla’ lira bil-kwiet, fil-paċi u fil-bon ordni u nemmen li permezz ta’ din il-liġi se nġibu wkoll sitwazzjoni li min jimpjegahom ikollu interess aktar qawwi li lil min jimpjega jkollu liċenzja u min għandu liċenzja jassigura dejjem aktar li jkun persuna ta’ kwalità.

Hawnhekk m’hawnx każ ta’ tnaqqis mill-poteri tal-pulizija. Il-poteri tal-pulizija se jibqgħu hemm u għadhom hemm u rrid nirringrazzja lill-pulizija għax-xogħol li jagħmlu.  Kultant il-pubbliku dejjem jisma’ l-aħbar negattiva però hemm l-aħbar pożittiva u l-aħbar pożittiva hija li l-pulizija jkunu ferm aktar preżenti fil-postijiet tad-divertiment.  Il-pulizija tal-mobile, il-pulizija tad-distrett u l-pulizija tas-sezzjonijiet speċjalizzati hemmhekk ikunu, jagħmlu x-xogħol tagħhom u jagħmlu xogħol li jagħmel ġid lis-soċjetà.  Ovvjament dan ix-xogħol mhux lil kulħadd jogħġob, bħal dawk il-pulizija li ressqu nies li ġabu ruħhom ħażin f’bajja f’San Ġorġ. Kien hemm min faħħarhom u kien hemm min maqdarhom.  Jien personalment nara li x-xogħol li għamlu huwa xogħol tajjeb u xogħol skont il-liġi u jibqgħu jagħmlu sew il-puliizja li jżommu l-bon ordni u l-paċi pubblika.  Hemm bżonn li jkun hemm aktar kontroll.  

Nittama li s-sena li ġejja nagħmlu xi emendi fil-liġi fuq il-kontroll li għandu bżonn ikun hemm fil-postijiet tad-divertiment għax mhux sew lanqas li jibqa’ jkollna ċertu messaġġ li ċerti nies jaħsbu li għax qegħdin fuq vaganza allura jistgħu jagħmlu li jridu f’pajjiżna, qisu pajjiżna qiegħed f’pożizzjoni li huwa rikattat u allura għax huwa rikattat, għax ġew bħala turisti,  jistgħu jagħmlu li jridu.  Jien imkien ma mort f’postijiet oħrajn fid-dinja fejn it-turist jagħmel li jrid u ma jiġix ikkontrollat u allura rrid inrodd ħajr għax-xogħol li l-pulizija għamlu tul dan is-sajf u li għadhom qed jagħmlu.  Wieħed irid ifakkar li tul is-sajf il-pulizija jkunu impenjati fuq diversi affarijiet.  F’pajjiżna għandna kwantità kbira ta’ festi, logħob tal-ballun, logħob tal-waterpolo u diversi attivitajiet li jsiru barra biex niċċelebraw ħaġa jew oħra  u l-pulizija dejjem ikunu hemmhekk jagħtu s-servizz tagħhom. Il-pulizija m’humiex kwantitajiet enormi f’pajiżna li jagħmilha possibbli li ma’ kull ċittadin Malti jkollna pulizija u allura rrid inrodd ħajr kemm tad-distribuzzjoni tax-xogħol li ssir u kif issir u l-mod tajjeb li fih isir l-attakk għall-kriminalità ta’ kwalunkwe tip, mill-inqas kontravvenzjoni sal-iktar affarijiet importanti. 

Fl-aħħar tal-ġurnata meta jinqala’ xi ħaġa dejjem il-pulizija jridu jidħlu fin-nofs u l-pulizija tul dawn l-aħħar żmenijiet għamlet xogħol tajjeb u anke f’sitwazzjonijiet diffiċli, sitwazzjonijiet li wieħed isib f’postijiet ta’ divertiment tarahom qegħdin hemmhekk u meta jinqala’ l-inkwiet, meta jinqalgħu d-diffikultajiet, huma l-pulizija li jxammru l-kmiem u jidħlu biex isolvu l-affarijiet u jressqu n-nies il-qorti. Wieħed irid jgħid li mhux dejjem ikun hemm il-gratitudni ta’ dak li jkun allavolja wieħed jagħmel ħiltu kollu.  Il-pulizija se tibqa’ preżenti f’Paceville, se tibqa’ tagħti s-servizz tagħha u se tibqa’ tagħmel l-iskrutinju tagħha.  Minn sena għal sena nagħmlu ċaqliq ‘il quddiem, nerġgħu naraw u nistudjaw is-sitwazzjoni għas-sajf li ġej u għal matul is-sena u kemm jista’ jkun inkomplu naħdmu biex ma jkunx hemm it-tkissir tal-paċi pubblika u tal-bon ordni. 

Dawn il-mekkaniżmi narawhom bħala mekkaniżmi li permezz tagħhom se nżidu aktar fil-kontroll tal-paċi pubblika u tal-bon ordni. Mhux se jkun hemm tnaqqis tal-poteri tal-pulizija anzi se jkollna iktar saħħa għax kif qed tiġi prospettata l-liġi, il-persuna li tara sitwazzjoni tinqala’ f’post ta’ divertiment għandha mill-ewwel tkellem lill-pulizija, iżżomm lil dak li jkun temporanjament sakemm tiġi l-pulizija fil-post involut u allura wieħed irid jagħti u jrodd ħajr lil dan il-mekkaniżmu. Jien għandi fiduċja li dan il-mekkaniżmu se jirnexxielu jġibilna aktar sitwazzjonijiet tajbin.  

Wieħed irid jgħid li għandna numru ta’ persuni li huma tal-affari tagħhom, persuni li kienu membri fil-Korp tal-Pulizija u rtiraw wara li għalqu l-25 sena servizz jew kienu membri tal-armata jew f’korpi dixxiplinarji barra minn Malta u qegħdin hawn Malta u nies li għandhom esperjenza twila f’din il-kategorija.  Hemm grupp kbir ta’ persuni li huma responsabbli, li tista’ tiddependi fuqhom u wieħed jista’ jibgħat il-messaġġ li l-liġi qiegħda hemm biex tiġi osservata minn kulħadd.  Nirringrazzja liż-żewġ naħat tal-Kamra li ħadu sehem f’dan id-dibattitu u nittama li fl-istadju ta’ Kumitat inkunu nistgħu nidħlu f’aktar dettall u nagħmlu l-affarijiet iktar irfinuti.  Nirringrazzjak.

THE DEPUTY SPEAKER:  Grazzi.  Il-mistoqsija hija li l-Abbozz ta’ Liġi msejjaħ “Att biex jemenda l-Att dwar Gwardjani Privati u Lokali, Kap. 389” ikun moqri t-Tieni Darba.  Dawk favur?  (Onor. Membri:  Aye)  Dawk kontra?  Agreed.

Il-mozzjoni għaddiet nem. con. u l-Abbozz ta’ Liġi ġie moqri t-Tieni Darba  

THE DEPUTY SPEAKER (Onor. Ċensu Galea):  Il-Ministru tal-Ġustizzja u Intern.  

ONOR. CARMELO MIFSUD BONNICI:  Sur President, nipproponi li dan l-Abbozz ta’ Liġi jiġi ttrattat mill-Kumitat Permanenti għall-Konsiderazzjoni ta’ Abbozzi ta’ Liġijiet.  

THE DEPUTY SPEAKER:  Min jissekonda?  

ONOR. EDWIN VASSALLO:  Sur President, nissekonda.  

THE DEPUTY SPEAKER:  Il-mistoqsija hija li dan l-Abbozz ta’ Liġi jiġi ttrattat mill-Kumitat Permanenti għall-Konsiderazzjoni ta’ Abbozzi ta’ Liġi. Dawk favur?  (Onor. Membri:  Aye)  Dawk kontra?  Agreed.  

Il-mozzjoni għaddiet nem. con.  


ABBOZZ TA’ LIĠI DWAR IL-ĦARSIEN TAT-TFAL (KONVENZJONI TAL-AJA)

PROTECTION OF CHILDREN BILL (THE HAGUE CONVENTION)

THE DEPUTY DEPUTY SPEAKER:  Il-Ministru tal-Ġustizzja u Intern.  

ONOR. CARMELO MIFSUD BONNICI:  Sur President, nipproponi t-Tieni Qari tal-Abbozz ta’ Liġi dwar il-Ħarsien tat-Tfal (Konvenzjoni tal-AJA).

THE DEPUTY SPEAKER:  Min jissekonda?  

ONOR. EDWIN VASSALLO:   Nissekonda.  

THE DEPUTY SPEAKER:  Rimarki?  Il-Ministru tal-Ġustizzja u Intern.  

ONOR. CARMELO MIFSUD BONNICI: Sur President, hawnhekk qlibna għal suġġett kompletament differenti. Waħda mill-preokkupazzjonijiet kbar li żviluppat fil-kamp ċivili, fil-kamp matrimonjali huwa dak marbut mar-responsabilità tal-ġenituri u l-miżuri li wieħed irid jieħu biex jipproteġi lit-tfal.  Hemm diversi sistemi ġuridiċi, sistemi legali li huma differenti.  Kull pajjiż għandu s-sistema legali partikolari tiegħu.  Is-sistema legali Maltija mhijiex bħal dik fl-Italja, mhijiex bħal dik f’pajjiżi oħrajn u minħabba d-differenzi fil-liġijiet qam il-bżonn fid-dinja li wieħed jipprova jlaqqa’ pajjiżi mit-truf kollha tad-dinja u magħhom jipprova jasal għal numru ta’ regoli li huma l-istess f’kull pajjiż.  
Dan huwa l-kamp ta’ dak li jissejjaħ id-dritt privat internazzjonali, private international law, liema liġi tgħodd meta għandek sitwazzjoni fejn għandek koppja li r-raġel huwa ta’ nazzjonalità, il-mara hija ta’ nazzjonalità oħra u qed joqogħdu f’post differenti mill-pajjiż li fih twieldu. Bħala eżempju nistgħu nġibu Taljan miżżewweġ ma’ Franċiża li joqgħod id-Danimarka. Jekk ikollhom kwestjoni matrimonjali bejniethom fuq l-aċċess tat-tfal, fuq il-kustodju tat-tfal, fuq it-teħid tat-tfal, liema hi s-sistema legali li għandha tirbaħ?  Liema hija s-sistema legali li għandha tirregola?  Dik Taljana, dik Franċiża jew dik Daniża?  

Dawn il-kwestjonijiet terġa’ u tgħid, sabu sistemi ġuridiċi differenti biex jirregolawhom. Id-dritt privat internazzjonali li hemm l-Italja mhuwiex l-istess bħal dak li hemm fi Franza, mhuwiex l-istess bħalma hemm fid-Danimarka u allura l-kwestjoni matrimonjali bejn dawn iż-żewġ persuni fid-Danimarka se tiġi deċiża mod, fl-Italja mod ieħor u fi Franza mod ieħor. Sar sforz kbir taħt dak li jissejjaħ The Hague Convention fil-bidu tas-seklu l-ieħor,  li jlaqqa’ ġuristi minn diversi pajjiżi sabiex isiru regoli, isiru trattati tad-dritt privat internazzjonali li kull pajjiż ikun jaqbel magħhom, u f’dan il-każ dawn ir-regoli jirrigwardaw affarijiet tal-familja.  

Din il-liġi qed tmiss ma’ konvenzjoni waħda partikolari li hija dik li ġiet fis-seħħ fid-19 ta’ Ottubru 1996. Saru diversi konvenzjonijiet minn The Hague, uħud minnhom ġew ratifikati mill-pajjiżi kollha, uħud baqgħu ma ġewx ratifikati però l-maġġoranza tagħhom wasslu biex kiber ir-renju tad-dritt, naqset il-liġi tal-ġungla, il-liġi konfużjonarja, naqset l-inċertezza u kibret aktar il-kunfidenza bejn sistema ġuridika u sistema ġuridika oħra. Il-kwestjonijiet li jinqalgħu bejn pajjiż u ieħor fuq affarijiet speċjalment matrimonjali jġibu l-affarijiet fuq livell tant għoli li apparti s-sistemi ġuridiċi, apparti minn dak li jiddeċiedi imħallef, apparti minn dak li jiġi eżerċitat fil-qorti, apparti minn dak li jgħidu l-avukati, titla’ fuq livell ta’ diplomazija ta’ pajjiż ma’ pajjiż ieħor. Inħass dejjem li huwa redikolu li kwestjonijiet ta’ kuljum ta’ ċittadini jridu jiġu deċiżi mhux skont regoli fissi, mhux skont regoli li kulħadd jaqbel fuqhom imma skont x’jiġri bejn pajjiż u ieħor, bejn ir-relazzjonijiet bejn pajjiż u ieħor. 

Fortunatament, fid-dinja ċivilizzata u b’mod partikolari fl-Unjoni Ewropea, żviluppa l-bżonn li naqblu lkoll kemm aħna fuq regoli partikolari li permezz tagħhom nirregolaw min għandu responsabilità tat-tfal u min huwa awtorizzat li jieħu t-tfal minn pajjiż għal pajjiż ieħor u x’jiġri jekk dak li jkun jabbuża.  Ejja nieħdu dan il-każ li semmejt.  Il-qorti Daniża tagħti d-dritt lir-raġel Taljan li jieħu t-tfal l-Italja għal xahar u dak idum iktar minn xahar. Il-qorti Daniża għandu jkollha d-dritt li tesiġi li dawk it-tfal jerġgħu jiġu lura d-Danimarka u mhux biss imma jkollha d-dritt isserraħ moħħha li l-istat Taljan se japplika l-istess regoli li hi qed tapplika u mhux se jġib xi raġuni legali biex it-tfal ma jiġux ritornati għall-ġurisdizzjoni fid-Danimarka.  

Għalkemm qed nagħmel dan bħala xi ħaġa faċli, fir-realtà fuq dan ibaqbaq ħafna d-demm u jbaqbqu ħafna l-animi. Aħna, bħala pajjiż, kellna sehem kemm f’dan id-dibattitu ta’ din il-konvenzjoni li trid tiġi ratifikata minna hawn ġew imma wkoll f’partijiet oħrajn. Malta daħlet f’dak li llum jissejjaħ bħala The Malta Process fejn jidħlu diffikultajiet u sistemi ġuridiċi differenti ta’ kif wieħed iħares lejn dan is-settur. Fl-Unjoni Ewropea, bejn wieħed u ieħor, illum hemm qbil bejn is-sistemi ġuridiċi li twieldu mid-dritt Ruman u dawk li twieldu mill-common law Ingliża però għandek diffikultajjiet oħrajn meta tiġi għal sitwazzjonijiet ta’ rapporti ma’ sistemi ġuridiċi oħrajn bħax-Xarija li tiġi applikata f’ċerti pajjiżi Għarab jew inkella bħar-regoli li hemm f’pajjiżi oħrajn li s-sistemi ġuridiċi tagħhom m’għandhomx x’jaqsmu ma’ dawk Ewropej.  Hemmhekk pajjiżna kien parteċipi fi tliet konferenzi li fihom mexxejna ‘l quddiem il-possibilità li ġġib sistema legali aħjar mhux biss fuq livell Ewropew imma fuq livell mondjali.  

Sur President, din il-konvenzjoni li ġiet fis-seħħ fl-1996 għandha l-istorja partikolari tagħha. It-terminu preċiż tagħha huwa Konvenzjoni fuq il-Ġurisdizzjoni, il-Liġi Applikabbli fir-Rikonoxximent, Infurzar u Kooperazzjoni dwar Responsabbilità tal-Ġenituri u Miżuri għall-Protezzjoni tat-Tfal.  Din il-konvenzjoni, għalkemm magħmula fid-19 ta’ Ottubru 1996, ingħatat iktar importanza għax fid-19 ta’ Ġunju tal-2003 il-Kummissjoni Ewropea ssottomettiet proposta għal deċiżjoni sabiex l-istati membri jiġu awtorizzati biex jirratifikaw u jaċċedu għaliha. Ittieħdet id-deċiżjoni fl-Unjoni Ewropea li l-istati membri kollha fl-Unjoni Ewropea, is-27 li aħna, insiru parti minn din il-konvenzjoni. Mela issa mhijiex iktar fil-libertà ta’ pajjiż jekk iridx jidħol jew le imma ddeċidejna bħala 27 membru li nagħmlu l-ġid jekk kemm-il darba ndaħħlu din il-konvenzjoni fis-seħħ u hekk qegħdin nagħmlu aħna hawn Malta.  

Irid jingħad li għażilna wkoll li nressqu dan l-Abbozz ta’ Liġi għax din is-sena qed inkomplu nagħtu importanza lid-drittijiet tat-tfal. Isir ħafna diskors fuq id-drittijiet tat-tfal.  Dan huwa tajjeb u hemm bżonn li s-soċjetà jkollha aktar sensittività u aktar awareness. Id-diskors huwa importanti però daqstant ieħor hija importanti l-azzjoni u l-azzjoni legali.  Din is-sena diġà għamilna numru ta’ artikli fil-Kodiċi Kriminali fejn żidna l-pieni għal min juża l-pornografija li fiha hemm involuti t-tfal jew min jabbuża mit-tfal jew inkella jissolleċita t-tfal minn fuq l-internet. Hemmhekk żidna l-pieni b’mod qawwi u jidhirli li l-maġġoranza tal-poplu qabel magħna. Issa ressaqna wkoll l-Ewwel Qari ta’ Abbozz ta’ Liġi li jwelled reġistru ta’ min ikkommetta reati gravi kontra l-minuri, u dan għall-protezzjoni tal-minuri.  Aktar ‘il quddiem f’dan il-Parlament, jekk il-Bambin irid, inkunu qegħdin hawnhekk biex niddibattu dik il-liġi wkoll però din il-liġi hija parti minn din il-linja li jiġu salvagwardati aktar id-drittijiet tal-minuri u dak li l-minuri jgħaddi minnhom kemm fuq l-aspett tal-Kriminal kif ukoll fuq l-aspett taċ-Ċivil.  Hawnhekk qegħdin nitkellmu fuq l-aspett taċ-Ċivil.  

Jien napprezza li din hija liġi ftit teknika għal min mhuwiex midħla tal-liġi però ħalli naqra ftit il-preambolu għal din il-konvenzjoni li kienet saret fl-1996.  Dan jgħid hekk:  

“L-Istati firmatarji għal din il-konvenzjoni,
waqt li kkonsidraw il-bżonn li tittejjeb il-protezzjoni tat-tfal f’sitwazzjoni internazzjonali,”  

Mela, l-ewwel għan huwa li tittejjeb il-protezzjoni tat-tfal f’sitwazzjonijiet internazzjonali, sitwazzjonijiet fejn, sfortunatament, ikun hemm min jittanta juża t-tfal bħala ballun tal-ping-pong min-naħa għall-oħra f’koppja li qed tissepara jew koppja li ż-żwieġ tagħha ma rnexxiex.  

“Waqt li jixtiequ jevitaw kunflitti dwar il-ġurisdizzjoni bejn is-sistemi legali tagħhom, il-liġi applikabbli, rikonoxximent u nfurzar ta’ miżuri għall-protezzjoni tat-tfal,”

Hawn qed jagħmlu dikjarazzjoni li huwa importanti li t-tfal nipproteġuhom mill-abbuż li jista’ jkollhom minn ġenituri li jaqbdu t-tfal u mingħajr dritt jeħduhom minn pajjiż għal pajjiż ieħor. L-esperjenza uriet li hemm abbuż li joħroġ mill-fatt li s-sistemi legali ma jkunux konformi u allura t-tfal jinqabdu f’pockets legali f’pajjiż u ieħor. Jekk pajjiż ikun iddeċieda li ż-żewġ ġenituri għandu jkollhom il-kura u l-kustodja tat-tfal u pajjiż ieħor jiddeċiedi li huwa l-missier jew l-omm biss allura jidħlu konflitti fuq id-deċiżjonijiet li għandhom jittieħdu rigward it-tfal.  Din il-konvenzjoni qed tagħti protezzjoni lit-tfal f’sitwazzjonijiet li jinqalgħu legalment.  

“Waqt li jiftakru l-importanza ta’ koperazzjoni internazzjonali għall-protezzjoni tat-tfal,”.
Il-kooperazzjoni internazzjonali għall-protezzjoni tat-tfal hija importanti ħafna.  Fl-aħħar ta’ din il-ġimgħa se nkun qiegħed il-Lussemburgu nattendi laqgħa tal-ministri tal-ġustizzja u intern, u wieħed mis-suġġetti li għandna għad-diskussjoni huwa l-protezzjoni tat-tfal kontra diversi abbużi.  Hija prijorità tal-Unjoni Ewropea li Malta sostniet.  Jien tkellimt diversi drabi favur din il-linja u nkompli nitkellem favur din il-linja għax jidhirli li hemm bżonn li jkun hemm protezzjoni dejjem ikbar.  Illum, fl-Unjoni Ewropea, jinteressani li pajjiżi mhuwiex biss jogħla fil-livell ta’ sigurtà u tal-protezzjoni għat-tfal f’dawn l-affarijiet imma li anke f’pajjiżi oħrajn jiżdied dan għax illum għandek sitwazzjonijiet fejn ċittadin Malti, fejn koppja Maltija tista’ ssib lilha nnifisha f’pajjiżi differenti tal-Unjoni Ewropea.  
Din hija realtà. Il-Maltin qed imorru f’diversi pajjiżi oħrajn, jaħdmu f’pajjiżi oħrajn u allura jinteressani wkoll li f’pajjiżi oħrajn ikun hemm l-istess livell ta’ protezzjoni bħalma għandi jien. Jiġifieri qed jerġgħu jikkonfermaw li l-konsiderazzjoni ewlenija għandha tkun l-aħjar interess tat-tfal. F’din il-konvenzjoni qed tiġi stabbilita b’mod mill-aktar ċar li t-tfal għandhom jiġu protetti minn dawn is-sitwazzjonijiet ta’ ġlied bejn nies fil-familja, jiġifieri protetti minn abbużi li jsiru ta’ sistemi legali varji bl-għan prinċipali li wieħed jipproteġi t-tfal.  

Ejja ninżlu aktar fir-realtà ta’ kuljum.  Huwa interessanti li l-ewwel artiklu ta’ din il-konvenzjoni jgħid hekk:  

“L-għanijiet ta’ din il-konvenzjoni huma -

li tistabbilixxi l-Istat …”

- jiġifieri tistabbilixxi s-sistema ġuridika -

  “… li l-awtoritajiet tiegħu għandhom ġurisdizzjoni biex jieħdu miżuri diretti lejn il-protezzjoni tal-persuna jew tal-proprjetà tat-tifel;”.

Mela l-ewwel nett qed tgħid liema hija s-sistema ġuridika li għandha tapplika biex tissalvagwardja d-drittijiet ta’ dawn il-minuri. It-tieni għan hu:

“li tistabbilixxi liema liġi għandha tiġi applikata minn dawn l-awtoritajiet fl-eżerċizzju tal-ġurisdizzjoni tagħhom;” 
Fi kwestjonijiet tad-dritt privat internazzjonali għandek żewġ affarijiet, il-post fejn se jinstema’ l-każ, jiġifieri choice of jurisdiction, liema qorti għandha tiddeċiedi l-kwestjoni, u mbagħad irridu niddeċiedu f’dik il-qorti liema liġi għandha tapplika. Huwa konċett ġuridiku interessanti però huwa minnu  li fis-sistema tagħna, fid-dritt privat internazzjonali, għandek sitwazzjoni fejn allavolja tkun il-Qorti Maltija, din tiddeċiedi l-kwestjonijiet mhux skont il-liġi Maltija imma skont il-liġi li hija applikabbli bejn il-partijiet. 
Is-sistema ġuridika tagħna tippermetti li inti tapplika, per eżempju, il-Liġi Svediża hawn Malta jew il-Liġi Franċiża hawn Malta għax hija dik, u allura din il-konvenzjoni fid-dettalji tagħha qiegħda tagħti saħħa kbira biex tgħin. Mela din il-konvenzjoni qiegħda tistabbilixxi l-ewwel nett ġurisdizzjoni, imbagħad il-liġi li għandha tiġi applikata, imbagħad qiegħda tidħol ukoll għar-rikonoxximent u l-infurzar ta’ dawk il-miżuri ta’ protezzjoni li joħorġu fl-istati kontraenti. Tistabbilixxi wkoll x’inhi l-koperazzjoni li tkun meħtieġa.  Fil-fatt din il-konvenzjoni għandha bżonn li jiġi stabbilit uffiċċju li permezz tiegħu wieħed ikun jista’ jikkomunika ma’ ġurisdizzjonijiet ta’ pajjiżi oħra sabiex dawn it-tip ta’ kwestjonijiet jinqatgħu aktar malajr.  

Artiklu 3 ta’ din il-konvenzjoni juri aktar fil-fond is-saħħa tagħha għax jgħid hekk:

“Il-miżuri msemmija fl-artiklu 1 jistgħu jkollhom x’jaqsmu partikolarment ma’:
“l-attribuzzjoni, eżerċizzju, terminazzjoni jew restrizzjoni ta’ responsabbilità tal-ġenituri, kif ukoll mad-delega tiegħu;”  

Ir-responsabbilità ta’ min għandu responsabbilità tat-tfal, ir-responsabbilità paternali, ir-responsabbilità tal-ġenituri, tista’ tiġi deċiża taħt din il-konvenzjoni.  

“drittijiet ta’ kustodja, inklużi drittijiet dwar il-kura tal-persuna tat-tifel u, partikolarment, id-dritt li tistabbilixxi l-post ta’ residenza tat-tifel, kif ukoll id-drittijiet ta’ aċċess inkluż id-dritt li tieħu tifel għal perjodu limitat f’post minbarra dak li jikkostitwixxi r-residenza abitwali tat-tifel;”.
Il-liġi l-ewwel qed titkellem fuq l-awtorità tal-patria potestà għand min għandha tkun u t-tieni qed titkellem fuq il-kustodja tat-tfal, fuq id-drittijiet li għandhom x’jaqsmu fejn tagħmel ir-residenza għat-tfal kif ukoll li tagħti permess li t-tfal joħorġu minn ġurisdizzjoni, minn stat għal stat ieħor.  Imbagħad hemm:

“tutela, kurazija u istituzzjonijiet simili;”

Jiġifieri li inti bħala pajjiż, fejn ikollok minuri li m’għandux ġenituri għax il-ġenituri jkunu abbandunawh jew mietu, għandek ukoll id-dritt li allavolja jkun hemm claims differenti forsi min-nanniet jew zijiet, huwa l-Istat partikolari, skont din il-liġi li jiddeċiedi lil min jaħtar biex jieħu ħsieb l-interessi tal-minuri.  

“in-nomina u funzjonijiet ta’ kwalunkwe persuna jew korp li hija responsabbli għall-persuna jew proprjetà tat-tifel, li tirrappreżenta jew tassisti lit-tifel;
it-tqegħid tat-tifel ġo familja foster jew f’kura istituzzjonali jew il-provdiment ta’ kura....;  

is-superviżjoni minn awtorità pubblika tal-kura ta’ tifel....;  

l-amministrazzjoni, konservazzjoni jew bejgħ jew trasferiment tal-proprjetà tat-tifel.”.  

Din il-konvenzjoni hija ċ-ċavetta li tgħinu. Hawn diversi artikli detaljati li jgħidu kif tistabbilixxi l-ġurisdizzjoni, x’inhuma l-kriterji, x’inhuma l-kriterji biex tidħol fil-liġi applikabbli, x’inhuma l-kriterji biex tirrikonoxxi d-digrieti, is-sentenzi li jingħataw minn post għal post ieħor u l-kooperazzjoni li hemm bżonn bejn l-istati ġuridiċi.  

F’Malta, l-enfasi prinċipali tal-proċess li semmejt huwa li jipprova jmur lejn aktar kooperazzjoni bejn l-awtoritajiet ġudizzjarji.  Meta jkun hemm kunfidenza bejn awtorità ġudizzjarja u awtorità ġudizzjarja oħra l-affarijiet jistgħu jiġu solvuti ferm aħjar minn meta jkun hemm il-komplikazzjonijiet, meta dawn jitilgħu fuq livell għoli ta’ diplomazija ta’ pajjiż ma’ pajjiż ieħor.  Ir-rapport li jinbena bejn stat u stat ieħor fis-settur ġudizzjarju huwa determinanti.  Ħafna drabi ma jkunx hemm biżżejjed għarfien tal-mekkaniżmi li pajjiż ikollu fih.  Per eżempju, għadni niltaqa’ ma’ nies li jkollhom konċetti żbaljati tas-sistema ġuridika Maltija. Kultant nirċievi talbiet għall-informazzjoni minn pajjiżi, minn avukati jew minn awtoritajiet ġudizzjarji fuq is-sistema ġuridika tagħna bħallikieku din hija xi sistema ġuridika li twieldet il-bieraħ jew hija xi sistema ġuridika li m’għandhiex fundament b’saħħtu.  

Wieħed jista’ jkollu l-opportunità li jispjega, jibgħat il-liġijiet u jkollu aċċess għal-liġijiet ta’ Malta.  Il-liġijiet ta’ Malta huma liġijiet li twieldu oriġinarjament mid-dritt Ruman imbagħad ħadna l-liġijiet mill-Kodiċi Napoleoniku, imbagħad ħadna dak li l-Ingliżi tawna fis-sistema pubblika, fid-dritt penali u l-proċedura.  Meta tispjega dawn l-affarijiet kollha, wieħed jibni kunfidenza akbar.  Ninnota li aħna m’aħniex parti minn ċerti studji li jsiru barra minn Malta. Illum, fortunatament, bl-Unjoni Ewropea qed nidħlu ferm iktar fis-settur però ninnota li għad hemm ċertu nuqqas ta’ għarfien u allura permezz ta’ dawn il-konvenzjonijiet jikber aktar il-bżonn li jkun hemm konsultazzjoni bejn l-awtoritajiet ġudizzjarji. 
Jiġifieri maġistrat jew imħallef f’pajjiż ma jsibhiex diffiċli biex jikkonsulta ruħu permezz tal-mekkaniżmi li tgħid il-liġi ma’ awtorità ġudizzjarja oħra u jistaqsi dwar x’inhi l-liġi tagħna, dwar kif naħdmu, dwar kif inhi s-sistema, dwar x’mekkaniżmi għandkom u dwar kif nistgħu ninfurzaw dawn l-affarijiet kollha.  Dik tibni rapport ferm iktar u kultant ikun hemm ħafna affarijiet li jinqabdu min-naħa l-ħażina u jiżviluppaw komplikazzjonijiet żejda. Kultant insibu artikli fil-gazzetta li jinkitbu minn xi ħadd minn barra minn Malta li jaħseb li s-sistema ġuridika tagħna hija xi sistema li ma fihiex id-drittijiet fundamentali tal-bniedem u li hija xi sistema li vvintajnieha aħna. Ir-realtà hija li llum pajjiżna għandu biex jiftaħar bis-sistema ġuridika tiegħu. Anzi mhux biss jiftaħar, imma jagħti eżempju lil diversi pajjiżi oħrajn.  

Sur President, kultant nibqa’ skantat imma rrid ngħid li aħna mxejna passi ‘l quddiem li pajjiżi oħrajn għadhom qed jintroduċu. Per eżempju, aħna nħaddnu tajjeb is-sistema tal-medjazzjoni u taħt il-proċess Malti ta’ The Hague hemm impetus kbir biex il-medjazzjoni tidħol b’aktar saħħa.  Il-medjazzjoni f’pajjiżna hija parti integrali mis-sistema ġuridika tagħna. Fl-istess Unjoni Ewropea għad hemm pajjiżi fejn il-medjazzjoni għadha lanqas biss ġiet introdotta u hemm min jitkellem mill-aspett ġuridiku dwar il-bżonn li wieħed idaħħal il-medjazzjoni.  
Dan l-aħħar rajt u smajt dibattitu li sar riċentement fl-Italja fuq is-sistema ġuridika matrimonjali, riflessjoni fuq il-liġi tad-divorzju u waħda mill-affarijiet li dawn l-avukati qed jerġgħu jitolbu hi li terġa’ ssir rivalutazzjoni tal-liġi tad-divorzju u jgħidu speċifikament li l-medjazzjoni hija għodda importanti sabiex tnaqqas l-atrit fil-familji, biex tnaqqas l-atrit bejn dawk li jiżżewġu u li ż-żwieġ tagħhom ma jmurx tajjeb. Wieħed irid jgħid li hemm min li ż-żwieġ tiegħu jfalli kompletament u hemm min ikollu perjodi qosra, perjodi ftit itwal imma fid-dinja kollha nstab li l-medjazzjoni hija mekkaniżmu, hija strument tajjeb sabiex twassal lill-partijiet biex jifhmu r-realtà li teżisti bejniethom u ta’ dak li sejrin għalih.  

Jien se nagħlaq billi ngħid li jien kburi li qegħdin inressqu dan l-abbozz ta’ liġi li għandu jkompli jissoda s-sistema ġuridika tagħna, jagħti aktar saħħa lill-għodda legali għad-dispożizzjoni u fuq kollox jipproteġi kemm jista’ jkun l-interessi tat-tfal mill-abbużi permezz ta’sistemi legali differenti ta’ pajjiżi oħrajn.  Nirringrazzjak.

THE DEPUTY SPEAKER:  Grazzi.  Sar il-ħin.  
Fid-9.00 p.m. id-diskussjoni ġiet interrotta u baqgħet aġġornata.

THE DEPUTY SPEAKER:  Il-Ministru tal-Ġustizzja u Intern,  jekk jogħġbu, jipproponi l-Aġġornament.  


AĠĠORNAMENT

ONOR. CARMELO MIFSUD BONNICI:  Sur President, nipproponi l-Aġġornament tal-Kamra għal għada l-Erbgħa, 6 ta’ Ottubru 2010, fis-6.00 b’din l-aġenda:

Abbozz ta' Liġi dwar il-Ħarsien tat-Tfal (Konvenzjoni tal-Aja) – Tieni Qari (Kont.);

Abbozz ta’ Liġi li jemenda diversi Liġijiet tas-Servizzi Finanzjarji - Tieni Qari;

Abbozz ta' Liġi li jemenda l-Kodiċi Ċivili – Tieni Qari;

Abbozz ta’ Liġi li jemenda l-Att tal-Ombudsman  - Tieni Qari; u

Abbozz ta’ Liġi li jemenda l-Kodiċi Ċivili (Emenda Nru 2) -  Tieni Qari.

___________________

Abbozz ta’ Liġi dwar ir-Reġistru Ċentrali - Kumitat Permanenti; 

Abbozz ta’ Liġi dwar Regolamenti tal-Bini  - Kumitat Permanenti; u

Abbozz ta’ Liġi li jemenda l-Att dwar Gwardjani Privati u Lokali - Kumitat Permanenti.

THE DEPUTY SPEAKER:  Grazzi.  Rimarki?  L-Onor. Roderick Galdes.  

ONOR. RODERICK GALDES:  Sur President, f’dan l-Aġġornament xtaqt inqajjem xi issues li għaddejjin bħalissa u li fil-fehma tiegħi qed jinkwetaw lil ħafna nies u lil ħafna familji.  Aktar ma jgħaddi żmien aktar nintebaħ kemm dan il-gvern sfortunatament qed jinqata’ mir-realtà aktar u aktar il-Prim Ministru li qed imexxi lil dan il-pajjiż. Il-kwestjoni tat-trab iswed fin-naħa tan-nofsinhar ta’ Malta ilha żmien twil ma’ wiċċ il-familji b’mod partikolari dawk li joqogħdu fl-areas li hemm madwar il-Port il-Kbir u irħula oħra li hemm fil-viċin fosthom Raħal Ġdid, il-Fgura u l-Marsa. Li ngħidu li din il-problema ssolviet waħedha, bħalma ntqal f’dan il-Parlament, naħseb li hija xhieda tan-nuqqas tas-serjetà u tan-nuqqas ta’ immaniġġjar ambjentali f’pajjiżna b’mod partikolari vis-à-vis s-saħħa tal-bniedem.  

Aħna nafu li din il-problema kienet diġà evidenti madwar għaxar snin ilu f’dawn il-lokalitajiet.  Kienu saru rapporti u studji li fil-fehma tiegħi kienu konklużivi u kienu stabbilixxew li l-problema ġejja mill-inħawi tal-Port il-Kbir partikolarment mill-emissjonijiet  marbuta mal-power station tal-Marsa. Ma naħsibx li kien hemm dubju dwar dan, għax anke l-loġika u s-sens komun jgħidulek li tniġġis ta’ dik il-massa li qed jaffettwa mhux villaġġ wieħed jew triq partikolari imma sezzjoni kbira ġeografika ta’ pajjiżna jkun ġej minn xi industrija massiva. Forsi veru li ma nafux eżattament it-tip ta’ kwalità ta’ trab li qed jintefa’ fl-arja però dan żgur li ma jagħmilx ġid.  Jien naħseb li s-sens komun u l-loġika tgħidlek li l-awtoritajiet għandhom jieħdu l-miżuri neċessarji biex finalment jaraw l-oriġini ta’ dan it-tniġġis partikolari.  

L-isfortuna hija li minkejja d-dikjarazzjonijiet li saru f’dan il-Parlament jidher li qegħdin jgħaddu biż-żmien lil min qed jilmenta u lil min qed ibati minn din il-problema li tista’ taffettwalu anke s-saħħa. Qed ngħid hekk għax inħossni xxokkjat li nisma’ dikjarazzjoni tal-Prim Ministru li jgħidilna li din il-problema ssolviet waħedha għax ma kienx hemm rapporti minn Awwissu li għadda dwar tniġġis relatat ma’ trab iswed u ma kienx hemm samples x’wieħed jinvestiga. Possibbli?  Jien ngħid li dan huwa Prim Ministru maqtugħ mir-realtà. Il-poplu hemm barra kien mingħalih li qed isir l-istħarriġ u l-investigazzjoni meħtieġa ħalli jiġi stabbilit darba għal dejjem u jitwaqqaf dan it-tniġġis, aħna, bħala Oppożizzjoni Laburista, kontinwament hawnhekk insistejna kemm-il darba u staqsejna ħalli nkunu nafu x’qed jiġri, kellna l-intendere hawnhekk min-naħa tal-gvern li l-Prim Ministru kien lest li jibgħat għall-uffiċjali tal-MEPA u jiddiskutu magħna u jgħidulna eżattament il-findings u nistaqsuhom u nixtarru ħalli nassiguraw li xi darba tinsab is-soluzzjoni, u llum il-ġurnata ġie b’dikjarazzjoni bħal din li, fil-fehma tiegħi, hija xokkanti u tixhed kemm il-poplu Malti qed jiġi mgħoddi biż- żmien minn dan il-gvern.  

Bir-rispett kollu nitkellmu ħafna fuq ir-riforma tal-MEPA. Hawnhekk għamilna 12-il seduta fuq ir-riforma tal-MEPA u tkellimna ħafna fuq kif għandna nżidu l-miżuri biex ikollna protezzjoni ambjentali fil-pajjiż, biex ikollna wkoll żvilupp aktar sostenibbli però ma jistax ikun li wara li għaddejna liġi bħal dik, fejn suppost għandna in place ir-regolamenti kollha neċessarji, l-istaff u r-riżorsi fi ħdan l-organizzazzjoni tal-MEPA żdied b’mod konsiderevoli partikolarment fis-sezzjoni tal-ambjent u niġu hawn ngħidu li l-problema tat-trab iswed f’pajjiżna ssolviet waħedha. Naħseb li b’dan il-mod m’aħniex qegħdin nitkellmu fuq ir-realtà hemm barra.  
Ir-realtà hemm barra hija li n-nies għadhom sal-lum iħabbtu wiċċhom ma’ din il-problema.  Mur staqsi lin-nies li jgħixu f’Raħal Ġdid, mur staqsi lin-nies li jgħixu fil-Marsa, mur tkellem man-nies li jgħixu fil-Fgura u jgħidulek li sal-lum għadu qed jinġabar it-trab iswed.  Hija xokkanti li jkollok Prim Ministru li bħal donu qed jgħix f’wonderland.  Jekk inti ma tafx x’inhu għaddej f’pajjiżek partikolarment f’żona bħal din fin-nofsinhar ta’ Malta allura fejn qegħdin?  Fejn huma l-uffiċjali li suppost qegħdin imorru u jagħmlu l-infurzar jew iħarsu l-interessi taċ-ċittadin komuni partikolarment meta qegħdin nitkellmu fuq nies l-iktar vulnerabbli li qed jgħixu f’żoni industrijali bl-effetti kollha li jġib miegħu l-Port il-Kbir bl-industrija li hemm madwaru? 
Fejn huma l-uffiċjali li suppost qed iħarsu lejn il-problemi li hemm fl-inħawi ta’ Birżebbuġa, fin-nofsinhar ta’ Malta partikolarment f’Marsaxlokk u fil-Port ta’ Marsaxlokk li huwa mimli bl-industriji li qed jaffettwaw negattivament lir-residenti. Imbagħad għandek ukoll żoni oħrajn li sfortunatament qegħdin ibatu minn ammont qawwi ta’ tniġġis relatat mat-traffiku. Jien ma kontx qed nippretendi li l-problema se tissolva mil-lum għal għada imma għall-inqas f’għaxar snin kellna nistabbilixxu minn fejn ġej dan is-sors ta’ inkwinament.  Jidher ċar li anke l-gvern ma jridx jagħmel enfasi fuq rapporti uffiċjali li għandu, li ma sarux minn uffiċjali tal-MEPA però saru min-nies li ġew imqabbda biex jinvestigaw il-problema tat-tniġġis fin-nofsinhar ta’ Malta partikolarment fuq żvilupp partikolari.  

Irrid insemmi wkoll il-proġett tal-campus li se jsir fl-MCAST ġewwa Raħal Ġdid li, min-naħa tiegħi tajt l-appoġġ fil-bord tal-MEPA dwaru. Dik iż-żona partikolari hija kontinwament meqjusa bħala żona li għandha tniġġis qawwi li jmur iktar mil-livell tal-PM10 stabbiliti mill-Unjoni Ewropea. Il-PM10 huwa l-partiċelli fl-arja li jidħlu f’nifsejn il-bniedem u li jistgħu jikkawżaw ukoll problemi respiratorji. Dawn l-esperti li għamlu l-EIA relatat ma’ dan l-iżvilupp identifikaw żewġ sorsi ewlenin, il-power station tal-Marsa, l-industriji li hemm fil-Port il-Kbir li fortunatament illum jafu li dawn mhumiex qed jikkawżaw daqstant din il-problema u anke l-problema tat-traffiku. Meta għandek rapporti li diġà huma indikattivi li saru minn esperti indipendenti, għall-inqas il-MEPA kellha bażi fuqiex taħdem. Jekk diġà għandek is-sors ewlieni li hija l-power station tal-Marsa għandi mmur ninvestiga ħalli naraw il-mitigation measures li hemm bżonn isiru.  
L-isfortuna hija li kollox jibqa’ fuq rapporti u fuq l-ixkaffa. Aħna kellna l-intendere bħala membri parlamentari li l-gvern qed jaqbad il-barri minn qrunu. Ħsibna wkoll li se jagħtina l-informazzjoni wara seba’ xhur bir-riżultati u bis-samples kollha li suppost kellhom jittieħdu u niġu  hawnhekk u lill-poplu Malti ngħidulu li s-samples ma tteħdux u issa qegħdin ngħidulu li jekk hemm bżonn naraw jekk dan il-Parlament jistax jinvestiga ħalli naraw is-sors ewlieni tat-trab iswed. Mela, sewwa, għandna awtorità li llum il-ġurnata qed ninvestu fiha €10 miljun fis-sena biex ikollna l-uffiċjali nkarigati ħalli jieħdu ħsieb l-infurzar u l-moniteraġġ ambjentali, imbagħad niġu hawnhekk ngħidu li ma nistgħux nistabbilixxu minn fejn ġej dan it-trab.  Possibbli?  Ikolli ngħid li dan isir only in Malta għax imkien, fl-ebda pajjiż,  m’hemm diffikultà biex jinstab sors ewlieni għal dan it-tniġġis.  
Naħseb li l-mod kif il-gvern qed jittratta din il-kwestjoni huwa insult għall-poplu partikolarment meta nafu li s-sitwazzjoni reali hemm barra hija mod ieħor. Inħoss li dikjarazzjoni bħal dik li saret il-bieraħ hija turija ta’ gvern li huwa maqtugħ mir-realtà ta’ dak li qed iħoss il-poplu hemm barra. L-isfortuna hija li mhux qed isir biżżejjed biex finalment intejbu s-sitwazzjoni ambjentali f’pajjiżna f’dak li għandu x’jaqsam mas-sostenibbilità. Meta nitkellmu fuq sostenibilità ambjentali m’aħniex qegħdin nitkellmu fuq l-iżvilupp biss li naraw isir fil-pajjiż imma wkoll f’dak li għandu x’jaqsam ma’ protezzjoni ambjentali. 
Sfortunatament, minkejja l-amalgamazzjoni tal-ippjanar mal-qasam tal-protezzjoni tal-ambjent ma sar xejn u għadu ma sarx biex nilħqu l-istandards tad-direttivi tal-Unjoni Ewropea ħalli dan il-poplu Malti nagħtuh dak li l-gvern wiegħdu li se jkollu, jiġifieri l-istess standard of living f’dak li għandu x’jaqsam mal-indafa ambjentali, mal-qasam tas-saħħa u mal-arja li qegħdin nibilgħu f’pajjiżna.  Mill-banda l-oħra, jidher ċar li m’hemmx ħeġġa u inizjattiva min-naħa tal-gvern li din il-problema tissolva malajr kemm jista’ jkun.  Xokkanti aktar minn hekk huwa l-fatt li minkejja li tlabna kemm-il darba li nkunu informati dwar dak kollu li jkun għaddej, qed niġu hawnhekk u ngħidu li s-samples ma baqgħux jittieħdu.  Aħna f’Malta qegħdin ngħixu jew f’pajjiż barrani?  

Fl-aħħar żewġ minuti ta’ dan l-Aġġornament xtaqt infaħħar l-inizjattiva u x-xogħol li sar fuq l-isptar tal-annimali. Jien mhux biss nikkritika, imma fejn kelli nagħti prosit dejjem tajtu.  Din il-proposta kemm-il darba semmejtha f’dan il-Parlament, ikkritikajt il-gvern meta kelli bżonn nikkritika l-gvern għal dak ix-xogħol li suppost kellu jsir mhux issa imma ħames snin ilu, però issa sar. Huwa veru li sar b’mod kajman imma għall-inqas sar.  Naħseb li din kienet inizjattiva tajba għall-iżvilupp tal-animal welfare f’pajjiżna. Hemm bżonn li nkomplu ntejbu l-kultura f’dan il-pajjiż biex ngħinu lill-poplu Malti jifhem aktar il-bżonn li l-annimali wkoll għandhom id-dritt tal-ħajja tagħhom u d-dritt tal-għajxien diċenti taħt ċerti normi internazzjonali. Huma xokkanti l-istejjer li nisimgħu fl-aħbarijiet dwar krudeltà li ssir fuq annimali domestiċi li, sfortunatament, iħalli impatt qawwi fuq l-edukazzjoni tal-bniedem.  Hemm bżonn li nenfasizzaw aktar fuq il-ħtieġa ta’ edukazzjoni f’dan is-settur u nemmen ukoll li dan irid ikun komparat mal-enforcement li jrid isir fuq il-qasam tal-animal welfare f’pajjiżna.  

Hawnhekk nixtieq nagħti prosit għall-inizjattiva li qed jieħu d-Dipartiment tal-Animal Welfare għax naf li qed jaħdem fuq dan is-settur speċjalment fil-qasam tal-infurzar minkejja r-riżorsi limitati li għandu. Jeħtieġ ukoll li issa mhux nieqfu hawn, imma għandna ngħinu u ninsistu biex ikollna iktar inizjattivi favur id-drittijiet tal-annimali f’pajjiżna.  Nirringrazzjak.

THE DEPUTY SPEAKER: Grazzi.  Aktar rimarki?  L-Onor. Noel Farrugia.  

ONOR. NOEL FARRUGIA:  Sur President, nhar l-20, 21 u 22 ta’ Settembru, filwaqt li pajjiżna kien qed jiċċelebra u jikkommemora l-jum għażiż nazzjonali, jiġifieri l-festi tal-indipendenza, fi ħdan il-Ġnus Magħquda kienu qegħdin jagħtu r-rendikont tagħhom għal dak li kkontribwixxew u beħsiebhom ikomplu jikkontribwixxu għal dak li huwa l-millennium development goals.  Minn ta’ quddiem f’dawn il-goals hemm il-faqar u l-ġuħ fid-dinja.  Fi ħdan il-Ġnus Magħquda saret diskussjoni bejn in-nazzjonijiet kollha tad-dinja marbuta b’obbligu li sas-sena 2015 in-nies fid-dinja li sal-lum għadhom imutu bil-ġuħ jitnaqqsu bin-nofs. Dan kien miftiehem għaxar snin ilu u issa wasal fl-aħħar ħames snin tiegħu.  
Meta qegħdin nitkellmu fuq nies bħalna jmutu bil-ġuħ kuljum iċ-ċifra taqbeż il-biljun ruħ fis-sena. Għandek ‘il fuq minn 200 miljun ruħ kuljum jaqgħu mal-art u jmutu kawża tal-faqar, kawża ta’ nuqqas ta’ ikel jew nuqqas ta’ ilma jew inkella kawża ta’ nuqqas ta’ sosteniment għall-mard u dak kollu li jġib miegħu l-faqar.  Illum id-dinja hija ffaċċjata b’din is-sitwazzjoni u allura aktar ma jgħaddi żmien aktar qed iqum il-kuraġġ fost il-gvernijiet kollha tad-dinja li jagħmlu mistoqsija sempliċi:  Aħna se nibqgħu npaċpċu biss fuq din ir-realtà?  Huwa sewwa li llum aħna li nerfgħu r-responsabilità f’dan il-Parlament, f’xi siġġu ekkleżjastiku jew f’xi kamra tal-kummerċ, inħallu ‘l fuq minn 200 miljun ruħ jaqgħu u jmutu kuljum bil-ġuħ?  Kulma jmur dan qed iġib iktar politika barranija komuni bejn l-istati kollha tad-dinja.  

Sur President, f’dan ir-rigward, l-Oppożizzjoni Laburista taħt mexxej ġdid illum għandha kelliem speċifiku fuq dak li huwa l-international development aid.  Ftit taż-żmien ilu kellna l-opportunità wkoll li flimkien mal-gvern mexxejna diskussjoni hawn ġew biex inpoġġu kemm jista’ jkun u nimbottaw ‘il quddiem il-ħidma tagħna favur dan ir-rigward.  Jien nerġa’ nappella lill-ħabib tiegħi, il-Viċi Prim Ministru u Ministru tal-Affarijiet Barranin biex terġa’ ssir diskussjoni oħra ħalli naraw kif minn dan il-Parlament inkomplu nkunu vuċi ħalli din is-sitwazzjoni tiġi mbottata f’parlamenti nazzjonali oħrajn u li allura nwettqu aktar ħidma biex inġibu għal iktar attenzjoni x’jeħtieġu pajjiżi qrib tagħna speċjalment dawk tal-Afrika biex jindirizzaw din il-marda tal-ġuħ u l-faqar fil-politika tagħhom.   Irridu nifhmu li kulma jmur in-nies fil-politika qegħdin jgħidu li tajna l-flus lil min kellu diġà l-flus u tajna d-deheb lil min kellu diġà d-deheb jiġifieri f’dawn l-aħħar sentejn tajna l-ġid tal-poplu lill-banek b’detriment li l-ġuħ kiber u l-ekonomija ċkienet.

Ejjew inkunu b’wiċċna minn quddiem u nagħmlu evalwazzjoni ċara.  Ejja nirriflettu jekk hemmx bżonn li l-poteri tal-liġijiet finanzjarji, tal-kejk finanzjarju jieħdu xelta oħra biex iġibu ‘l quddiem mhux biss l-investiment tan-nies imma l-ħajja tan-nies. Id-dinja għaddiet minn mument traġiku. Ifflaġellajna n-nies bit-taxxi, mhux aħna imma pajjiżi oħra biex iffinanzjaw lill-banek li f’pajjiżhom ħolqu sitwazzjoni straordinarja li kawża tagħha d-dinja u l-popli tagħha qed ibatu.  Mhux qed ibatu l-banek għax dawn għadhom qed jiftaħru kemm jagħmlu profitti u jiftaħru kemm jagħtu miljuni ta’ bonuses lill-uffiċjali tagħhom.   Sur President, minn dan il-Parlament u fiċ-ċokon tagħna rridu nanalizzaw, nagħrblu u nimbottaw ‘il quddiem dawn iċ-ċirkostanzi. Huwa veru li aħna għandna l-limitazzjonijiet tagħna għax m’għandniex art fejn nistgħu nkabbru l-qmuħ u lanqas ilma biżżejjed m’għandna imma m’hemmx dubju li hemm il-galbu u r-rieda. Fil-kultura tagħna hemm l-altruwiżmu. Aħna dejjem ħennejna u dejjem konna nies li fhimna li dak li nippossjedu għandna naqsmuh ma’ ħaddieħor.  

Quddiem dawn il-ħteġijiet li d-dinja għandha bżonn, biex l-umanità tkun iżjed imħarsa u iżjed sostuta u mhux tispiċċa mormija f’xi għalqa jew inkella mikula jew attakkata minn annimal jew abbandunata mill-istess familji - daqshekk tkun frustrat meta ma jkollokx x’tiekol u x’tixrob, meta ma jkollokx min jikkurak u meta ma jkollokx saqaf fejn torqod u fejn tagħmel l-affarijiet sanitarji tiegħek tal-ħajja ta’ kuljum - irridu nkunu iktar focused.  U focused mhux biss biex naraw kif nistgħu namministraw il-flus li għandhom l-Unjoni Ewropea jew stati oħrajn. 
Aħna qegħdin fil-periferija tal-Unjoni Ewropea u ħafna drabi nintlaqtu mill-mewġa ta’ immigranti li jiġu f’pajjiżna ħabta u sabta għax f’pajjiżhom m’hemmx ċertu żvilupp li jiggarantixxi futur għalihom. Irridu naraw li nkunu vuċi biex anke dawn l-istess pajjiżi jiżviluppaw l-investiment tagħhom ħalli l-influss ta’ nies li jitilqu minn dak il-pajjiż jonqos u jsibu futur ġewwa pajjiżhom. Bħalma nitkellmu biex nikkontrollaw aktar il-kosta għal dawk li huma immigranti illegali, daqstant ieħor irridu nħarsu fil-fond u nimbottaw ‘il quddiem ideat sostenibbli oħrajn dwar kif inkunu iktar integrati f’dan il-qafas tal-politika tal-Unjoni Ewropea li hija msejħa speċifikament bħala international development aid.
Sur President, xi darba anke Malta jrid ikollha l-presidenza tal-Unjoni Ewropea u fl-2015 tkun viċin dan il-commitment. Apparti li rridu nippjanaw u naħsbu biex ikun hemm l-ispazju f’Dar Malta, daqstant ieħor irridu nħarsu u nibnu mil-lum biex dakinhar ikollna għarfien biżżejjed ta’ dak li se jkun l-aqwa avveniment fil-politika internazzjonali. Immaġina xi sfida.  200 miljun ruħ kuljum imutu bil-ġuħ u sas-sena 2015 il-gvernijiet kollha tad-dinja qegħdin jgħidu li jridu jnaqqsu dan għal 100 miljun kuljum.  Ejja ma nħallux dan ikun suġġett tal-Ġnus Magħquda biss. Ejja ma nħalluhx suġġett fuq il-karta biss, ejja ma nħallux id-dikjarazzjonijiet ikunu biss responsabbiltà tal-pajjiżi li forsi ħafna iktar minna jistgħu jagħtu kontribut, imma ejja nagħmlu evalwazzjoni ta’ fejn jista’ jkun il-kontribut tagħna u tabilħaqq inkunu committed li nwettqu dak l-inforzar meħtieġ.   

Sur President, is-Sedja għandha tirrikonoxxi wkoll dak li ddiskutiet il-Kamra u min-naħa tagħha tara kif tiżviluppa l-kuntatti bejn parlamenti oħra, speċjalment fl-istati qrib tagħna fl-Afrika li huma maħkuma minn dan il-faqar u l-ġuħ,  biex isir id-djalogu bejnietna, jitwaqqfu l-kumitati ta’ ħbiberija bejnietna u jkollna konoxxenza iktar tal-problemi serji li jeħtieġu immedjatament jiġu indirizzati f’dan il-qafas.  Nappella biex is-Sedja wkoll tingħaqad f’dan il-ħsieb ħalli tkun ta’ support għal din il-ħaġa li mhijiex ta’ din in-naħa tal-Kamra biss imma hija wkoll għall-qalb in-naħa l-oħra tal-Kamra. Hemm qbil sħiħ bejn iż-żewġ naħat dwar kif għandna nżidu l-ħidma tagħna favur dan il-għan u bis-support tas-Sedja m’għandix dubju li nkunu fost l-aktar parlamenti li qed nagħtu kontribut għal dawn il-kisbiet favur l-umanità.  Nirringrazzjak.

THE DEPUTY SPEAKER:  Grazzi.  Onor. Noel Farrugia, is-Sedja ħadet nota tal-punt li għadek kif semmejt u tipprova tara kif tista’ tasal għall-konklużjonijiet tagħha wkoll.  

Sar il-ħin.  Il-Kamra hija aġġornata għal għada l-Erbgħa, 6 ta’ Ottubru, 2010 fis-6.00 pm. bl-aġenda kif komunikata mill-Ministru.

Fid-9.30 p.m. il-Kamra aġġornat mingħajr ma saret il-mistoqsija.


MISTOQSIJIET GĦAL TWEĠIBIET ORALI MWIEĠBA BIL-MIKTUB

ITS – ĦLASIJIET DOVUTI LIL GĦALLIEM

19118. L-ONOR. EVARIST BARTOLO  staqsa lill-Ministru tal-Edukazzjoni, Xogħol u l-Familja: Peress li l-individwu li d-dettalji dwaru qed jintbagħtu separatament, li jgħallem fl-Istitut għall-Istudji Turistiċi, b’ittra li dettalji tagħha qed jingħataw separatament, kien ġie mwiegħed li se jitħallas, u peress li għadda Ġunju u dan għadu ma rċeviex il-ħlasijiet dovuti lilu, tista’ l-Ministru tgħid meta se jitħallas?
ONOR. DOLORES CRISTINA: Ninforma lill-Onor. Interpellant li l-evalwazzjoni tax-xogħol u l-proġett in kwistjoni għadu għaddej u l-pagament rispettiv jsir immedjatament hekk kif jsiru l-verifiċi neċessarji. Jien infurmata li dan il-proċess għandu jitlesta sa l-aħħar ta’ dan ix-xahar. 

ABBOZZ TA’ LIĠI DWAR GAY AND LESBIANS COUPLES
19152. L-ONOR. EVARIST BARTOLO  staqsa lill-Ministru tal-Ġustizzja u l-Intern: Peress li fil-bidu ta’ Lulju 2010 l-istampa tar-Repubblika tal-Irlanda rrappurtat li: Irish politicians have passed a bill granting gay and lesbians couples the right to civil partnerships. The bill passed in the Dail yesterday without a vote and justice minister Dermot Ahern said the move reflected change in Irish society,  jista' l-Ministru jgħid meta hemm il-ħsieb li jitressaq abbozz ta’ liġi simili fil-Parlament Malti u jgħaddi wkoll bla vot kif għadda fir-Repubblika Irlandiża biex ma jkunx hemm min juża r-reliġjon u l-preġudizzji omofobiċi biex dawn il-persuni jibqgħu mċaħħda mid-drittijiet umani sħaħ?
ONOR. CARMELO MIFSUD BONNICI:  Ma jidhirlix li l-kejl tal-liġijiet li jgħaddu mill-Parlament Malti għandu jkun jiddependi minn dak li jiġri f'Parlamenti barranin.
STUDENTI - GĦAJNUNA FINANZJARJA

19157. L-ONOR. EVARIST BARTOLO  staqsa lill-Ministru tal-Edukazzjoni, Xogħol u l-Familja: Tista’ l-Ministru tgħid kemm hemm studenti li se jingħataw għajnuna biex imorru jagħmlu semester ta’ studju f’universitajiet Ewropej?
ONOR. DOLORES CRISTINA:  Sal-lum hemm 223 student li se jingħataw għajnuna finanzjarja biex jagħmlu semestru ta’ studju f’universitajiet Ewropej matul is-sena akkademika 2010/11.
PIETÀ - MULTI-STOREY CAR PARK
19301. L-ONOR. STEFAN BUONTEMPO  staqsa lill-Prim Ministru: Jista' l-Ministru jwieġeb mistoqsijiet parlamentari 18758 li saret lill-Ministru tas-Saħħa, l-Anzjani u l-Kura fil-Komunità u 17870 li oriġinarjament saret lill-Ministru għall-Infrastruttura, Trasport u Komunikazzjoni u li issa ġew riferuti lilu u jgħid x'passi se jieħu l-gvern fuq il-multi-storey car park li nbena ftit ta' snin ilu ħdejn l-Isptar San Luqa u li jinsab vojt u mimli ħmieġ b'konsegwenza li qed ikun hemm ħafna ġrieden? X'mistenni jagħmel il-gvern b'din il-binja?
ONOR. LAWRENCE GONZI:  Ninsab infurmat li l-Kunsill Lokali tal-Pietà għandu ftehim ta’ konċessjoni f’idejh tal-multi-storey car park imsemmi, mingħand id-Dipartiment tal-Artijiet. Fil-jiem li ġejjin infurmat li l-Kunsill Lokali tal-Pietà se joħroġ call for expression of interest dwar dan il-multy-storey car park sabiex jassigura ż-żamma tiegħu regolarment. Intant infurmat ukoll li l-Kunsill Lokali tal-Pietà għamel eżerċizzju ta’ tindif fil-post u neħħa ammont sostanzjali ta’skart li ntrema fih, anki meta dan l-istess car park ma kienx f’idejh.
RIMEDJU GĦAL INĠUSTIZZJA LI SARET MA' PERSUNA

19303. L-ONOR. STEFAN BUONTEMPO  staqsa lill-Ministru tal-Finanzi, l-Ekonomija u Investiment: Jista' l-Ministru jwieġeb mistoqsija parlamentari 18926 u jieħu l-passi meħtieġa biex tiġi rimedjata l-inġustizzja li saret lill-persuna li dettalji dwarha qed jintbagħtu separatament?
ONOR. TONIO FENECH: Nirreferi lill-Onor. Interpellant għat-tweġiba mogħtija għall-mistoqsija parlamentari 18926.
KUNSILLI LOKALI - ATTIVITAJIET TAL-KARNIVAL

19304. L-ONOR. STEFAN BUONTEMPO  staqsa lill-Prim Ministru: Jista' l-Prim Ministru jwieġeb mistoqsija parlamentari 18882 u ċioe: B'referenza għat-tweġiba tal-mistoqsija parlamentari 18007, jista' l-Prim Ministru jinforma lill-Kamra jekk kienx hemm kunsilli lokali li barra mill-ispejjeż indikati u in konnessjoni mal-attivitajiet tal-karnival kienx hemm spejjeż oħra, għajr dawk pubbliċi, bħalma huma sponsors eċċ., li ntefqu f'dawn l-attivitajiet?  Jekk fl-affermattiv, liema huma dawn il-kunsilli, min huma l-isponsors, l-ammont ta' flus mogħtija u jpoġġi fuq il-Mejda tal-Kamra l-irċevuti relevanti?
ONOR. LAWRENCE GONZI:  L-informazzjoni mitluba tpoġġiet fuq il-Mejda tal-Kamra waqt il-ħin ta-Tqegħid ta’ Karti.
KUNSILLI LOKALI - ORGANIZZAZZJONI TA' BARBEQUES
19305. L-ONOR. STEFAN BUONTEMPO  staqsa lill-Prim Ministru: Jista' l-Prim Ministru jwieġeb mistoqsija parlamentari 18885 u jgħid liema huma l-kunsilli lokali li mponew miżura biex fil-lokal tagħhom ma jiġux organizzati barbeques?   Jista' jgħid liema huma l-kunsilli lokali li mponew taxxa/mizata u jew liċenzja eċċ. biex min irid jorganizza barbeque fil-lokal tagħhom irid iħallas?
ONOR. LAWRENCE GONZI: L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.
PROĠETT GĦALL-ĦAŻNA TAŻ-ŻEJT 

19306. L-ONOR. STEFAN BUONTEMPO  staqsa lill-Ministru tal-Finanzi, l-Ekonomija u Investiment: Jista' l-Ministru jwieġeb mistoqsijiet parlamentari 19071 u 17857 li oriġinarjament saret lill-Ministru għall-Infrastruttura, Trasport u Komunikazzjoni u li issa ġiet riferuta lilu u ċioe: Fid-dawl li issa sar magħruf li l-Horizons Terminals Ltd temmet in-negozjati tagħha mal-Gvern ta' Malta fejn mistennija tagħmel terminal ġdid f'pajjiżna għall-ħażna taż-żejt, jista' l-Ministru jpoġġi fuq il-Mejda tal-Kamra l-pjanta fejn mistenni jsir dan il-proġett u jimmarka fuq l-istess pjanta l-estensjoni tal-power station u l-Freeport?
ONOR. TONIO FENECH: Ngħarraf lill-Onor. Interpellant illi din hija proposta privata u li l-gvern mhuwiex involut fiha.
BIRKIRKARA - KARREĠĠJATA TAL-FERROVIJA

19332. L-ONOR. OWEN BONNICI  staqsa lill-Prim Ministru: Jista' l-Prim Ministru jgħid kemm intnefqu flus sena b'sena għall-manutenzjoni xierqa tal-unika karreġġjata tal-ferrovija f'pajjiżna li tinsab fi Ġnien l-Istazzjoni Birkirkara? Jista' jgħid xi pjan għandu l-gvern biex din il-carriage ma tibqax tisfa l-mira ta' vandali? Kif se ngħaddu mbagħad għall-fażi tal-interpretazzjoni?
ONOR. LAWRENCE GONZI: Ninsab infurmat li l-Ġnien l-Istazzjon, fejn tinsab il-karreġġjata tal-ferrovija msemmija, huwa mgħasses minn uffiċjal tas-sigurtà kuljum matul il-lejl bejn is-7.00 p.m u s-7.00 a.m. Intant il-Kunsill Lokali ta’ Birkirkara qiegħed jippjana li jirrestawra din il-karreġġjata tal-ferrovija u qed jaħdem biex ikollu l-finanzjament għax-xogħol meħtieġ.
MALTA/ITALJA - FTEHIM KULTURALI  

19333. L-ONOR. OWEN BONNICI  staqsa lill-Prim Ministru: Jista' l-Prim Ministru jqiegħed fuq il-Mejda tal-Kamra kopja tal-ftehim kulturali tal-1967 bejn Malta u l-Italja kif sussegwentement emendat fid-19 ta' Diċembru 2007? L-emendi daħlu fis-seħħ? Jekk le, għaliex? Kemm studenti Maltin gawdew minn dan il-ftehim? Meta se jiġi fis-seħħ it-XIII Executive Programme for Cultural Co-operation 10-12? X'għodod se jkun fih?
ONOR. LAWRENCE GONZI:  Infurmat li t-tweġiba ngħatat mill-ministeru tal-Affarijiet Barranin għall-mistoqsija parlamentari 19334.
MALTA/ITALJA - FTEHIM KULTURALI  

19334. L-ONOR. OWEN BONNICI  staqsa lill-Viċi Prim Ministru u Ministru tal-Affarijiet Barranin: Jista' l-Viċi Prim Ministru u Ministru tal-Affarijiet Barranin jqiegħed fuq il-Mejda tal-Kamra kopja tal-ftehim kulturali tal-1967 bejn Malta u l-Italja kif sussegwentement emendat fid-19 ta' Diċembru 2007? L-emendi daħlu fis-seħħ? Jekk le, għaliex? Kemm studenti Maltin gawdew minn dan il-ftehim? Meta se jiġi fis-seħħ it-XIII Executive Programme for Cultural Co-operation 10-12? X'għodod se jkun fih?
ONOR. TONIO BORG:   Il-ftehim relattiv tal-1967 tpoġġa fuq il-Mejda tal-Kamra waqt il-ħin tat-Tqegħid ta’ Karti. 

Peress li l-bqija tal-mistoqsijiet jolqtu l-kultura u ukoll l-edukazzjoni, nitlob lill-Onor. Interpellant li jagħmel il-mistoqsijiet lill-Uffiċċju tal-Prim Ministru u  lill-Ministeru tal-Edukazzjoni, Xogħol u l-Familja rispettivament.
WIED IL-GĦAJN - KUMPLESS SPORTIV

19344. L-ONOR. OWEN BONNICI  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid x'inhu l-użu attwali tal-kumpless sportiv f'Wied il-Għajn li hu komunement magħruf bħala l-pixxina ta' Wied il-Għajn? B'liema titlu qiegħed f'idejn terzi? Għal kemm żmien? Taħt liema kundizzjonijiet? X'użu jsir minn dan il-kumpless? X'attivitajiet sportivi ttellgħu fl-aħħar sena f'dan il-kumpless?

ONOR. DOLORES CRISTINA: Il-kumpless tal-Pixxina ta’ Wied il-Għajn jintuża bħala uffiċċju amministrattiv u faċilità għat-taħriġ tal-Marsascala Sport Club. Barra minn hekk, fl-istess kumpless isir tagħlim tal-għawm għal dawk li għandhom aktar minn seba’ snin kif ukoll jinżammu kompetizzjonijiet tal-waterpolo għal dawk taħt l-14 u taħt id-19-il sena. Il-kumpless huwa mgħoddi b’kirja ta’ 16-il sena li bdiet mit-3 ta’ Ġunju 2005 lil Marsascala Aquatic Sports Club. Ir-rata annwali tal-kirja hija ssussidjata mill-Kunsill Malti għall-Isport. Ir-rata tal-kera kull sena għaldaqstant hija ta’ €3,494 flok €94,000, u din tiżdied b’10% kull ħames snin.
AWTORITÀ TAD-DJAR - TISWIJA F'FOND TAL-GVERN

19349. L-ONOR. STEFAN BUONTEMPO  staqsa lill-Ministru tal-Edukazzjoni, Xogħol u l-Familja: B'referenza għar-risposta tal-mistoqsija parlamentari 17253, tista' l-Ministru tgħid jekk l-inkwilin għamilx it-tiswijiet meħtieġa għax skont informazzjoni li għandi dan m'għamel l-ebda xogħol, b'konsegwenza li l-problema baqgħet ma ġietx solvuta?
ONOR. DOLORES CRISTINA:  Ninforma lill-Onor. Interpellant li l-Awtorità tad-Djar irreferiet il-każ lid-Dipartiment tal-Artijiet, li, bħala sid tal-proprjetà, jista’ jieħu l-passi meħtieġa biex iġiegħel lill-inkwilin li kkaġuna l-ħsarat jagħmel ix-xogħol rimedjali neċessarju.
FGURA: TRIQ KENT - DJAR BL-ISTESS NUMRU

19350. L-ONOR. OWEN BONNICI  staqsa lill-Ministru għall-Infrastruttura, Trasport u Komunikazzjoni: Jista' l-Ministru jagħmel dak kollu meħtieġ biex tissolva l-anomalija serja li hemm fi Triq Kent, il-Fgura fejn hemm żewġ djar li dettalji dwarhom qed jintbagħtu separatament li għandhom l-istess numru, waħda li tinsab kważi fit-tarf ta' Triq Kent lejn Raħal Ġdid u l-oħra fit-tarf l-ieħor tat-triq ħdejn il-pitch tal-boċċi?

Apparti l-inkonvenjenzi ta' ittri, kontijiet u oħrajn li jiġu rċevuti bi żball,  f'każ ta' xi emerġenza jew jekk tinqala' xi disgrazzja minħabba l-ħin prezzjuż li jista' jintilef sakemm wieħed isib id-dar li jkun irid hu f'każ ta' xi ambulanza, tabib, tifi tan-nar, eċċ., jaħseb il-Ministru li dan l-iżball li ilu għaddej is-snin minkejja t-talbiet li saru mis-sidien taż-żewġ residenzi lid-Door Numbering Unit, lill-Pulizija u lill-kunsill lokali għandu jiġi kkoreġut b'mod immedjat?
ONOR. AUSTIN GATT:  Ninforma lill-Onor. Interpellant li din il-materja ma taqax taħt id-dekasateru tiegħi.
BUĠIBBA: PERCHED BEACH - AĊĊESSIBILITÀ

19357. L-ONOR. OWEN BONNICI  staqsa lill-Prim Ministru: Jista' l-Prim Ministru jara li l-bajja turistika magħrufa bħala Buleben ikollha aċċessibbilità mill-blat għal ġol-baħar? Għaliex fl-aqwa tas-sajf l-unika sellum li jagħti għall-baħar hu mwaħħal bil-kontra u bil-biex? X'qed iżomm milli din il-problema tissolva?
ONOR. LAWRENCE GONZI:  Il-bajja li qed jirreferi għaliha l-Onor. Interpellant, hija l-bajja ta’ taħt il-lukanda Dolmen f’Buġibba jew kif inhi magħrufa l-perched beach.

Il-każ kien dwar sellum tal-istainless steel li hemm fuq waħda miż-żewġ pjattaformi li hemm fuq il-blat. Ftit tal-ġimgħat ilu dan is-sellum ġarrab ħsarat bil-maltemp u l-MTA li hija responsabbli min dawn is-slielem ħadet azzjoni u rranġat dan l-imsemmi sellum.

LOW-COST AIRLINES - GĦAJNUNA MINN FONDI PUBBLIĊI

19372. L-ONOR. LEO BRINCAT  staqsa lill-Prim Ministru: Mingħajr ma wieħed jidħol fil-merti tal-cost benefit tal-operat tal-linji low-cost lejn u minn pajjiżna, jista' l-Prim Ministru jagħti l-ammonti f’miljuni ta’ ewro li dawn ingħataw minn fondi pubbliċi biex iħaddmu rotot minn u lejn Malta, partikolarment:

 

a) it-total fuq bażi annwali mis-sena 2004 sal-lum; u

b) it-total fuq bażi annwali mill-istess sena sal-lum għal kull linja tal-ajru low cost bħal Ryanair, Easy Jet, eċċ.?
ONOR. LAWRENCE GONZI:  Nixtieq ninforma lill-Onor. Interpellant li l-informazzjoni mitluba hija ta’ natura kummerċjali u għalhekk ma jkunx opportun li ssir pubblika.
DWEJRA - PJANIJIET

19379. L-ONOR. LEO BRINCAT  staqsa lill-Prim Ministru: Jista' l-Ministru jgħid xi pjanijiet għandu l-gvern dwar id-Dwejra?
ONOR. LAWRENCE GONZI:  Nitlob lill-Onor. Interpellant jispeċifika jekk l-informazzjoni li jixtieq hijiex dwar id-Dwejra ta’ Malta jew ta’ Għawdex.
SEXUAL HARASSMENT
19380. L-ONOR. LEO BRINCAT  staqsa lill-Prim Ministru: Jista' l-Prim Ministru jgħid x'policies hemm in vigore fis-Servizz Pubbliku u fl-entitajiet parastatali dwar ilqugħ kontra sexual harassment? Kemm kien hemm każijiet bħal dawn li ġew rappurtati lill-awtoritajiet f'dawn l-aħħar sentejn?
ONOR. LAWRENCE GONZI:  Ninsab infurmat illi s-Servizz Pubbliku għandu policy dwar kif għandhom ikunu trattati allegazzjonijiet ta’ fastidju sesswali u l-proċeduri li għandhom jittieħdu f’dawn il-każijiet. Din il-policy tinstab fil-Public Service Management Code. Fid-dipartimenti li jaqgħu taħt id-dekasteru tiegħi, f’dawn l-aħħar sentejn kien hemm allegazzjoni waħda ta’ fastidju sesswali li ġiet irraportata. Dan il-każ ma kienx ippruvat.

Għar-rigward is-settur pubbliku, it-tabella li turi liema huma dawk l-entitajiet pubbliċi li jaqgħu taħt id-dekasteru tieghi li għandhom policy dwar dan is-suġġett tpoġġiet fuq il-Mejda tal-Kamra waqt il-ħin tat-Tqegħid ta’ Karti. Fl-ebda waħda mill-entitajiet pubbbliċi li jaqgħu taħt id-dekasteru tiegħi ma kien hemm xi rapport dwar xi allegazzjoni ta’ fastidju sesswali.

Għar-rigward l-entitajiet pubbliċi l-oħrajn li jaqgħu taħt il-Ministeri l-oħra, nitlob lil Onor. Interpellant sabiex jagħmel il-mistoqsija lill-ministri rispettivi.
MINISTERU TAL-AFFARIJIET BARRANIN - STAFF MINISTERJALI

19387. L-ONOR. LEO BRINCAT  staqsa lill-Viċi Prim Ministru u Ministru tal-Affarijiet Barranin: Jista’ l-Viċi Prim Ministru u Minisru tal-Affarijiet Barranin jgħid kemm hemm membri fis-segretarjat ministerjali tiegħu (l-ismijiet m’humiex meħtieġa)?  X’inhuma s-salarji u allowances li għandha kull persuna f’kull kariga u designation mill-head of secretariat sal-messenger/drivers?

Kemm hemm membri tal-istaff ministerjali li qegħdin b’kuntratt definit u li m’humiex civil servants jew public officers?  Liema karigi jinsabu jokkupaw?  Il-kuntratti tagħhom kull meta jiskadu?  Jekk hemm, kemm hemm membri tal-istaff ministerjali tiegħu li jservu wkoll fuq boards li fihom hemm rappreżentanza tal-Gvern Malti anke bħala minority shareholder?  Liema huma dawn il-membri tal-istaff, x’karigi għandhom, fuq liema boards iservu u kemm jitħallsu ta’ dan?
ONOR. TONIO BORG:  Ninforma lill-Onor. Interpellant li fis-segretarjat privat għandi 21 uffiċjal kif muri fuq tabelli A u B li tpoġġew fuq il-Mejda tal-Kamra waqt il-ħin tat-Tqegħid ta’ Karti. L-uffiċjali huma fuq kuntratt ta' sena mas-segretarjat u s-salarji tagħhom huma skont kif muri fuq il-Guidelines for the Engagement of Staff for Ministers' Secretariat, li kopja tiegħu kienet tpoġġiet fuq il-Mejda tal-Kamra nhar l-4 ta' Ġunju, 2008.

Ninforma ukoll li ebda uffiċjal fis-segretarjat ma jservi fuq xi board indikati fil-mistoqsija.

MINISTERU GĦALL-INFRASTRUTTURA, TRASPORT U KOMUNIKAZZJONI – STAFF MINISTERJALI

19388. L-ONOR. LEO BRINCAT staqsa lill-Ministru għall-Infrastruttura, Trasport u Komunikazzjoni: Jista’ l-Ministru jgħid kemm hemm membri fis-segretarjat ministerjali tiegħu (l-ismijiet m’humiex meħtieġa)? X’inhuma s-salarji u allowances li għandha kull persuna f’kull kariga u designation mill-head of secretariat sal-messenger/drivers?

Kemm hemm membri tal-istaff ministerjali li qegħdin b’kuntratt definit u li m’humiex civil servants jew public officers?  Liema karigi jinsabu jokkupaw?  Il-kuntratti tagħhom kull meta jiskadu? Jekk hemm, kemm hemm membri tal-istaff ministerjali tiegħu li jservu wkoll fuq boards li fihom hemm rappreżentanza tal-Gvern Malti anke bħala minority shareholder?  Liema huma dawn il-membri tal-istaff, x’karigi għandhom, fuq liema boards iservu u kemm jitħallsu ta’ dan?

ONOR. AUSTIN GATT:  Rigward l-ewwel parti tal-mistoqsija nitlob lill-Onor. Interpellant jirreferi għad-dokument Employment of Staff in Private Secretariat li kien tqiegħed fuq il-Mejda tal-Kamra.

Nifhem li fit-tieni parti tal-mistoqsija tiegħu, l-Onor. Interpellant għadu qed isaqsi dwar membri tal-istaff tas-segretarjat tiegħi.  Minn dawn, huma dawn li ġejjin b’kuntratt definit li jiskadi kull sena:

Head of Secretariat;

Assistant Private Secretary;

Office Co Ordinator;

Communications Coordinator; u
Security Driver.

Minn dawn, il-head of secretariat tiegħi iservi wkoll bħala:

Deputy Chairman, Grand Harbour Regeneration Corporation;
Direttur, Malta Government Investment Co.Ltd;

Direttur, Smart City (Malta) Ltd; u

Direttur, Smart City (Malta) Infrastructure Ltd.
Għal dawn il-pożizzjonijiet il-head of secretariat ma jitħallas xejn.

MINISTERU TAL-EDUKAZZJONI, XOGĦOL U L-FAMILJA – STAFF  MINISTERJALI

19389. L-ONOR. LEO BRINCAT  staqsa lill-Ministru tal-Edukazzjoni, Xogħol u l-Familja: Tista’ l-Ministru tgħid kemm hemm membri fis-segretarjat ministerjali tagħha (l-ismijiet m’humiex meħtieġa)? X’inhuma s-salarji u allowances li għandha kull persuna f’kull kariga u designation mill-head of secretariat sal-messenger/drivers?

Kemm hemm membri tal-istaff ministerjali li qegħdin b’kuntratt definit u li m’humiex civil servants jew public officers?  Liema karigi jinsabu jokkupaw?  Il-kuntratti tagħhom kull meta jiskadu? Jekk hemm, kemm hemm membri tal-istaff ministerjali tagħha li jservu wkoll fuq boards li fihom hemm rappreżentanza tal-Gvern Malti anke bħala minority shareholder? Liema huma dawn il-membri tal-istaff, x’karigi għandhom, fuq liema boards iservu u kemm jitħallsu ta’ dan?
ONOR. DOLORES CRISTINA:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.
ĊIRKEWWA  TERMINAL U MĠARR TERMINAL 

19407. L-ONOR. ANĠLU FARRUGIA  staqsa lill-Ministru għall-Infrastruttura, Trasport u Komunikazzjoni: Jista' l-Ministru jwieġeb mistoqsija parlamentari 11414 li saret f'Ottubru 2009 u jagħti rendikont dettaljat ta' fiex wasal il-proġett tat-terminal taċ-Ċirkewwa? Kemm kienet in-nefqa proġettata lura għas-snin 2002/2003? Kemm intnefaq sal-lum, maqsumin fuq kull sena u għaliex dan il-proġett dam daqstant? Fl-istess waqt, nitlob li jiġi ppubblikat kemm kien se jiswa oriġinarjament il-proġett tat-terminal tal-Imġarr, kemm dam għaddej ix-xogħol fuqu, kemm ġiet tiswa d-differenza fl-ispiża għal kull terminal, għaliex u fid-dettall?

ONOR. AUSTIN GATT:  Jien infurmat illi l-proġett tat-terminal taċ-Ċirkewwa wasal fil-fażi tat-tendering u aġġudikazzjoni relattiva.

L-istima oriġinali tat-terminal taċ-Ċirkewwa kienet ta’ €17.3 miljun iżda l-iskala issa tnaqqset u l-ispiża kuntrattata mistennija tonqos.

S’issa fuq il-breakwater u mollijiet fiċ-Ċirkewwa ntefqu €18.6 miljun u ma jidhirlix li kien hemm xi dewmien partikolari.

L-istima għall-proġett tat-terminal tal-Imġarr kienet €13-il miljun waqt li ntefqu €11.8 miljun.
KANDIDAT NAZZJONALISTA – DĦUL MINN KONSULENZI 

19408. L-ONOR. ANĠLU FARRUGIA  staqsa lill-Ministru tal-Finanzi, l-Ekonomija u Investiment: Jista' l-Ministru jwieġeb mistoqsija parlamentari 13810 li saret Prim Ministru u issa qed tiġi riferuta lilu u jagħti rendikont ta' kemm, il-kandidat Nazzjonalista li ismu qed jintbagħat separatament jew il-kumpanija legali tiegħu, daħħal/daħħlet f'konsulenzi minn entitajiet tal-gvern matul dawn l-aħħar żewġ leġislaturi?  Fuq liema merti ġie magħżul hu jew il-kumpanija legali tiegħu?
ONOR. TONIO FENECH:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.
MANUEL DIMECH BRIDGE – DEWMIEN FIT-TLESTIJA 

19409. L-ONOR. ANĠLU FARRUGIA  staqsa lill-Ministru għall-Infrastruttura, Trasport u Komunikazzjoni: Jista' l-Ministru jwieġeb mistoqsija parlamentari 14378 li saret f'Jannar li għadda u jgħid x'kienet ir-raġuni għala Manuel Dimech Bridge dam aktar milli previst sabiex jitlesta? B'kemm ġie mtawwal dan il-proċess u kemm ġie jiswa aktar dan il-bridge mill-budget previst sabiex tlesta?
ONOR. AUSTIN GATT:  Ninsab infurmat li Transport Malta qed iżżomm ammont ta’ pagamenti ekwivalenti għall-ammont ta’ penali skont il-kuntratt tax-xogħlijiet in kwistjoni minħabba li qed tisħaq illi d-dewmien fit-tlestija tal-proġett kien minħabba numru ta’ nuqqasijiet min-naħa tal-kuntrattur.  Il-proġett dam 267 jum iktar mill-perjodu stipulat fil-kuntratt.  L-ammont tal-kuntratt huwa ta’ €4,649,562.08.  Il-pagamenti li tħallsu għal xogħol fuq dan il-proġett ma jeċċedux dan l-ammont.  
AWTORITÀ TAD-DJAR - APPLIKAZZJONI TA’ VITTMA TA’ VJOLENZA

19441. L-ONOR. ANĠLU FARRUGIA  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid fiex waslet l-applikazzjoni urġenti tal-persuna, li dettalji tagħha qed jintbagħtu separatament, stante li hija vittma ta' vjolenza?
ONOR. DOLORES CRISTINA:  Ninforma lill-Onor. Interpellant li l-applikazzjoni tal-persuna in kwestjoni qiegħda tingħata l-attenzjoni  meħtieġa, iżda ma jidher imkien li hi vittma ta’ vjolenza. Għalhekk, l-aħjar pass ikun li l-applikanta tmur fis-sezzjoni tal-Customer Care tal-Awtorità tad-Djar u twassal din l-informazzjoni. 

GĦAWDWX: XEWKIJA – TERRAPIEN FI TRIQ BRIEGĦEN

19472. L-ONOR. JUSTYNE CARUANA  staqsiet lill-Ministru għal Għawdex: Tista' l-Ministru tara li dawk il-munzelli ta' torba li hemm fi Triq Briegħen bejn ix-Xewkija u Għajnsielem, liema munzelli huma ta' periklu għal kulmin jgħaddi minn hemm, jiġu tal-inqas imwittija?
ONOR. GIOVANNA DEBONO:  Ninsab infurmata li t-terrapien (li parti minnu ġie mixħut illegalment) huwa fuq biċċa art moxa fi Triq Briegħen u ma jeżisti l-ebda periklu f'din it-triq.  Dan it-terrapien se jitnaddaf kemm jista' jkun malajr.
QORTI T'GĦAWDEX - FATTIGA

19473. L-ONOR. JUSTYNE CARUANA  staqsiet lill-Ministru għal Għawdex: Tista' l-Ministru tgħid meta se tiġi l-fattiga l-oħra fil-Qorti t'Għawdex?
ONOR. GIOVANNA DEBONO: Ninsab infurmata li l-Ministeru għal Għawdex qed jieħu l-passi neċessarji biex dan il-post jimtela.
QORTI T'GĦAWDEX - MARIXXAL

19474. L-ONOR. JUSTYNE CARUANA  staqsiet lill-Ministru għal Għawdex: Tista' l-Ministru tgħid x'miżuri qed jittieħdu biex jiġi impjegat marixxal fil-Qorti f'Għawdex?
ONOR. GIOVANNA DEBONO: Ninsab infurmata li l-Ministeru għal Għawdex qed jieħu l-passi neċessarji biex dan il-post jimtela.
GĦAWDEX - ZEBRA CROSSINGS
19475. L-ONOR. JUSTYNE CARUANA  staqsiet lill-Ministru għall-Infrastruttura, Trasport u Komunikazzjoni: Peress li f'Għawdex għandna ħafna zebra crossings li m’humiex konformi mar-regolamenti u allura qed ikunu kaġun ukoll ta' diversi inċidenti, speċjalment da parti ta' sewwieqa barranin għaliex m'hemmx konformità mar-regoli u allura ma jindunawx bihom, jista' l-Ministru jara li kull zebra /pedestrain crossing f'Għawdex issir kif suppost?
ONOR. AUSTIN GATT:  Ninsab infurmat li kull zebra crossing li saret f'Għawdex fl-aħħar snin saret bil-permess u l-approvazzjoni tat-TM u skont l-ispecifications kollha applikabbli.  Wara li jinħareg il-permess ix-xogħol isir jew mid-Dipartiment tal-Proġetti fi ħdan il-Ministeru għal Għawdex jew mill-kunsill lokali konċernat. Għaldaqstant nitlob lill-Onor. interpellant jikkjarifika ruħu dwar liema zebra crossings qiegħed jirreferi. 
UFFIĊĊJU TAL-PRIM MINISTRU - TALBIET GĦAL REDUCED WORKING HOURS

19476. L-ONOR. JUSTYNE CARUANA  staqsiet lill-Prim Ministru: Jista l-Prim Ministru jgħid kemm kien hemm talbiet għal reduced working hours fl-aħħar sitt xhur f'kull dipartiment separatament li jaqa' taħt id-dekasteru tiegħu?  Kemm minnhom saru minn ħaddiema nisa u kemm minnhom saru minn ħaddiema rġiel?  Kemm minn dawn it-talbiet ġew milqugħa, kemm minnhom ġew rifjutati u kemm għadhom pendenti?

 

Jista' jgħid fil-każ tar-rifjut tat-talba x'kienet ir-raġuni u fil-każ ta' talbiet pendenti f'liema stadju waslet it-talba?
ONOR. LAWRENCE GONZI:  L-informazzjoni mitluba hi kif tidher fit-tabella li tpoġġiet fuq il-Mejda tal-Kamra waqt il-ħin tat-Tqegħid ta’ Karti.
MINISTERU TAL-ĠUSTIZZJA U L-INTERN - TALBIET GĦAL REDUCED WORKING HOURS
19477. L-ONOR. JUSTYNE CARUANA  staqsiet lill-Ministru tal-Ġustizzja u l-Intern: Jista l-Ministru jgħid kemm kien hemm talbiet għal reduced working hours fl-aħħar sitt xhur f'kull dipartiment separatament li jaqa' taħt id-dekasteru tiegħu?  Kemm minnhom saru minn ħaddiema nisa u kemm minnhom saru minn ħaddiema rġiel?  Kemm minn dawn it-talbiet ġew milqugħa, kemm minnhom ġew rifjutati u kemm għadhom pendenti?

 

Jista' jgħid fil-każ tar-rifjut tat-talba x'kienet ir-raġuni u fil-każ ta' talbiet pendenti f'liema stadju waslet it-talba?
ONOR. CARMELO MIFSUD BONNICI:  L-informazzjoni mitluba mill-Onor. membru hija kif ġej:-

	Talbiet għar-reduced hours
	Talbiet milqugħa

	
	Nisa
	Rġiel
	Nisa
	Rġiel

	MJHA
	5
	Nil
	5
	Nil

	Dipartiment tal-Protezzjoni Ċivili
	1
	Nil
	1
	Nil

	Kwartieri Ġenerali tal-Pulizija
	1
	Nil
	1
	Nil

	Faċilità Korrettiva ta’ Kordin
	1
	Nil
	1
	Nil

	Diviżjoni Qrati tal-Ġustizzja
	15
	Nil
	15
	Nil

	Uffiċċju tal-Avukat Ġenerali
	1
	Nil
	1
	Nil

	Total
	24
	Nil
	24
	Nil


ENEMALTA – STALLAZZJONI TA’ SMART METERS
19503. L-ONOR. ANĠLU FARRUGIA  staqsa lill-Ministru tal-Finanzi, l-Ekonomija u Investiment: Jista' l-Ministru jgħid kemm twaħħlu smart meters sa Novembru 2009 u kemm twaħħlu minn Novembru 2009 sal-lum?
ONOR. TONIO FENECH:  Ngħarraf lill-Onor. Interpellant illi n-numru ta’ smart meters tal-elettriku li twaħħlu sa Novembru 2009, kif ukoll minn Novembru 2009 s’issa, huwa kif ġej:

	Sa l-aħħar ta’ Novembru, 2009
	6,863

	Minn Diċembru, 2009 sa 17 ta’ Settembru, 2010
	23,758


ENEMALTA - SMART METERS

19504. L-ONOR. ANĠLU FARRUGIA  staqsa lill-Ministru tal-Finanzi, l-Ekonomija u Investiment: Jista' l-Ministru jgħid kemm kien l-ammont miġbur fi flus bħala differenza fejn twaħħlu l-ismart meters minflok il-meters l-antiki, jiġifieri d-diskrepanza li twassal sabiex wieħed jagħraf li bniedem kien jisraq fid-dawl?
ONOR. TONIO FENECH:  Nitlob lill-Onor. Interpellant biex jiċċara l-mistoqsija tiegħu.
ŻURRIEQ - ROUNDABOUT
19574. L-ONOR. JOSEPH SAMMUT  staqsa lill-Ministru għall-Infrastruttura, Trasport u Komunikazzjoni: Jista' l-Ministru jara li ssir roundabout fil-wesgħa bejn Triq Santa Marija, San Martin u Sant Andrija Bubaqra, Żurrieq għall-aħjar maniġġ tat-traffiku f'din l-inkursjoni?
ONOR. AUSTIN GATT:  Ninsab infurmat li l-Kunsill Lokali taż-Żurrieq diġà ressaq talba simili lil Transport Malta li mistennija tagħti d-deċiżjoni tagħha lil kunsill fil-ġranet li ġejjin.
ARMS LTD. - FTUĦ TA' UFFIĊĊJU ĠDID

19591. L-ONOR. GINO CAUCHI  staqsa lill-Ministru tal-Finanzi, l-Ekonomija u Investiment: Peress li ftit xhur ilu l-Ministru kien indika li ARMS Ltd. kienet fi ftit taż-żmien se tiftaħ uffiċċju l-Belt Valletta, biex taqdi lill-konsumaturi b’mod li jixraq, u peress li issa sar magħruf li ttieħdet deċizjoni li din il-fergħa ta' ARMS Ltd. se tinfetaħ f’Gattard House, Blata l-Bajda, jista' l-Ministru jgħid:

a) x’ġara mill-pjanijiet għall-uffiċċju fil-Belt u għalfejn dan ġie mwarrab; u

b) kemm se tkun qed tħallas ARMS Ltd. għall-kirja f’Gattard House?
ONOR. TONIO FENECH:  Ngħarraf lill-Onor. Interpellant illi l-uffiċċju tal-ARMS Ltd.  ġewwa Gattard House fi Blata l-Bajda ġie magħżul għaliex jaqdi n-neċessitajiet rikjesti mill-konsumatur. Dan jinkludi ukoll it-tibdil neċessarju fis-sistema tat-toroq u żoni pedonali fl-inħawi.  Konsegwentament, mhux se jinfetaħ uffiċċju ġewwa l-Belt Valletta.  Huwa fil-ħsieb li jinfetħu ukoll żewġ uffiċċji oħra, minbarra dak eżistenti ġewwa Għawdex, biex il-konsumatur jinqeda aħjar.

Il-kirja għal Gattard House hija ta’ €78,757 kull sena li titħallas lill-Ministeru tal-Finanzi.
TIGNÈ POINT - RESIDENTIAL AND COMMERCIAL UNITS

19616. L-ONOR. SILVIO PARNIS  staqsa lill-Ministru tal-Finanzi, l-Ekonomija u Investiment: Jista' l-Ministru jgħid x'kien in-numru oriġinali ta' residential and commercial units li kellhom jinbnew f'Tignè Point li skont il-kuntratt bejn il-gvern u l-consortium għandu permess biex jittellà?
ONOR. TONIO FENECH:  Ninforma lill-Onor. Interpellant li l-kuntratt bejn il-gvern u l-consortium ma jispeċifikax in-numru ta’ residential and commercial units li jridu jinbnew f’Tignè Point.
TIGNÈ POINT - LUKANDI

19617. L-ONOR. SILVIO PARNIS  staqsa lill-Prim Ministru: Jista' l-Prim Ministru jgħid jekk il-lukandi li oriġinarjament kellhom jittellgħu bħala parti mill-proġett ta' Tignè Point inbnewx? Kemm kellhom jimpjegaw nies u kemm fil-fatt qed jimpjegaw? Sa meta kellhom jitlestew dawn il-hotels?
ONOR. LAWRENCE GONZI:  Hemm ippjanat li jkun hemm lukanda waħda bħala parti mill-proġett ta’ Tignè Point (numru tal-Applikazzjoni PA 621/05).

Bħalissa għaddejjin diskussjonijiet bejn il-MEPA u l-iżviluppaturi fuq l-aħħar fażi tal-proġett li tinkludi fih il-lukanda.

Dawn id-diskussjonijiet kellhom isiru minħabba li waqt l-eskavazzjonijiet instab il-Garden Battery, li kien jeħtieġ li jiġi protett.  Dan wassal għal bidliet sostenzjali fil-master plan.

F’dan l-istadju tal-applikazzjoni ma tintalabx informazzjoni ta’ kemm se tħaddem nies il-lukanda.

TIGNÈ POINT U MANUEL ISLAND 

19618. L-ONOR. SILVIO PARNIS  staqsa lill-Ministru tal-Finanzi, l-Ekonomija u Investiment: Jista' l-Ministru jgħid x'inhu l-ammont totali li l-gvern ħallas għar-reallocation u l-exportation biex Tignè Point u Manuel Island jingħataw b'vacant possession lill-MIDI Consortium?
ONOR. TONIO FENECH:  L-informazzjoni għadha qiegħda tinġabar, għaldaqstant tweġiba se tingħata f’seduta oħra.
PROĠETT TAL-MIDI CONSORTIUM  - ĦADDIEMA

19619. L-ONOR. SILVIO PARNIS  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid kemm huma n-nies li qed jaħdmu llum għall-Proġett tal-MIDI Consortium f'Tignè?
ONOR. DOLORES CRISTINA:  Il-Korporazzjoni għax-Xogħol u Taħriġ ma tistax tagħti informazzjoni rigward kemm hemm nies jaħdmu għall-Proġett tal-MIDI Consortium f’Tignè minħabba li din l-informazzjoni hija kummerċjalment sensittiva.
SMARTCITY (MALTA)

19620. L-ONOR. SILVIO PARNIS  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid jekk l-area ta' SmartCity hijiex kunsidrata mill-gvern bħala designated special area jew hijiex parti mill-villaġġi tal-Kalkara u/jew ix-Xgħajra?
ONOR. AUSTIN GATT:  Ninsab infurmat li SmartCity (Malta) skont LN 109 ta' 2007 hija designated special area.
MIDI – ĦLASIJIET LILL-GVERN

19621. L-ONOR. SILVIO PARNIS  staqsa lill-Ministru tal-Finanzi, l-Ekonomija u Investiment: Jista' l-Ministru jgħid x'inhu l-ammont totali ta' flus li sal-lum il-kumpanija MIDI ħallset lill-gvern? Dan l-ammont jirrifletti s-somma totali li kellha titħallas skont il-kuntratt?
ONOR. TONIO FENECH:  Ngħarraf lill-Onor. Interpellant illi l-ammont totali ta’ flus li sal-lum il-kumpanija MIDI plc ħallset lill-Gvern huwa ta’ €15,505,209.62.  Dan l-ammont jirrifletti s-somma totali li kellha titħallas skont il-kuntratt.
TEMPJI TA' ĦAĠAR QIM - INAWGURAZZJONI TAT-TINED 

19638. L-ONOR. GINO CAUCHI  staqsa lill-Prim Ministru: Jista' l-Prim Ministru jgħid kemm swiet iċ-ċerimonja tal-inawgurazzjoni tat-tined tat-tempji ta' Ħaġar Qim? Jista' jagħti breakdown tal-ispejjeż kollha li saru, min kienu l-kuntratturi involuti u b'liema mod intgħażlu? Minn liema vot tħallsu l-ispejjeż ta' din iċ-ċerimonja? Min kienu l-esponenti tal-gvern mistiedna? Min kienu l-esponenti tal-oppożizzjoni mistiedna?
ONOR. LAWRENCE GONZI:  Instab infurmat li bħalissa għaddej il-proċess ta’ ġbir ta’ kontijiet u għalhekk għadu prematur sabiex nagħti informazzjoni kompleta.
TEMPJI NEOLITIĊI – TISBIĦ FIŻ-ŻONA TAL-MADWAR

19639. L-ONOR. GINO CAUCHI  staqsa lill-Prim Ministru: Issa li l-gvern ħabbar li se jsir investiment sostanzjali biex tinbena tinda fuq it-tempji neolitici ta’ Ħal Tarxien, jista’ l-Prim Ministru jgħid xi pjanijiet għandu l-gvern biex l-inħawi fil-viċinanzi tal-istess tempji jinġiebu fi stat li jixraq lil żona turistika?
ONOR. LAWRENCE GONZI:  Il-proġett tal-Fondi Strutturali Ewropej li jinvolvi lit-Tempji ta’ Ħal Tarxien se jwassal għal titjib sostanzjali fl-inħawi ta’ madwar it-tempji li huma amministrati minn Heritage Malta.  Apparti t-tinda protettiva, se tiġi stallata wkoll walkway li mhux biss se tipproteġi l-art preistorika iżda wkoll se tiffaċilità l-aċċess u ttejjeb l-esperjenza tal-viżitaturi.  Dan kollu se jeħtieġ titjib u tisbiħ konsiderevoli fiż-żona ta’ madwar it-tempji.
TEMPJI NEOLITIĊI U L-IPOĠEW

19640. L-ONOR. GINO CAUCHI  staqsa lill-Prim Ministru: Jista' l-Prim Ministru jgħid jekk meta jitlesta x-xogħol tat-tinda fuq it-tempji ta’ Ħal Tarxien, il-gvern għandux il-ħsieb li jinvesti biex tinħoloq heritage trail li tgħaqqad dawn it-tempji ma' dawk ta' Ħal Saflieni?
ONOR. LAWRENCE GONZI:  Peress li kemm it-Tempji ta’ Ħal Tarxien kif ukoll l-Ipoġew ta’ Ħal Saflieni huma amministrati minn Heritage Malta, diġà hemm miżuri preżenti li jgħaqqdu ż-żewġ siti ma’ xulxin. Dawn huma:

Riklamar bejn sit u ieħor sabiex il-viżitaturi jkunu jistgħu jmorru fiż-żewġ siti;

Tingħata pjanta tat-triq li tifred liż-żewġ siti sabiex tidderieġi lill-viżitaturi;

Sinjali fit-toroq li jwassluk minn sit għall-ieħor;

Tqassim ta’ fuljetti informattivi u bejgħ ta’ kotba fuq iż-żewġ siti;

F’Ħal Tarxien tingħata informazzjoni dwar is-sitwazzjoni tal-bookings fl-Ipoġew peress li f’dan is-sit id-dħul huwa limitat minħabba raġunijiet ta’ konservazzjoni.
ARMS LTD. – PASSI DIXXIPLINARJI 
19662. L-ONOR. CHARLES MANGION  staqsa lill-Ministru tal-Finanzi, l-Ekonomija u Investiment: Wara li l-Prim Ministru għamel stqarrija li ARMS Ltd. għandha tagħmel apoloġija minħabba l-fjask li għamlet, jista' jgħid x'passi ttieħdu kontra min kien responsabbli għal dan il-fjask?
ONOR. TONIO FENECH:  Ngħarraf lill-Onor. Interpellant illi n-numru ta’ persuni li jagħmlu kuntatt mal-Uffiċċju tal-ARMS Ltd. personalment jew permezz tat-telefon jew email huwa sostanzjali.  Bħala medja, ikun hemm madwar 1,000 kuntatt kuljum.  Il-kuntatt min-naħa tal-pubbliku jsir għal aktar tagħrif dwar kontijiet li jirċievu, għal ħlasijiet ta’ kontijiet, jew inkella għal trasferimenti tal-kontijiet, prinċipalment. Matul ix-xahar ta’ Lulju u Awwissu, b’mod partikolari, konsegwenza tal-ħruġ tal-energy allowance li ngħata lill-familji għaż-żieda fil-prezzijiet internazzjonali taż-żejt, il-kuntatt min-naħa tal-pubbliku żdied għal-livelli ta’ madwar 1,500 kuljum.  Dan kien ikkaġunat primarjament minħabba li kien hemm numru ta’ familji li riedu jagħmlu trasferimenti ta’ kontijiet jew inkella minħabba li riedu jirranġaw in-numru ta’ persuni reġistrati fuq il-kontijiet. Dan bil-konsegwenza li żdied sostanzjalment l-ammont ta’ persuni li marru personalment fl-uffiċċju tal-ARMS Ltd., u minbarra ż-żieda fin-numru ta’ telefonati u emails.

Biex jilqgħu għal din iż-żieda, ARMS Ltd. ħadet numru ta’ miżuri sabiex tilqa’ għal din iż-żieda ta’ kuntatt mill-pubbliku billi żiedet in-numru ta’ aġenti front office, estendiet il-ħin tal-ftuħ għall-pubbliku, saħħet il-fast track lanes biex jinqdew aħjar klijenti bi problemi żgħar, żiedet service lanes oħrajn biex jinqdew konsumaturi b’servizzi oħrajn iżjed frekwenti, u fetħet waiting area li qed taqdi aħjar lill-pubbliku waqt li jkun qed jistenna biex jinqeda.

Din iż-żieda straordinarja reġgħet bdiet ġejja għan-normal f’dawn l-aħħar ġranet, u qed terġa’ tinżel fil-medja li kien hemm qabel dan il-perjodu qasir straordinarju.  Madankollu, ARMS Ltd. qed tkompli taħdem sabiex ittejjeb is-servizz lejn il-pubbliku billi, fost l-oħrajn tirrevedi l-proċessi amministrattivi bil-għan li jitnaqqas il-ħin ta’ stennija mill-pubbliku, u billi se żżid il-points of contact għal dawk il-persuni li jagħmlu kuntatt permezz tal-freephone.

Bħalissa wkoll qed isiru x-xogħolijiet neċessarji fil-post identifikat ġewwa Gattard House fil-Blata l-Bajda, sabiex dan ikun jista’ jinfetaħ fil-ġimgħat li ġejjin.  Huwa maħsub li jinfetaħ fil-bidu ta’ 2011.
ARMS LTD. - ĦADDIEMA REDUNDANT
19663. L-ONOR. CHARLES MANGION  staqsa lill-Ministru tal-Finanzi, l-Ekonomija u Investiment: Peress li ċerti sezzjonijiet fil-Korporazzjoni għas-Servizzi tal-Ilma u l-Korporazzjoni Enemalta se jkunu assorbiti mill-ARMS Ltd., jista' l-Ministru jikkonferma li ħadd mill-ħaddiema li kienu jaħdmu f'dawn is-sezzjonijiet ma huma se jinġiebu redundant? Jekk ħadd mhu se jiġi redundant dawn se jiġu kostretti jaħdmu f'xogħol differenti u ħaddiema ġodda jiġu ngaġġati mal-ARMS Ltd.?
ONOR. TONIO FENECH:  Ninforma lill-Onor. Interpellant li l-ebda ħaddiem mhu se jiġi redundant. Dawk il-ħaddiema li ma jkunux assorbiti fil-kumpanija, jingħatalhom xogħol alternattiv fil-korporazzjonijet rispettivi tagħhom.
ENEMALTA – KUNTRATT TAL-ISMART METERS
19664. L-ONOR. CHARLES MANGION  staqsa lill-Ministru tal-Finanzi, l-Ekonomija u Investiment: Jista' l-Ministru jgħid min huwa responsabli għall-importazzjoni, stallazjoni u management tal-kuntratt tal-ismart meters li huwa stmat aktar minn €70 miljun?
ONOR. TONIO FENECH:  Ngħarraf lill-Onor. Interpellant illi l-importazzjoni tal-apparat relatat mal-kuntratt tal-Ismart meters taqa’ taħt ir-resposaBbilità ta’ IBM bħala l-kumpanija li ġiet magħżula biex timplimenta u tikkommissjona dan il-proġett. 

L-istallazzjoni tal-ismart meters fil-preżent qiegħda issir mill-ħaddiema interni tal-Korporazzjoni Enemalta, filwaqt li l-implimentazzjoni tal-water transmission devices qiegħda ssir mill-ħaddiema interni tal-Korporazzjoni għas-Servizzi tal-Ilma. 

Il-programme management tal-kuntratt qiegħed isir mill-IBM flimkien ma' uffiċjali tal-Malta Information Technology Agency (MITA).  Il-management ta’ kull proġett li jaqa' taħt dan il-program huwa mmexxi minn managers mill-IBM flimkien ma’ managers lokali mill-korporazzjonijiet u  l-managers f’ARMS Ltd.
ENEMALTA/KSI - SOFTWARE TAL-BILLING
19665. L-ONOR. CHARLES MANGION  staqsa lill-Ministru tal-Finanzi, l-Ekonomija u Investiment: Jista' l-Ministru jgħid kemm ħallset l-ARMS Ltd għall-programm tal-kompjuter magħruf SAP?
ONOR. TONIO FENECH:  Ngħarraf lill-Onor. Interpellant illi l-programm  SAP, tħallas mill-Korporazzjoni Enemalta u mill-Korporazzjoni għas-Servizzi tal-Ilma, u mhux mill-ARMS Ltd.  

ENEMALTA/KSI - SOFTWARE TAL-BILLING
19666. L-ONOR. CHARLES MANGION  staqsa lill-Ministru tal-Finanzi, l-Ekonomija u Investiment: Jista' l-Ministru jgħid kemm qed jinkera l-programm SAP mill-Korporazzjoni Enemalta u mill-Korporazzjoni għas-Servizzi tal-Ilma?
ONOR. TONIO FENECH:  Ngħarraf lill-Onor. Interpellant illi l-ammont li qed jitħallas bejn il-Korporazzjoni Enemalta u l-Korporazzjoni għas-Servizzi tal-Ilma għall-programm SAP huwa ta’ €2,750,580 fuq medda ta’ erba’ snin.
ENEMALTA/KSI - SOFTWARE TAL-BILLING
19667. L-ONOR. CHARLES MANGION  staqsa lill-Ministru tal-Finanzi, l-Ekonomija u Investiment: Jikkonferma l-Ministru li dan il-programm SAP li issotitwixxa l-programm preċedenti li kellhom iż-żewġ korporazzjonijiet huwa ineffiċjenti u ma jlaħħaqx mad-domanda?
ONOR. TONIO FENECH:  Ngħarraf lill-Onor. Interpellant illi l-programm SAP huwa wieħed mill-aktar avvanzati u wieħed mill-aktar software li jiġi stallat madwar l-Ewropa fejn jidħlu neċessitajiet simili tal-korporazzjonijiet. 

Ta’ min infakkar li l-programm tal-billing li kien qed jintuża qabel mill-Korporazzjoni għas-Servizzi tal-Ilma kellu 15-il sena u kien ibbażat fuq teknologija antika li kienet waslet fl-aħħar tal-lifetime tagħha. Apparti dan, mis-sistema antika ma setgħux jiġu  ġġenerati numru ta’ rapporti addattati għaż-żmenijiet tal-lum. 
QASAM TAS-SAĦĦA - PERSUNI HIV POSITIVE
19674. L-ONOR. GINO CAUCHI  staqsa lill-Ministru tas-Saħħa, l-Anzjani u l-Kura fil-Komunità: Jista’ l-Ministru jgħid kemm hawn persuni f’pajjiżna reġistrati li jsofru mill-kundizzjoni HIV positive? Ta’ liema nazzjonalità huma?
ONOR. JOSEPH CASSAR:  L-informazzjoni mitluba għadha qed tinġabar, għaldaqstant it-weġiba tingħata f’xi seduta oħra.
MEDIĊINA TENOFIVIR

19675. L-ONOR. GINO CAUCHI  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jikkonferma li l-mediċina Tenofivir, li persuni li huma HIV positive għandhom bżonn jeħduha kuljum, mhux qed tkun dejjem in stock b’mod adegwat, tant li hemm okkazjonijiet fejn persuni jingħataw biss stock ta’ ġimgħa? X’soluzzjoni hemm f’każ ta’ emerġenza dwar din il-mediċina la darba din ma tistax tinxtara mis-settur privat?
ONOR. JOSEPH CASSAR:  Ninsab infurmat li l-mediċina Tenofovir tinstab in stock fl-ispizerija tal-Isptar Mater Dei.  Li ġara huwa li din is-sena kien hemm żieda sostanzjali fil-konsum ta’ dawn il-pilloli. Għalhekk kien hemm xi żmien fejn il-pazjenti bdew jingħataw stokk limitat biex ikun jista’ jinqeda kulħadd. F’każijiet ta’ emerġenza, id-Dipartiment tal-Procurement jaddotta proċedura ta’ xiri ta’ mediċini skont il-provvedimenti tar-regolamenti finanzjarji tal-gvern.
LISTA TA’ FTEHIM SETTORALI

19680. L-ONOR. CHRIS AGIUS  staqsa lill-Prim Ministru: Jista' l-Prim Ministru jpoġġi fuq il-Mejda tal-Kamra lista ta' ftehim settorali (class sector agreements) iffirmati bejn il-gvern u l-unions u jindika l-firmatarji ta' kull ftehim?
ONOR. LAWRENCE GONZI: L-informazzjoni mitluba mill-Onor. Interpellant tpoġġiet fuq il-Mejda tal-Kamra waqt il-ħin tat-Tqegħid ta’ Karti.
SERVIZZ PUBBLIKU - IMPJEGATI

19681. L-ONOR. CHRIS AGIUS  staqsa lill-Prim Ministru: Jista' l-Prim Ministru jinforma kemm kien hemm impjegati maċ-ċivil f'Diċembru 2009?
ONOR. LAWRENCE GONZI:  Ninsab infurmat illi fl-aħħar ta’ Diċembru 2009 kien hemm 28,890 impjegati fis-Servizz Pubbliku. Dan it-total jinkludi 1,415 impjegati pubbliċi li huma sekondati jew dettaljati ma’ entitajiet jew awtoritajiet pubbliċi
ENTITAJIET PUBBLIĊI - IMPJEGATI 

19682. L-ONOR. CHRIS AGIUS  staqsa lill-Ministru tal-Finanzi, l-Ekonomija u Investiment: Jista' l-Ministru jinforma kemm kien hemm impjegati mal-entitajiet pubbliċi f'Diċembru 2009?
ONOR. TONIO FENECH:  Ngħarraf lill-Onor. Interpellant illi l-informazzjoni mitluba għadha qed tinġabar u  tingħata f’xi seduta oħra.
LISTA TA’ FTEHIM KOLLETTIV 

19683. L-ONOR. CHRIS AGIUS  staqsa lill-Ministru tal-Finanzi, l-Ekonomija u Investiment: Jista' l-Ministru jipprovdi lista ta' ftehim kolettiv iffirmati bejn entitajiet pubbliċi u unions? Jista' jindika għal kull ftehim min huma l-organizzazzjonijiet firmatarji?
ONOR. TONIO FENECH:  Ngħarraf lill-Onor. Interpellant illi l-informazzjoni mitluba tġpoġġiet fuq il-Mejda tal-Kamra waqt il-ħin tat-Tqegħid ta’ Karti.
MALTA ENTERPRISE - CHANGE MANAGEMENT COMMITTEE
19684. L-ONOR. CHRIS AGIUS  staqsa lill-Ministru tal-Finanzi, l-Ekonomija u Investiment: Jista' l-Ministru jinforma kemm tħallas kull uffiċjal taċ-Change Management Committee fil-Malta Enterprise minn meta ġew ingaġġati sal-lum?
ONOR. TONIO FENECH:  Ninforma lill-Onor. Interpellant li ċ-Change Management Committee tal-Malta Enterprise kien magħmul minn tliet uffiċjali,   li tnejn (2) minnhom huma impjegati tal-Malta Enterprise, u għaldaqstant kellhom il-paga regolari tal-kumpanija.  Iċ-Chairman tal-kumitat kien konsulent estern u tħallas total ta’ €24,800. Din is-somma kienet tinkludi ħlas għal konsulenza fuq l-ifformolar tal-pjan ta’ ri-organizzazzjoni u l-proċess kollu ta’ tmexxija tal-bidla, liema proċess dam sitt xhur.
DELEGAZZJONI MINISTERJALI FIL-GULF - SPEJJEŻ

19685. L-ONOR. CHRIS AGIUS  staqsa lill-Ministru tal-Finanzi, l-Ekonomija u Investiment: Jista' l-Ministru jgħid kemm ġiet tiswa l-mawra tal-Prim Ministru u l-Malta Enterprise fil-Lvant Nofsani aktar kmieni din is-sena, partikolarment il-vjaġġi bl-arju u l-kiri tal-ajruplani?
ONOR. TONIO FENECH:  Nirreferi lill-Onor. Interpellant għat-tweġiba mogħtija għall-mistoqsija parlamentari 17046.
PULIZIJA – TFITTXIJA FI PROPRJETÀ PRIVATA MILL-ALE

19694. L-ONOR. JOSEPH SAMMUT  staqsa lill-Ministru tal-Ġustizzja u l-Intern: Jista' l-Ministru jgħid liema hija dik il-liġi li ssuperat id-dritt ta' proprjetà kif sanċit mill-Kostituzzjoni u l-Konvenzjoni Ewropea u li permezz tagħha membri tal-Administrative Law Enforcement qegħdin jidħlu fuq art privata u għelieqi, bla permess u għall-ebda raġuni u jikkonduċu tfittxijiet fuq il-persuna u ġo dwejriet bit-tama li jsibu l-inqas oġġett biex imexxu quddiem il-Qorti? 
ONOR. CARMELO MIFSUD BONNICI:  Kif jaf tajjeb l-Onor. Membru, id-dritt tal-proprjetà mhuwiex sanċit mill-Kostituzzjoni bħala dritt assolut u individwu jista' jiġi assoġġettat għad-dħul tal-awtorità pubblika fuq il-proprjetà tiegħu fost raġunijiet oħra fejn ikun hemm suspett raġonevoli li ġie kommess reat u għall-investigazzjoni tal-istess reat taħt il-kondizzjonijiet imposti mill-Kodiċi Kriminali.

Fil-każijiet li qiegħed jalludi għalihom l-Onor. Membru ninsab infurmat illi l-Pulizija jkunu qed jaġixxu skont il-poteri u d-dmirijiet tagħhom taħt il-Kodiċi Kriminali sabiex jipprevjenu u jikxfu reati kriminali inklużi dawk bi ksur tal-Att dwar il-Ħarsien tal-Ambjent u tar-Regolamenti tal-2006 Dwar il-Konservazzjoni tal-Għasafar Selvaġġi u tal-Att dwar l-Armi.

PULIZIJA - TFITTXIJA FI PROPRJETÀ PRIVATA MILL-ALE

19695. L-ONOR. JOSEPH SAMMUT  staqsa lill-Ministru tal-Ġustizzja u l-Intern: Jista' l-Ministru jgħid liema hija dik il-liġi li permezz tagħha l-Pulizija u cioe l-Administrative Law Enforcement, mingħajr permess u mingħajr ma jkun hemm l-iċken ħjiel ta' kontravenzjoni tal-liġi, jaqbdu u jidħlu fl-għelieqi?
ONOR. CARMELO MIFSUD BONNICI:  Ġentilment nirreferi lill-Onor. Interpellant għat-tweġiba għall-mistoqsija parlamentari 19694.
SAN PAWL IL-BAĦAR - AIR SHOW
19700. L-ONOR. ĊENSU GALEA  staqsa lill-Prim Ministru: Jista' l-Prim Ministru jara li l-air show annwali, li għadha kif reġgħet ġiet organizzata b'suċċess terġa' tirritorna, għal dik il-parti li tinżamm fl-ajru, għall-inħawi ta' San Pawl il-Baħar fejn bla dubju sservi ta' attrazzjoni partikolari, kemm għall-Maltin kif ukoll għat-turisti, u minbarra hekk isservi ukoll biex tgħin lid-diversi intrapriżi li hemm fl-inħawi?
ONOR. LAWRENCE GONZI:  L-air show annwali hi organizzata mill-Malta Aviation Society (MAS) ma tiffurmax parti mill-Gvern.

Għaldaqstant mhix il-kompetenza tal-gvern li jiddetermina l-lokalità fejn din issir.  Din tiġi determinata minn ħafna fatti fosthom dik finanzjarja. Madankollu se nitlob lill-Awtorità tat-Turiżmu sabiex tgħaddi s-suġġeriment tal-Onor. Interpellant lill-Organizzaturi.

SAN PAWL IL-BAĦAR – CRUISE LINERS 

19701. L-ONOR. ĊENSU GALEA  staqsa lill-Prim Ministru: Minkejja li fil-passat diversi drabi saru tentattivi bla suċċess, anke minni stess meta kont responsabbli mis-settur marittimu, biex uħud mill-cruise liners li jiġu Malta jużaw il-port ta' San Pawl il-Baħar bħala l-berthing tagħhom, jista' l-Prim Ministru jerġa' jinvestiga l-possibilità li tali  liners isorgu f'dan il-post, anke biex ikun hemm xi forma ta' inċentivi għal dan il-għan? 
ONOR. LAWRENCE GONZI:  Tweġiba tingħata f’xi seduta oħra.
MEPA - APPLIKAZZJONIJIET GĦAL KMAMAR TAN-NAR

19702. L-ONOR. ĊENSU GALEA  staqsa lill-Prim Ministru: Jista' l-Prim Ministru jagħti tagħrif dwar jekk l-Awtorità ta' Malta dwar l-Ambjent u l-Ippjanar ħaditx deċiżjoni li l-kmamar tan-nar li għalihom hemm applikazzjoni pendenti, jiġu rifjutati u dan għar-raġuni li dan l-aħħar kien hemm diversi refusals għal tali applikazzjonijiet?
ONOR. LAWRENCE GONZI:  Ninforma lill-Onor. Interpellant li l-Awtorità ma ħadet l-ebda deċiżjoni li applikazzjonijiet pendenti għal kmamar tan-nar jiġu rifjutati.  Kull applikazzjoni sottomessa, inkluż applikazzjonijiet għal kmamar tan-nar, tiġi proċessata u deċiża skont il-pjan ta’ struttura, il-pjanijiet lokali u policies oħra viġenti relatati mas-sit fejn hu propost l-iżvilupp.

KUNSILLI LOKALI - TISBIĦ TAŻ-ŻONI RURALI
19703. L-ONOR. ĊENSU GALEA  staqsa lill-Ministru għar-Riżorsi u Affarijiet Rurali: Jista' l-Ministru jagħti tagħrif dwar jekk hux mistenni li jerġa' jkun hemm ħruġ ta' skemi ta' għajnuniet lill-kunsilli lokali biex dawn isebbħu l-inħawi agrikoli tagħhom?

Jekk iva, meta hu mistenni li jinħarġu dawn l-iskemi?

ONOR. GEORGE PULLICINO:  Jien infurmat illi fil-ġimghat li għaddew numru ta’ kunsilli lokali ibbenefikaw minn għajnuna allokata taħt il-Programm tal-Iżvilupp Rurali 2007-2013 fuq żewġ miżuri marbuta mat-tisbiħ u l-konservazzjoni tal-patrimonju rurali Malti b’investiment ta’ €26 miljun.  Minħabba li d-domanda għall-fondi kienet tiżboq l-ammont allokat taħt il-miżuri speċifiċi mhuwiex possibbli li tinħareg sejħa oħra għall-applikazzjonijet. 

Madanakollu madwar €4 miljun addizzjonali ġew allokati lit-tliet Gruppi t’Azzjoni Lokali (GAL) li jirrappreżentaw il-Majjistral, in-Nofsinhar ta’ Malta u Għawdex sabiex joħorgu sejħiet għall-applikazzjonijet bil-għan li jsiru proġetti li jwasslu għal tisbiħ taż-żoni rurali sabiex iservu bħala żoni ta’ rikreazzjoni u attrazzjoni turistika. Huwa ppjanant li dawn is-sejħiet jinħarġu s-sena d-dieħla. 
GĦAQDIET SPORTIVI – GĦAJNUNA BIEX ITEJBU L-FAĊILITAJIET

19704. L-ONOR. ĊENSU GALEA  staqsa lill-Prim Ministru: Jista' l-Ministru jagħti tagħrif dwar jekk hux mistenni li jinħarġu xi skemi partikolari għal għajnuniet finanzjarji, ukoll bis-support tal-Unjoni Ewropea, biex il-faċilitajiet sportivi li għandhom f'idejhom l-għaqdiet lokali jkunu jistgħu jiġu mtejba?
ONOR. LAWRENCE GONZI:  L-iskema għall-proġetti minn Intrapriżi Privati għall-Turiżmu Sostenibbli 2007-2013 hija skema ko-finanzjata mill-Unjoni Ewropea b’valur totali ta’ €10 miljuni.  Din l-iskema hi miftuħa għal Għawdex kif ukoll għal Malta, u hija skema kompetittiva għas-settur privat fl-ambitu tat-Turiżmu.

Il-proġett hu ppjanat fuq tliet sejħiet u li minnhom twettqu tnejn fi Frar 2009 u f’Ottubru 2009.  It-tielet sejħa hi mistennija li ssir f’Ottubru 2010.  L-implimentazzjoni tal-iskema in ġenerali bdiet f’April 2009 u tispiċċa sa l-aħħar tal-2013.

Għaqdiet sportivi non-governattivi jew privati li għandhom l-għan li jidħlu fis-settur tat-turiżmu sportiv jistgħu japplikaw għall-fondi.

It-tielet sejħa tiftaħ f’Ottubru u tagħlaq tmien ġimgħat wara.

FLORIANA: TRIQ SANT'ANNA - XOGĦLIJIET FIS-SUBWAYS
19715. L-ONOR. JEAN PIERRE FARRUGIA  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid għaliex x-xogħlijiet fis-subways fi Triq Sant'Anna, Floriana qed jieħdu daqshekk fit-tul? Kemm ġew ivvutati flus għal dan ix-xogħol? Kemm intnefqu? Jista' jagħti l-breakdown tagħhom? Meta hu maħsub li jitlestew dawn ix-xogħlijiet?
ONOR. AUSTIN GATT:  Ninsab infurmat li x-xogħlijiet fis-subways ta’ Triq Sant’Anna, Floriana tlestew fil-ġimgħat li għaddew. B’kollox ġew ivvutati €55,460 u qed isiru snag lists sabiex ikunu jistgħu jitlestew il-kontijiet finali tax-xogħol li sar.  
FLORIANA - ALLOKAZZJONI TA’ APPARTAMENTI

19716. L-ONOR. JEAN PIERRE FARRUGIA  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid meta hu maħsub li jiġu allokatli l-appartamenti fi Triq l-Argotti  u Triq l-Iljun, Floriana? Liema kategorija ta' applikanti se jkunu kkunsidrati għall-kiri ta' dawn l-appartamenti? Fost l-applikanti għal social housing li għażlu l-Floriana bħala l-ewwel waħda, kemm minnhom joqogħdu l-Floriana u f'liema kategorija jinsabu?
ONOR. DOLORES CRISTINA:  L-appartamenti fi Triq l-Argotti uTriq l-Iljun, Floriana qegħdin fi stat ta’ shell form u għalhekk iridu jiġu finished sabiex ikunu jistgħu jiġu allokati.  It-tender għall-finishings ta’ dan il-proġett ingħata u huwa previst li dawn jitqassmu fix-xhur li ġejjin.   Dawn l-appartamenti se jingħataw lill-applikanti fuq il-waiting list skont bżonnijiet soċjali tal-individwi.  L-Awtorità tad-Djar għandha ħamsin applikazzjoni għall-akkomodazzjoni alternattiva li l-ewwel preferenza tagħhom hija l-lokalita tal-Floriana. Minn dawn, tletin  minnhom jirrisjedu l-Floriana. Il-kategoriji ta’ dawn il-50 applikazzjoni huwa kif ġej:

	KATEGORIJA
	TOTAL

	Miżżewġa
	10

	Separati
	7

	Single
	9

	Single Parent
	15

	Romol
	9


AWTORITÀ TAD-DJAR – STALLAZZJONI TAL-LIFT 

19717. L-ONOR. JEAN PIERRE FARRUGIA  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid meta hu maħsub li jinbeda x-xogħol ta' stallar ta' lift fir-residenza li dettalji tagħha qed jingħataw separatament?
ONOR. DOLORES CRISTINA:  Fil-kaz tal-applikazzjoni għall-istallar ta’ lift fil-blokk imsemmi, diġà inħarġet it-tender, intlaqgħu l-offerti mingħand numru ta’ kuntratturi u qed issir l-aġġudikazzjoni ta’ tali offerti.  Għaldaqstant hu maħsub li x-xogħlijiet fuq dan il-lift ikunu jistgħu jinbdew fi ftit ġimgħat oħra.

FORMOLARJU TAL-MEDIĊINA

19718. L-ONOR. JEAN PIERRE FARRUGIA  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid kemm-il mediċina ddaħħlet għall-ewwel darba fil-formalarju nazzjonali fl-aħħar sentejn u nofs? Liema huma?
ONOR. JOSEPH CASSAR:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.
PENSJONI TAS-SERVIZZI INGLIŻI

19719. L-ONOR. JEAN PIERRE FARRUGIA  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid kemm-il persuna għadha tibbenefika minn pensjoni tas-servizzi Ingliżi? Tista' tagħti l-età u l-lokalità ta' kull wieħed/waħda? Kemm minnhom ma jeħdux il-pensjoni kontributorja sħiħa minnħabba din il-pensjoni tas-servizzi?
ONOR. DOLORES CRISTINA: L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.
ĠARR TA’ ANNIMALI DOMESTIĊI MEJTIN

19720. L-ONOR. JEAN PIERRE FARRUGIA  staqsa lill-Ministru għar-Riżorsi u Affarijiet Rurali: Jista' l-Ministru jgħid meta jmut annimal domestiku u jkun irid jiġi skartat il-ġisem tiegħu, hemmx għalfejn sidu jirreġistra biex juża xi servizzi tal-biċċerija? Japprezza li l-NGOs konċernati ma jlaħħqux mad-domanda u huma stess jirrakmandaw li l-iġsma jittieħdu l-biċċerija?
ONOR. GEORGE PULLICINO: Jien infurmat li meta jmut annimal domestiku, jista’ jiġi skartat fl-inċineratur mingħajr il-ħtieġa li sidu jirreġistra sakemm ikun ta’ darba. Jekk wieħed iġorr annimali domestiċi spiss jiġi meqjus bħala trasportatur ta’ annimali mejta u għaldaqstant ikollu jirregistra mad-Diretorat tar-Regolazzjoni Veterinarja. L-inċineratur hu mmexxi mill-WasteServ u regolat mid-Diretorat tar-Regolazzjoni Veterinarja.
GENERAL SERVICES BOARD – APPROVAZZJONI TA’ BTIEĦI

19721. L-ONOR. JOSEPH SAMMUT  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jwieġeb mistoqsija parlamentari 19362 u jagħti lista dettaljata ta' approvazzjonijiet li ngħataw f'dawn l-aħħar għaxar snin mill-General Services Board (GSB) ta' btieħi ta' wara ta' djar u flats li kienu diġà mibnija, liema btieħi huma inqas minn dak stipulat fl-artikolu 97 (1)(n) tal-Kap. 10 tal-Liġijiet ta' Malta?
ONOR. JOSEPH CASSAR:  Ninforma lill-Onor. Interpellnt li l-informazzjoni mitluba ma tiffurmax parti mill-istatistika miġbura mid-Dipartiment.
MRA – PERMESSI GĦAL STALLAZZJONI TA’ TANKIJIET TAL-GASS

19722. L-ONOR. JOSEPH SAMMUT  staqsa lill-Ministru għar-Riżorsi u Affarijiet Rurali: Jista’ il-Ministru jwieġeb mistoqsija parlamentari 19374 u jgħid:

a) kemm-il permess/awtorizazzjoni nħargu mill-Awtorità għar-Riżorsi ta' Malta għal stallazzjoniet ta’ tankijiet tal-gass ta’ volum bejn il-500 litru u l-2000 litru f’dawn l-aħħar għaxar snin?

b) kemm minn dawn inħarġu fiż-żona ta’ Paceville?
ONOR. GEORGE PULLICINO: L-informazzjoni għadha qed tinġabar u risposta tingħata f'xi seduta oħra.
MEPA -  PERMESSI GĦAL STALLAZZJONI TA’ TANKIJIET TAL-GASS

19723. L-ONOR. JOSEPH SAMMUT  staqsa lill-Prim Ministru: Jista’ l-Prim Ministru jwieġeb mistoqsija parlamentari 19373 u jgħid:

a) Kemm-il applikazzjoni għal stallazzjoniet ta’ tankijiet tal-gass ta’ volum bejn il-500 litru u l-2000 litru saru lill-Awtorità ta' Malta dwar l-Ambjent u l-Ippjanar f’dawn l-aħħar għaxar snin;

b) kemm inħarġu permessi għal stallazzjoniet ta’ tankijiet tal-gass ta’ volum bejn il-500 litru u l-2000 litru mill-Awtorità ta' Malta dwar l-Ambjent u l-Ippjanar f’dawn l-aħħar għaxar snin;

ċ) kemm minn dawn inħarġu fiż-żona ta’ Paceville; u

d) kemm-il enforcement notice inħarġet mill-Awtorità ta' Malta dwar l-Ambjent u l-Ippjanar f’dawn l-aħħar għaxar snin għal stallazzjoniet ta’ tankijiet tal-gass ta’ volum bejn il-500 litru u l-2000 litru u li ma kenux koperti b’permess tal-Awtorità ta' Malta dwar l-Ambjent u l-Ippjanar ?
ONOR. LAWRENCE GONZI: Ninforma lill-Onor. Interpellant li l-Awtorità m’għandhiex informazzjoni li tispeċifika l-volum ta’ tankijiet tal-gass.  L-informazzjoni mogħtija hawn taħt tinkludi tankijiet b’volumi varji li l-Awtorità m’għandhiex dettalji tagħhom.

a. Skont is-sistema tal-informatika tal-Awtorità ta’ Malta dwar l-Ambjent u l-Ippjanar, l-Awtorità rċeviet wieħed u tmenin (81) applikazzjoni għal ċilindri jew tankijiet tal-gass mis-sena 2000 sal-lum.

b. Skont l-istess sistema, l-Awtorità approvat disa’ u tletin (39) applikazzjoni għal ċilindri jew tankijiet tal-gass mis-sena 2000 sal-lum.

c. Mill-applikazzjonijiet li ġew approvati msemmija hawn fuq, erba’ (4) minnhom kienu f’San Ġiljan.

Din l-informazzjoni nġabret fuq applikazzjonijiet pendenti li għandhom fil-proposta waħda mill-kliem “L.P.G.”, “LPG”, “gas” jew “fuel”, u ma tispeċifikax il-volum ta’ tankijiet tal-gass. 

d. Bejn l-2001 u issa, skont riċerka diġitali fuq is-sistema tal-Awtorità ta’ Malta dwar l-Ambjent u l-Ippjanar, irriżulta illi nħarġu 8 Enforcement Notes li kienu jinkludu fid-deskrizzjoni tagħhom it-tqegħid ta’ “fuel tank”, “gas tank” jew “gas cylinder”.  Il-volum ta’ dawn l-istallazzjonijet mhux imkejjel u rekordjat.

TURIŻMU - TURISTI TAL-CRUISE LINERS
19746. L-ONOR. CHARLES BUHAGIAR  staqsa lill-Prim Ministru: Jista' l-Ministru jgħid kemm żaru Malta turisti permezz tal-cruise liners mill-ewwel tas-sena sal-lum? Kemm kien in-numru ta' turisti għall-istess perjodu matul is-sena li għaddiet?
ONOR. LAWRENCE GONZI:  Ninforma lill-Onor. Interpellant illi t-total ta’ cruise passenger traffic bejn Jannar u Awwissu ta’ din is-sena kien ta’ 308,663 b’żieda ta’ 24%, jew 59,793 turist iżjed fuq l-istess perjodu tas-sena 2009.

Dawn il-figuri huma spjegati fit-tabella li tpoġġiet fuq il-Mejda tal-Kamra waqt il-ħin tat-Tqegħid ta’ Karti.
CRUISE LINERS LI DAĦLU F'MALTA

19747. L-ONOR. CHARLES BUHAGIAR  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid kemm daħlu cruise liners f'Malta mill-1 ta' Jannar 2010 sal-lum? Jista' jagħti l-isem tal-vapuri u f'liema xhur daħlu Malta, kull xahar separatament? Kemm daħlu cruise liners f'Malta għall-istess perjodu matul is-sena li għaddiet?
ONOR. AUSTIN GATT:  Ninsab infurmat li n-numru ta’cruise liners li daħlu f’Malta fl-2009 kien ta’ 143 waqt li mill-ewwel ta’ Jannar sa l-aħħar t’Awwissu, 2010 daħlu b’kollox 161 cruise liners. 

 It-tabella li turi liema kienu l-cruise liners li daħlu f’Malta fl-2010 xahar b’xahar tpoġġiet fuq il-Mejda tal-Kamra waqt il-ħin tat-Tqegħid ta’ Karti. 
MOSTA TECHNOPARK 

19749. L-ONOR. CHARLES BUHAGIAR  staqsa lill-Ministru tal-Finanzi, l-Ekonomija u Investiment: Jista' l-Ministru jgħid kemm hemm fabbriki li qegħdin joperaw fil-Mosta Technopark? Liema huma dawn il-fabbriki u kemm qegħdin jimpjegaw nies magħhom, kull fabbrika separatament?
ONOR. TONIO FENECH:  Ngħarraf lill-Onor. Interpellant illi fil-Mosta Technopark joperaw dawn il-fabbriki:

	MST 010           
	Infratec Pro Limited

	MST 004           
	Megabyte Limited

	MST 005X        
	Raesch Quarzlas (Malta)

	MST 009           
	Cheops Malta Limited

	MST 016X        
	Bavarian Technology Systems

	MST 020X        
	Mikrotek Medical Malta Limited

	MST 023           
	Sicons Opto-Products Malta Ltd

	MST 024          
	Institute of Cellular Pharmacology Ltd

	MST 026           
	Datatrak Systems Limited


Rigward l-impjieg ta’ dawn il-kumpaniji nirreferi lil-Onor. Interpellant biex jagħmel il-mistoqsija tiegħu lill-ministru responsabbli mill-Korporazzjoni għax-Xogħol u Taħriġ.
KIMIKA TAL-MURTALI

19758. L-ONOR. CHARLES BUHAGIAR  staqsa lill-Ministru tal-Ġustizzja u l-Intern: Jista' l-Ministru jgħid x'tip ta' ċċekjar u verifiki jsiru fuq il-kimika li tiġi importata f'Malta għall-użu fil-manifattura tal-murtali peress li ġieli jingħad li dan il-materjal ikun ta' kwalità inferjuri bil-konsegwenza li jista' jkun ta' riskju kbir għad-dilettanti li jaħdmu f'dan il-qasam?
ONOR. CARMELO MIFSUD BONNICI:  L-ewwel nett ta’ min wieħed jgħid li ċerta kimika użata fil-manifattura tal-logħob tan-nar, bħal klorat tal-potassju u l-perklorat tal-potassju fost oħrajn, huma suġġetti għal liċenzja kemm jekk importati minn Stat Membru tal-Unjoni Ewropea, kif ukoll jekk importati minn kwalunkwe pajjiż ieħor. Hekk kif ikun importat il-prodott l-awtoritajiet jivverifikaw li l-prodott huwa fil-fatt dak li hu iddakjarat mill-importatur. 

Iżda sal-lum ma kienu jsiru l-ebda verifiki xjentifiċi fir-rigward tal-kwalità tal-materjal użat fil-manifattura tal-logħob tan-nar, minkejja li saru diversi riformi f’dan is-settur sabiex tissaħħaħ is-sigurtà. Għal din ir-raġuni wieħed mill-mandati tal-bord ta’ inkjesta li nħatar mill-Ministeru tal-Ġustizzja u l-Intern huwa preċiżament li jiġbor u jeżamina kampjuni tal-materjal użat mill-kmamar tan-nar. Wara li ssir l-evalwazzjoni in kwistjoni il-Ministeru se jieħu azzjoni neċessarja kif ikun hemm bżonn.
GĦAJNUNA SOĊJALI

19759. L-ONOR. CHARLES BUHAGIAR  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid jekk f'każ ta' persuna li tieħu r-relief, dan il-benefiċċju jibqax jingħata f'każ li l-persuna ssiefer għal żmien twil?
ONOR. DOLORES CRISTINA:  Jekk persuna ssiefer l-għajnuna soċjali (ir-relief) jieqaf immedjatament.  Jekk persuna ssiefer għall-kura barra minn Malta jerġa' jingħatalha lura l-għajnuna soċjali kemm-il darba tipprovdi dokumenti li juru dan.

GĦAJNUNA SOĊJALI

19760. L-ONOR. CHARLES BUHAGIAR  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid jekk f'każ ta' talba għall-benefiċċju tar-relief tiġix ikkunsidrata ukoll il-pensjoni li persuna jkollha dritt għaliha minn pajjiż barrani (mhux tal-Unjoni Ewropea)?
ONOR. DOLORES CRISTINA:  Peress li l-għajnuna soċjali (ir-relief) huwa means tested, kull dħul, ġej minn fejn ġej huwa kkunsidrat fl-assessment. Għalhekk, iva kull pensjoni ġejja minn fejn ġejja tiġi kkunsidrata.

TA’ QALI - ĦLAS GĦALL-UŻU TAL-PARK NAZZJONALI

19778. L-ONOR. RODERICK GALDES  staqsa lill-Ministru għar-Riżorsi u Affarijiet Rurali: B'referenza għall-avviż legali numru 85/2010, jista' l-Ministru jgħid għaliex għaqdiet volontarji non-profit bħall-Iscouts qed jintalbu jħallsu €500 kull ġurnata għall-użu tal-Park Nazzjonali f'Ta' Qali? Ma jaħsibx li din it-tariffa hija ftit eċċessiva għal organizzazzjonijiet simili?
ONOR. GEORGE PULLICINO: Jien infurmat li r-rata applikabbli tvarja skont iż-żona fil-Park Nazzjonali u dawn skont l-iskeda li tidher fl-avviż legali. F’numru ta’ żoni l-ħlas sħiħ hu ta’ anqas minn €160. Madankollu klawsola 5(2) tal-avviż legali li qiegħed jagħmel riferenza għalih l-Onor. Interpellant tistipula li dawk l-NGOs li huma reġistrati taħt l-Att dwar Organizzazzjonijiet Volontarji, jiġu eżentati milli jħallsu 50% tar-rati. L-avviż legali jagħti wkoll poteri lill-Ministru li jeżenta minn kull ħlas lill-entitajiet tal-karità. 
SKEJJEL TAL-KNISJA - RIFUŻJONI TA’ SPEJJEŻ FUQ BINI ĠDID

19807. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid kemm kien hemm skejjel tal-knisja li matul l-ewwel disa' xhur ta’ din is-sena kkwalifikaw mir-rifużjoni ta’ 15.2% fuq l-ispejjeż marbuta ma’ bini ġdid li għamlu biex iwettqu r-riforma tal-mixja mill-primarja għas-sekondarja?  Tista' tgħid liema kienu dawn l-iskejjel u kemm kienet tammonta r-rifużjoni li kkwalifikaw għaliha b’mod separat?
ONOR. DOLORES CRISTINA:  L-ebda waħda mill-iskejjel tal-knisja matul l-ewwel disa’ xhur ta’ din is-sena ma kkwalifikat mir-rifużjoni ta’ 15.2% fuq l-ispejjeż marbuta ma’ bini ġdid li għamlu biex iwettqu r-riforma tal-mixja mill-primarja għas-sekondarja.
MCAST - SPIŻA FUQ IL-CAMPUS

19808. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid kemm kienet l-ispiża li saret fl-ewwel disa' xhur tas-sena fuq il-proġett tal-campus il-ġdid tal-MCAST ?
ONOR. DOLORES CRISTINA:  L-ispiża li saret fl-ewwel disa' xhur tas-sena fuq il-proġett tal-campus il-ġdid tal-MCAST kienet ta’ €1,056.94 (elf sitta u ħamsin ewro u erbgħa u disgħin ewro cent) għall-applikazzjoni tal-MEPA.
AĠENZIJA TAŻ-ŻGĦAŻAGĦ

19809. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid meta tnediet l-Aġenzija taż-Żgħażagħ? Min huma l-membri? Meta nħatru? Kemm-il darba saru laqgħat ta’ din l-Aġenzija? 
ONOR. DOLORES CRISTINA:  Bħalissa għaddej ix-xogħol biex is-Sezzjoni Żgħażagħ fid-Diviżjoni tal-Edukazzjoni tiġi żviluppata fl-Aġenzija taż-Żgħażagħ.

TAL-QROQQ: KUMPLESS SPORTIV - XOGĦLIJIET FIL-FITNESS CENTRE 

19810. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid x’kienet l-ispiża li saret matul l-ewwel disa' xhur tas-sena b’mod separat f’xogħlijiet fil-fitness centre fil-kumpless sportiv f’Tal-Qroqq u fuq il-pixxina nazzjonali?
ONOR. DOLORES CRISTINA: L-ispiża li saret matul l-ewwel disa' xhur tas-sena f’xogħlijiet fil-fitness centre kienet tammonta €3,326 filwaqt li l-ispiża fuq il-pixxina nazzjonali kienet tammonta €133,419.

KIRKOP - KUMPLESS SPORTIV

19811. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid meta kien inawgurat il-kumpless sportiv ta’ Ħal Kirkop? Kemm kienet l-ispiża totali fuq il-bini tiegħu?
ONOR. DOLORES CRISTINA:  Il-Kumpless Sportiv ta’ Ħal Kirkop għandu jiġi inawgurat fil-ġimgħat li ġejjin. Għaldaqstant l-ispiża totali tkun tista’ tingħata meta dan il-kumpless sportiv ikun komplut. 
QAWRA - KUMPLESS SPORTIV 

19812. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid x’kienet l-ispiża li saret matul l-ewwel disa' xhur tas-sena fuq il-kumpless sportiv ġdid fil-Qawra?
ONOR. DOLORES CRISTINA:  Fl-ewwel disa’ xhur ta’ din is-sena ma kien ebda spiża relatata ma’ dan il-kumpless. Ix-xogħol li sar sal-lum kien kollu internament.

MINISTERU GĦAL GĦAWDEX – NEFQA MILL-VOT KAPITALI

19818. L-ONOR. ANTON REFALO staqsa lill-Ministru tal-Finanzi, l-Ekonomija u Investiment: Jista' l-Ministru jgħid x'kienet in-nefqa taħt kull item of expenditure tal-vot kapitali tal-Ministeru għal Għawdex għas-sena 2009 u sal-aħħar ta' Settembru 2010?
ONOR. TONIO FENECH:  Ngħarraf lill-Onor. Interpellant illi l-informazzjoni mitluba qed tinġabar u se tingħata f’seduta oħra.
MINISTERU GĦAL GĦAWDEX: VOT RIKORRENTI - VIREMENTS
19819. L-ONOR. ANTON REFALO  staqsa lill-Ministru tal-Finanzi, l-Ekonomija u Investiment: Jista' l-Ministru jgħid x'virements saru taħt kull standard item of expenditure tal-vot rikorrenti tal-Ministeru għal Għawdex fl-2009 u din is-sena sal-aħħar ta' Settembru?
ONOR. TONIO FENECH:  Ngħarraf lill-Onor. Interpellant illi l-informazzjoni mitluba qiegħda tinġabar u se tingħata f’seduta oħra.
MINISTERU GĦAL GĦAWDEX: VOT KAPITALI - VIREMENTS 

19820. L-ONOR. ANTON REFALO  staqsa lill-Ministru tal-Finanzi, l-Ekonomija u Investiment: Jista' l-Ministru jgħid x'virements saru taħt kull item of expenditure tal-vot kapitali tal-Ministeru għal Għawdex fl-2009 u din is-sena sal-aħħar ta' Settembru?
ONOR. TONIO FENECH:  Ngħarraf lill-Onor. Interpellant illi l-informazzjoni mitluba qiegħda tinġabar u se tingħata f’seduta oħra.
MINISTERU GĦAL GĦAWDEX - NEFQA MILL-VOT RIKORRENTI

19827. L-ONOR. ANTON REFALO  staqsa lill-Ministru tal-Finanzi, l-Ekonomija u Investiment: Jista' l-Ministru jgħid x'kienet in-nefqa taħt kull standard item of expenditure tal-vot rikorrenti tal-Ministeru għal Għawdex għas-sena 2009 u sal-aħħar ta' Settembru 2010?
ONOR. TONIO FENECH:  Ngħarraf lill-Onor. Interpellant illi l-informazzjoni mitluba qed tinġabar u se tingħata f’seduta oħra.
SERVIZZ PUBBLIKU - ĦADDIEMA GĦAWDXIN 

19828. L-ONOR. ANTON REFALO  staqsa lill-Prim Ministru: Jista' l-Prim Ministru jgħid kemm hemm ħaddiema Għawdxin residenti Għawdex li qed jaħdmu fis-Servizz Pubbliku f'Malta?  Jista' jagħti dan it-tagħrif skont il-grad tal-ħaddiema?
ONOR. LAWRENCE GONZI:  Ninsab infurmat li għalkemm matul l-aħħar ħames snin telgħu jaħdmu Għawdex numru sostanzjali ta’ uffiċjalI Għawdxin, bħalissa hemm 906 persuni li jgħixu b’mod permanenti f’Għawdex iżda jaħdmu f’xi dipartiment jew ministeru f’Malta.

Dettalji tal-gradi ta’ dawn il-persuni jinsabu fil-lista li tpoġġiet fuq il-Mejda tal-Kamra waqt il-ħin tat-Tqegħid ta’ Karti.

GĦAWDEX – ĠBIR TAT-TAXXA TAL-VAT 

19829. L-ONOR. ANTON REFALO  staqsa lill-Ministru tal-Finanzi, l-Ekonomija u Investiment: Jista' l-Ministru jgħid kemm ġabar VAT minn Għawdex id-Dipartiment tal-VAT kull sena mill-1999 sal-lum?
ONOR. TONIO FENECH:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.

Wieħed irid jiċċara li hemm VAT bħal fuq konsum tad-dawl u ilma, telefonija, telefonija ċellulari li ma tistax tinqasam fuq Għawdex għax tinġabar minn kumpaniji reġistrati Malta.
PACEVILLE – FLOW TAT-TRAFFIKU

19842. L-ONOR. ROBERT ARRIGO  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid x'inhi r-raġuni għala hemm erba' daħliet għal ġo Paceville, waqt li hemm post wieħed biss ta' ħruġ? F'każ ta' emerġenza jew traffiku kbir, jaħseb li dan l-arranġament huwa tajjeb? Hemm xi soluzzjoni għar-residenti li tant isofru?
ONOR. AUSTIN GATT:  Ninsab infurmat li dan l-arranġament tat-traffiku ġie attwat wara talba li saret mill-Awtorità tat-Turiżmu bħala parti minn proġett ta’ tisbiħ u tkabbir tal-promenade mill-Bajja ta’ San Ġorġ sa Triq il-Knisja, liema proġett kien jinkludi twessigħ tal-bankini b’konsegwenza li kienet se tidjieq it-triq tant li ma tippermettix traffiku fiż-żewġ direzzjonijiet. Qabel l-approvazzjoni ġew analizzati t-traffic flows u wara li ġew analizzati r-riżultati, ġiet implimentata s-sistema ta’ one-way, l-ewwel bi prova mbagħad b’mod permanenti. Dwar il-kwistjoni ta’ każi ta’ emerġenza, dawn jiġu indirizzati mill-awtoritajiet kompetenti skont iċ-ċirkustanzi ta’ kull każ.

MISTOQSIJIET GĦAL TWEĠIBIET 
BIL-MIKTUB

BORDIJIET TAL-GVERN – MARKET CORRECTIVITY

W71. L-ONOR. JOE MIZZI  staqsa lill-Prim Ministru:  B’referenza għat-tweġiba għall-mistoqsijiet parlamentari 19263 u 19117, jista' l-Prim Ministru jgħid kemm hemm membri fuq bordijiet tal-gvern li jitħallsu permezz tal-mekkaniżmu tal-market correctivity, min huma u kemm huwa l-ħlas li jirċievu permezz ta’ dan il-mekkaniżmu? 
ONOR. LAWRENCE GONZI: B’referenza għar-risposta li ngħatat f’mistoqsija parlamentari 19117 nixtieq ninforma lill-Onor. Interpellant li m’hemmx aktar membri fuq bordijiet tal-gvern f’dan id-dekasteru li jitħallsu permezz tal-mekkaniżmu tal-market correctivity.
SPTAR MATER DEI – ŻVILUPP ĠDID

W72. L-ONOR. JOE MIZZI  staqsa lill-Prim Ministru:  Jista' l-Prim Ministru jwieġeb mistoqsija parlamentari 19167 u jagħti dettalji dwar applikazzjoni, li dettalji tagħha qed jingħataw separatament, li daħlet quddiem l-Awtorità ta' Malta dwar l-Ambjent u l-Ippjanar f’Mejju li għadda b’rabta ma’ żvilupp ġdid ta’ kostruzzjoni fl-Isptar Mater Dei? 
Fejn fl-Isptar Mater Dei huwa l-ħsieb li jsir ix-xogħol in kwistjoni? Hemm xi mira ta’ meta għandu jibda u jispiċċa x-xogħol in kwistjoni? Kemm se jiġi jiswa? 
Għaliex dan ix-xogħol ma sarx meta kien għadu qed jinbena l-Isptar Mater Dei?
ONOR. LAWRENCE GONZI:  Kif jaf l-Onor. Interpellant hija l-intenzjoni ta’ dan il-Gvern li jibni kumpless ta’ Life Sciences fiż-żona industrijali biswit l-Isptar Mater Dei. Dan il-kumpless effettivament se jkun ftit metri ‘l bogħod mid-dawra tal-Isptar Mater Dei u l-bini tiegħu se jkun eżattament taħt it-trajettorja tal-approach; landing u t-take-off użata mill-helikopter li jintuża biex iwassal pazjenti ġewwa l-Isptar Mater Dei f’każijiet ta’ emerġenza. Sabiex ikun żgurat li ma jkun hemm l-ebda xkiel għat-trajettorji ta’ nżul u tlugħ tal-helikopter; u anki fil-każ li jkun hemm bżonn li jsir xi nżul ta’ emerġenza, ġie deċiż flimkien ma’ speċjalisti tal-Forzi Armati ta’ Malta li jkun aktar prudenti li jinstab sit ta’ nżul u tlugħ alternattiv għall-helikopter.

Il-Fondazzjoni għas-Servizzi Mediċi preżentat applikazzjoni bir-referenza PA/02407/10 quddiem il-MEPA biex tibni helipad eżattament fuq il-blokk tal-emerġenza fl-Isptar Mater Dei.  Dan mhux biss se jwassal għat-tlugħ u nżul tal-helikopter f’kull tip ta’ temp; iżda wkoll se jwassal għat-trasferiment aktar effiċjenti tal-pazjenti li jaslu bil-helikopter.

Ix-xogħlijiet rikjesti se jkunu eventwalment soġġetti għall-tender pubbliku u għalhekk mhux possibbli li tingħata risposta dwar it-timeframes u dwar kemm mistenni jiswa dan il-proġett.
RIĊEVIMENT FIL-GIRGENTI

W76. L-ONOR. JOE MIZZI  staqsa lill-Prim Ministru:  Jista' l-Prim Ministru jgħid kemm sewa r-riċeviment li għamel fil-Girgenti nhar is-Sibt, 16 ta' Lujlu 2010 fl-okkazzjoni tat-Trade Fair? Kemm kien hemm persuni mistiedna għal dan ir-riċeviment? Dan ir-riċeviment kien miftuħ biss għar-rappreżentanti tal-esibituri f'din il-fiera? Jekk le, fuq liema bażi ntgħażlu r-rappreżentanti tal-kumpaniji l-oħra mistiedna?
ONOR. LAWRENCE GONZI:  Infurmat li għadu kmieni sabiex nagħti l-ammont eżatt ta’ kemm sewa dan ir-riċeviment li għalih inħarġu 1,400 invit.

Għal dan ir-riċeviment kienu mistiedna fost oħrajn uffiċjali governattivi, esebituri kif ukoll rappreżentanti ta’ diversi ażjendi li jħaddmu n-nies.
UFFIĊĊJU TAL-PRIM MINISTRU – NEFQA FUQ REKLAMAR

W80. L-ONOR. JOE MIZZI  staqsa lill-Prim Ministru:  Jista' l-Prim Ministru jgħid kemm nefqu l-Ministeru u l-entitajiet li jaqgħu taħtu separatament f'reklamar (produzzjoni u reklamar attwali) għal kull sena bejn 2004 u 2010 f'dawn l-media differenti: televiżjoni, internet, radju, ġurnali u pubblikazzjonijiet oħra?
ONOR. LAWRENCE GONZI:  L-informazzjoni mitluba mill-Onor. Interpellant tpoġġiet fuq il-Mejda tal-Kamra waqt il-ħin tat-Tqegħid ta’ Karti.
KUNSILLI LOKALI - PERMESSI GĦAL DĦUL TA’ HEAVY VEHICLES
W93. L-ONOR. JOE MIZZI  staqsa lill-Prim Ministru:  Jista' l-Prim Ministru jgħid liema huma dawk il-kunsilli lokali li fil-lokal tagħhom ma jistgħux jidħlu heavy vehicles to render a service jekk mhux bil-permess speċifiku tal-kunsill in kwestjoni? 
ONOR. LAWRENCE GONZI:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.
SETTUR PUBBLIKU – NISA BIL-MATERNITY LEAVE

W97. L-ONOR. JOE MIZZI  staqsa lill-Prim Ministru:  Jista' l-Prim Ministru jgħid kemm, fi ħdan is-settur pubbliku, kien hemm nisa bejn l-2004 u l-2009, sena b’sena b’mod separat, li kienu fuq maternity leave imħallsa skont il-leġislazzjoni eżistenti u fejn kienu jaħdmu?
ONOR. LAWRENCE GONZI: L-informazzjoni rigward l-użu ta’ maternity leave fis-Settur Publiku bbażata fuq stħarriġ li beda jsir minn dan l-uffiċċju mill-2006 ‘il quddiem tpoġġiet fuq il-Mejda tal-Kamra waqt il-ħin tat-Tqegħid ta’ Karti.

Iċ-ċifri jindikaw li kien hemm żieda ta’ 15.7 % bejn is-sena 2006 u l-2007, żieda ta’ 33.3 % bejn is-sena 2007 u l-2008 u żieda ta’ 31 % bejn is-sena 2008 u l-2009 fl użu tal-maternity leave.

Biex tinghata risposta rigward l-2004 u l-2005 kif mitlub mill-Onor. Interpellant trid ammont kbir ta’ riżorsi, u ma naħsibx li jkun għaqli li r-riżorsi li jintużaw biex jingħataw aktar dettalji sakemm ma ningħatax raġuni valida għal dan.
MEDIĊINA LIPTOL – ROĦS FIL-PREZZ

W99. L-ONOR. JOE MIZZI  staqsa lill-Prim Ministru:  Peress li l-pilloli Lipitol suppost li raħsu madwar €12 kull kaxxa ta' 28 meta l-gvern ħabbar ir-roħs fil-pilloli xi xahrejn ilu u peress li n-nies għadhom imorru s'issa u l-ispizjar jgħidilhom li l-prezz tal-Lipitol għadu għoli (€38) għax l-aġent għadu qed jagħtihom mill-istock antik, jista' l-Prim Ministru jgħid meta n-nies se jibdew igawdu mir-roħs annunzjat mill-gvern xahrejn ilu? Jista' jikkonferma jekk dakinhar tal-ftehim talabx lill-aġenti jagħtuh l-istocks li għandhom ta' dawk il-pilloli li ġie mraħħas il-prezz tagħhom?
ONOR. LAWRENCE GONZI:  Ninsab infurmat li t-tnaqqis fil-prezz tal-mediċina msemmija fil-mistoqsija parlamentari se jkun b’efett minn Settembru. Dan huwa wkoll indikat fil-lista li ġiet ippublikata.

Uffiċjali mid-Dipartiment tal-Konsumatur u l-Kompetizzjoni qegħdin jagħmlu spezzjonijiet b’mod regolari fl-ispiżeriji sabiex jiżguraw li l-konsumatur qiegħed igawdi mir-roħs li tħabbar. Barra min hekk qed tinġabar informazzjoni fuq kemm għad fadal stock bil-prezz l-antik fl-ispiżeriji.

Ninsab infurmat li l-konsumatur diġà qed igawdi minn prezzijiet orħos għal numru ta’ mediċini li dehru fil-lista.
ELEZZJONIJIET ĠENERALI – PERSUNI LI TALBU L-GĦAJNUNA BIEX JIVVOTAW

W118. L-ONOR. JOE MIZZI  staqsa lill-Prim Ministru:  Jista' l-Prim Ministru jgħid kemm kien hemm persuni li ħadu ġurament li għandhom bżonn l-għajnuna biex jivvotaw fl-elezzjonijiet ġenerali tal-2003 u 2008?
ONOR. LAWRENCE GONZI:  Ninforma lill-Onor. Interpellant li kien hemm 18,594 votant fl-elezzjoni ġenerali tal-2008 li ħadu l-ġurament li kellhom bżonn l-għajnuna biex jivvotaw.

L-istess informazzjoni għar-rigward tal-elezzjoni ġenerali tal-2003 ma nġabritx għax id-dokumenti relatati ġew distrutti skont il-liġi elettorali.
MTA – NEFQA FUQ SAFAR UFFIĊJALI

W119. L-ONOR. JOE MIZZI  staqsa lill-Prim Ministru:  Jista' l-Prim Ministru jgħid kif taħdem is-sistema tal-ispending money fil-każ tal-uffiċjali tal-Awtorità Maltija għat-Turiżmu li jsiefru barra mill-pajjiż fuq xogħol uffiċjali?  Jista' jgħid kemm sar infiq fi spending money waqt safar barra l-pajjiż minn uffiċjali tal-Awtorità Maltija għat-Turiżmu matul is-snin 2004, 2005, 2006, 2007, 2008 u 2009 separatament?
ONOR. LAWRENCE GONZI:  L-Awtorità Maltija għat-Turiżmu tuża s-sistema kif stabbilita mill-Ministeru tal-Finanzi li tirregola l-ammont ta’ subsistence allowance li tingħata lill-uffiċjali li jsiefru fuq xogħol. Din is-somma tkopri l-akkomodazzjoni, ikel u transport.

Matul is-snin imsemmija fil-mistoqsija l-Awtorità nefqet dawn il-flus:

	Sena
	Nefqa

	2004
	€127,460

	2005
	€113,526

	2006
	€117,448

	2007
	€113,219

	2008
	€100,391

	2009
	€88,704


PREZZIJIET TAL-MEDIĊINA – KAMPANJA TA’ INFORMAZZJONI

W120. L-ONOR. JOE MIZZI  staqsa lill-Prim Ministru:  Jista' l-Prim Ministru jgħid kemm tiswa l-kampanja ta' reklamar dwar il-prezzijiet tal-mediċini li għaddejja bħalissa fuq il-mezzi tax-xandir? Kif inhuma mqassma r-riklami bejn il-mezzi tax-xandir? Liema hija l-aġenzija li kienet responsabbli mill-produzzjoni u placement ta' dawn ir-riklami u kif intgħażlet?
ONOR. LAWRENCE GONZI: Il-kampanja ta’ informazzjoni dwar il-prezzijiet tal-mediċini li għaddejja bħalissa fuq il-mezzi tax-xandir ġiet tiswa 25 ewro. Ir-riklami qed jinstemgħu fuq Radju Malta biss u ngħataw bħala parti mill-ftehim ta’ public service announcements li għandu l-gvern mal-Public Broadcasting Services. Il-ħlas ta’ 25 ewro ingħata lil min qara l-voice-over tar-riklam. L-arranġamenti saru kollha internament u ma kien hemm l-ebda aġenzija li ħadet ħsieb il-produzzjoni u l-placement ta’ dawn ir-riklami.

